
ውብሸት ሰንደቁ

አዲስ አበባ፡- በፌዴራል መንግሥት 
እና በሕወሓት መካከል የተደረሰውን 
የሰላም ስምምነት ተከትሎ መንግሥት 
በስምንት ቀናት ውስጥ 400 ሺህ 
ለሚጠጉ ዜጎች ሰብአዊ ድጋፍ ማድረጉን 
የመንግሥት ኮሙኒኬሽን ጉዳዮች 
አገልግሎት አስታወቀ።  ለሌማት ትሩፋት 
ንቅናቄ ሁሉም ኃላፊነቱን እንዲወጣም 
አገልግሎቱ አሳስቧል።

የመንግሥት ኮሙኒኬሽን ጉዳዮች 
አገልግሎት ሚኒስትር ዴኤታ ሰላማዊት 
ካሣ በትናንትናው ዕለት በተለያዩ ወቅታዊ 
ሀገራዊ ጉዳዮች ላይ በሰጡት መግለጫ 
እንዳስታወቁት፤ መንግሥት ለዜጎች 
አስቸኳይ የሰብዓዊ ድጋፍ አቅርቦት 
ተደራሽ እንዲሆን ከፍተኛ ርብርብ 
እያደረገ  ነው።

ከዚህ ቀደም ሲል ከነበረው የአፋር 

አብአላ ኮሪደር በተጨማሪ ሌሎች 
አማራጭ መንገዶች እንዲከፈቱ ተደርገው 
ሰብዓዊ ድጋፎች ለዜጎች እየደረሱ 
ይገኛል። 

በሰሜን ጎንደር በኩል ወደ ሽሬ እና 
አጎራባች ወረዳዎች እና በሰሜን ወሎ 
ቆቦ ወደ አላማጣና አጎራባች ወረዳዎች 
እንዲሁም ሌሎች ተጨማሪ መስመሮች 
ተከፍተው ሰብዓዊ ዕርዳታና ድጋፍ 
ተደራሽ እየተደረገ ነው።

በተጨማሪም የኢትዮጵያ አደጋ 
ስጋት አመራር ኮሚሽን በወሰደው እርምጃ 
ከመንገዶች በተጨማሪም አፋጣኝ 
የሰብዓዊ ድጋፍና ዕርዳታ ለማድረስ 
እንዲያስተባብሩ አራት ቡድኖች 
ተዋቅረው እየሠሩ ነው ያሉት ሚኒስትር 
ዴኤታዋ፤ አፋጣኝ የዜጎች ሰብዓዊ ድጋፍ 
በሁሉም አካባቢዎች ለማድረስ ከወዲሁ 
ሥራዎች መጀመራቸውን ገልጸዋል።

ዓርብ 82ኛ ዓመት ቁጥር 062 ኅዳር  2  ቀን  2015   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር ገጽ 

«ኢትዮጵያ እኤአ በ2050 የበካይ ጋዝ ልቀት 
መጠንን ዜሮ ለማድረስ እየሠራች ነው»

መንግሥት በስምንት ቀናት 400 ሺህ ለሚጠጉ 
ዜጎች ሰብዓዊ ድጋፍ አድርጓል

«ኢትዮጵያ ... ወደ ገጽ 4 ዞሯል

የማዕድን ዘርፉ ... ወደ ገጽ 4 ዞሯል

በመዲናዋ ከ10 ... ወደ ገጽ 4 ዞሯልመንግሥት በስምንት ... ወደ ገጽ 4 ዞሯል

በጋዜጣው ሪፖርተር 

አዲስ አበባ፡- ኢትዮጵያ በፈረንጆቹ 2050 የበካይ 
ጋዝ ልቀት መጠንን ዜሮ ለማድረስ ከፓሪሱ ስምምነት 
ጋር የሚጣጣም የረጅም ጊዜ እቅድ አውጥታ ተግባራዊ 
ለማድረግ እየሠራች መሆኑን ጠቅላይ ሚኒስትር ዐቢይ 
አሕመድ(ዶ/ር) ገለጹ።

ጠቅላይ ሚኒስትሩ በግብጽ ሻርም ኤል ሼክ 
እየተካሄደ ባለው ዓለም አቀፉ የአየር ንብረት ለውጥ 
ጉባኤ ላይ እንደተናገሩት፤ ኢትዮጵያ ባለፉት አራት 
አመታት 25 ቢሊየን ችግኞች፣ አንድ ዜጋም 250 ችግኞች 
መትከሉን ጠቅሰዋል።

በንግግራቸውም በአየር ንብረት ለውጥ ሳቢያ 
ምስራቅ አፍሪካ በተደጋጋሚ በድርቅ እና በጎርፍ አደጋ 
መጠቃቱን ያነሱት ጠቅላይ ሚኒስትሩ፤ ኢትዮጵያም 
ስጋት ላይ መሆኗን አውስተዋል።

መጥፎ አጋጣሚዎችና ተግዳሮቶችን ወደ መልካም 
አጋጣሚዎች መቀየር ችለናል ያሉት ጠቅላይ ሚኒስትር 
ዐቢይ፤ የህዝቡን አደጋ የመቋቋም አቅም ማሳደግ እና 
የተፈጥሮ ሀብቶችን ደህንነት መጠበቅ መቻሉንም 
አስረድተዋል።

ከዚህ ባለፈም ኢትዮጵያ ዘላቂ፣ ለሁሉም ተደራሽ 
የሆነ እና ርካሽ ታዳሽ ሀይልን ለዜጎቿና ለቀጣናው 
ለማዳረስ እየሰራች መሆኑንም አንስተዋል።

ጠቅላይ ሚኒስትሩ በንግግራቸው፤ ኢትዮጵያ 

- ጠቅላይ ሚኒስትር ዐቢይ አሕመድ(ዶ/ር)

- ለሌማት ትሩፋት ንቅናቄ ስኬት ሁሉም ኃላፊነቱን ሊወጣ ይገባል 

ውብሸት ሰንደቁ 

አዲስ አበባ፡- በአዲስ አበባ ከተማ አስተዳደር ከ10 
ቢሊየን ብር በላይ በሆነ ወጪ አንድ ሺህ ኪሎ ሜትር 
ያህል የኤሌክትሪክ ኃይል ማስተላለፊያ መሥመር ማደስ 
መቻሉን የኢትዮጵያ ኤሌክትሪክ ኃይል ገለጸ።

በመዲናዋ ከ10 ቢሊየን ብር 
በላይ በሆነ ወጪ የኤሌክትሪክ 
ኃይል ማስተላለፊያ መሥመር 

እድሳት ተከናውኗል

በወረቀት ዋጋ መናር 
እና በተደራራቢ ታክስ 

ምክንያት የዘርፉ ህልውና 
አደጋ ላይ ወድቋል

የማዕድን ዘርፉ 
በአግባቡ ከተመራ 

ሀገራችንን ከድህነት 
ለማውጣት ያስችላል

ዳግማዊት ግርማ

አዲስ አበባ፡- የማዕድን ዘርፉ በአግባቡ ከተመራ 
ሀገራችንን ከድህነት ለማውጣት ያስችላል ሲሉ 
ፕሬዚዳንት ሣህለወርቅ ዘውዴ ተናገሩ። በሚቀጥሉት 15 
ዓመታት ዘርፉ የሚኖረውን ኢኮኖሚያዊ ጠቀሜታ ወደ 

ሚኒስትር ዴኤታ ሰላማዊት ካሣ

ዶክተር ገበየሁ ሊካሳ



አዲስ ዘመን    ዓርብ ኅዳር 2 ቀን 2015 ዓ.ምገጽ 2

ዜና

ህብረቱ በግጭት ለተጎዱ አካባቢዎች የ31 
ነጥብ 5 ሚሊዮን ዩሮ ድጋፍ አደረገ

በጋዜጣው ሪፖርተር

አዲስ አበባ፡- የአውሮፓ ህብረት በኢትዮጵያ በግጭት 
በተጎዱ አካባቢዎች የተቋረጡ የጤና አገልግሎቶችን 
ማስጀመር የሚያስችል የ31 ነጥብ 5 ሚሊየን ዩሮ ድጋፍ 
አደረገ። 

ህብረቱ ድጋፉን ያደረገው አገልግሎቶችን 
የማስጀመር እና የአቅም ግንባታ ስራውን እንዲሰራ 
ለማስቻል ለተባበሩት መንግስታት የህጻናት መርጃ 
ድርጅት (ዩኒሴፍ) ነው። 

ድጋፉ የህፃናትና ሴቶችን ኑሮ ማሻሻልና በግጭቱ 

ከደረሰባቸው ጉዳት እንዲያገግሙ እንዲሁም የጤና 
አገልግሎቶች እንዲጀመሩ ለማድረግ ያለመ ነው ተብሏል።

በሰሜን ኢትዮጵያ በጦርነቱ ምክንያት ከ3 ሺህ በላይ 
የጤና ተቋማት ከአገልግሎት ውጪ ሆነዋል። በዚህ 
ሳቢያም ከ700 ሺህ በላይ ህፃናት መደበኛ ክትባት ጭምር 
ሳያገኙ ቆይተዋል ነው የተባለው። 

አሁን የተደረገው ድጋፍ ወደ 2 ሚሊየን የሚጠጉ 
እና በአፋር፣ አማራ፣ ኦሮሚያ፣ ትግራይ እና ደቡብ 
ክልሎች የሚገኙ ሴቶችና ህፃናትን ተጠቃሚ ያደርጋል  
ተብሏል። 

የተደረገው ድጋፍ የትምህርት አገልግሎትን 

ለማስጀመርና ለማጠናከር እንደሚያስችልም ተጠቁሟል።
በትምህርት ዘርፍ ትምህርት ቤቶችን መልሶ 

ለማቋቋምና ህፃናትን ወደ ትምህርታቸው ለመመለስ 
የሚሰራው ስራም በፕላን ኢንተርናሽናል በኩል 
እንደሚከናወን ተገልጿል።

በዚህ መሰረትም ድጋፉን ለፕላን ኢንተርናሽናል 
ለመስጠት የፊርማ ስነ-ስርዓት መካሄዱን ኤፍቢሲ 
ዘግቧል።

በሰሜን የአገሪቱ ክፍል በተካሄደው ግጭት በርካታ 
መሰረተ ልማት አውታሮች ጉዳት የደረሰባቸውና የወደሙ 
መሆኑ ይታወቃል።

በጋዜጣው ሪፖርተር

አዲስ አበባ፡- በአማራ ክልል በደቡብ ጎንደር ዞን 
ሊሞ ከምከም ወረዳ በ250 ሺህ ሄክታር መሬት ላይ 
የሚካሄደው የዘንድሮ የበጋ መስኖ ስንዴ ልማት ሥራ 
ተጀመረ።

ርዕሰ መስተዳድሩ ዶክተር ይልቃል ከፋለ በበጋ 
መስኖ ስንዴ ልማት ሥራ ማስጀመሪያ መርሐ-
ግብር ትናንት በሊሞ ከምከም ወረዳ ሲጀመር  
እንደገለጹት፤ “በዘንድሮ የበጋ ወራት ስንዴን በስፋት 
በመስኖ ለማልማት ታቅዶ ወደ ሥራ ተገብቷል” 
። አርሶ አደሩ ውጤታማ በመሆን ራሱን ከድህነት 
ለማላቀቅ የግብርና ምርት ማሳደጊያ ግብአቶችንና 
ቴክኖሎጂዎችን በአግባቡ መጠቀም አለበት።

በክልሉ የዘንድሮ የበጋ መስኖ ስንዴ ልማት 
በደቡብ ጎንደር ዞን በይፋ መጀመሩን ገልጸው፣ 
“በሊሞ ከምከም ወረዳ አርሶ አደሮች በአካባቢያቸው 
ያለ የወል መሬትን ለልማቱ በማዋላቸው ሊመሰገኑ 
ይገባል” ብለዋል። በክልሉ ከሚለማው ስንዴም 
የተወሰነውን ወደ ውጭ ለመላክ ታቅዶ እየተሠራ 
መሆኑን ርዕስ-መስተዳድሩ ተናግረዋል።

ዕቅዱ እንዲሳካ በየደረጃው ያለው አመራርና አርሶ 
አደሩ ተቀናጅተው እንዲሠሩም አሳስበዋል።

የክልሉ ግብርና ቢሮ ምክትል ኃላፊ ዶክተር 
አልማዝ ጊዜ በበኩላቸው “በክልሉ በበጋ መስኖ ስንዴ 
ከሚለማው መሬት በሄክታር በአማካይ ከ36 እስከ 
40 ኩንታል ለማግኘት ግብ ተጥሎ እየተሠራ ነው” 
ብለዋል።

በክልሉ የበጋ መስኖ ስንዴ ልማት በ250ሺህ 

የአማራ ክልል የበጋ መስኖ ስንዴ ልማት ተጀመረ

በጋዜጣው ሪፖርተር

አዲስ አበባ፡- የኢትዮ-ጅቡቲ የምድር 
ባቡር ትራንስፖርት አገልግሎት አትክልትና 
ፍራፍሬን ጨምሮ ረዥም ጊዜ የማይቆዩና 
ማቀዝቀዣ የሚፈልጉ ምርቶችን ለማጓጓዝ 
ዝግጅት እያደረገ መሆኑን አስታወቀ።

የኢትዮ ጅቡቲ ምድር ባቡር 
ትራንስፖርት አክሲዮን ማህበር ዋና 
ሥራ አስፈጻሚ ዶክተር አብዲ ዘነበ 
እንደገለጹት፤የኢትዮ-ጅቡቲ ምድር 
ባቡር ትራንስፖርት አገልግሎት የአገሪቷን 
ገቢ በመጨመር በኩል አወንታዊ ሚና 
እያበረከተ ነው። በተለይም ወሳኝ የሆኑ 
ምርቶች በማጓጓዝ በኩል ውጤታማ ስራ 
አከናውኗል።     

ለአብነትም ባለፈው በጀት ዓመት 
የአገሪቷ ዋነኛ የወጪ ምርት የሆነው ቡና 
ሙሉ በሙሉ በሚባል ደረጃ የተጓጓዘው 
በኢትዮ-ጅቡቲ ምድር ባቡር በኩል መሆኑን 
ጠቅሰዋል።   

በተጨማሪም 55 ሚሊዮን ሊትር ዘይት 
ወደ አገር ውስጥ ማጓጓዝ መቻሉን ጠቅሰው፤ 
የአፈር ማዳበሪያን ሎጂስቲክስ በማሳለጥ 
ረገድም የተሻለ ስራ ተከናውኗል ነው ያሉት። 
በዚህም ለሎጅስቲክስ ይወጣ የነበረን 1 ነጥብ 
1 ቢሊዮን ብር ማዳን መቻሉን ጠቅሰዋል።

የኢትዮ-ጅቡቲ የባቡር ትራንስፖርት 
የሚሰጠውን አገልግሎት ለማስፋት የተለያዩ 
ስራዎችን እያከናወነ መሆኑን ገልጸው፤ 
በዚህም ማቀዝቀዣ በተገጠመላቸው ዋገኖች 
አማካኝነት አትክልትና ፍራፍሬን ጨምሮ 
ሌሎች ተጨማሪ ምርቶችን ለማጓጓዝ 
እንቅስቃሴ ተጀምሯል ብለዋል።        

የትራንስፖርት አገልግሎቱን አገሪቷ 
ቅድሚያ ከምትሰጣቸው ዘርፎች ጋር 
ለማጣጣም እየተሰራ መሆኑን ጠቅሰው፤ 
ከዚህ አኳያ የማዕድን ምርቶችን ማጓጓዝ 
የሚችሉ ዋገኖች በሥራ ላይ ለማዋል 
በዝግጅት ላይ እንገኛለን ብለዋል።

ከቱሪዝም ጋር በተያያዘም ኢትዮጵያን 
እንዲሁም ጅቡቲን መጎብኘት ለሚፈልጉ 
አካላት የትራንስፖርት አገልግሎት ለመስጠት 
እንቅስቃሴ መጀመሩን አንስተዋል።    

ኢትዮ-ጅቡቲ ትራንስፖርት አገልግሎት 
አቅሙን ለማሳደግ ትልልቅ ግቦችን ቀርጾ 
እየተንቀሳቀሰ መሆኑን አመልክተው፤ 
በአሁኑ ወቅት 240 ተሽከርካሪዎችን በአንድ 
ጊዜ ማጓጓዝ የሚያስችል አቅም ተፈጥሯል 
ነው ያሉት።    

የኢትዮ-ጅቡቲ የምድር ባቡር 
ትራንስፖርት በኢትዮጵያና ጅቡቲ መካከል 
ያለውን ትስስር በማጠናከር ለቀጣናዊ 
ውህደት የበኩሉን ድርሻ እየተወጣ መሆኑንም 
ዋና ስራ አስፈጻሚው መናገራቸውን ኢዜአ 
ዘግቧል።

የኢትዮ-ጅቡቲ 
ምድር ባቡር የአትክልትና 

ፍራፍሬ  ምርቶችን 
ለማጓጓዝ ተዘጋጅቷል

ሄክታር መሬት ላይ እንደሚካሄድ ገልጸው፤ በአጠቃላይ 
ከሚለማው ከ21 ሺህ ሄክታር በላይ የሚሆነው 

በደቡብ ጎንደር ዞን እንደሚገኝ መናገራቸውን ኢዜአ 
ዘግቧል።

ዜና

የልማት ኮሪደሮችንና የቱሪዝም መዳረሻዎችን 
የሚያገናኝ መሪ ፕላን ይፋ ሆነ

ዘላለም ግዛው

አዲስ አበባ:- ለቀጣይ 30 ዓመታት እንዲተገበር 
የተዘጋጀው የተቀናጀ የትራንስፖርት እና ሎጂስቲክስ 
መሪ ፕላን የልማት ኮሪደሮችንና የቱሪዝም መዳረሻዎችን 
በማገናኘት የኢኮኖሚ እድገትን እንደሚያሳልጥ 
የትራንስፖርትና ሎጂስቲክስ ሚኒስትሯ ወይዘሮ 
ዳግማዊት ሞገስ ገለጹ። 

ከአፍሪካ ልማት ባንክ በተገኘ የገንዘብ ድጋፍ 
ተግባራዊ የሚደረገው መርሀ ግብር ሁሉንም 
የትራንስፖርት ዘርፎችን ያማከለ መሆኑን ጠቁመዋል። 
ትናንት ይፋ የተደረገው ማስተር ፕላኑ ከግብርና፣ 
ከቱሪዝም፣ ከማዕድን፣ ከከተማ ልማት፣ ከኢንዱስትሪ 
ልማትና ሌሎች ዘርፎች መስተጋብር ታሳቢ በማድረግ 
የተዘጋጀ ሰነድ መሆኑንም ወይዘሮ ዳግማዊት ተናግረዋል።  

እአአ ከ2022-2052 የሚተገበረው መርሀ ግብር፤ 
የኢኮኖሚ እድገትን የሚደግፍና የሚያፋጥን፣ ተደራሽ፣ 
የተቀናጀ፣ ቀልጣፋ፣ አስተማማኝ፣ ደህንነቱ የተጠበቀ 
የትራንስፖርት ስርአት ይዘረጋል ብለዋል። 

የውሃ ፣ የየብስ፣ የአየርና የባቡር ትራንስፖርቶችን 
ወደ ልማት ማዕከላት የሚያስተላልፍ መስመር ይዘረጋል። 
ዘላቂ፣ ለከባቢ ተስማሚና ለዘርፉ እድገት ዘመናዊ 
ቴክኖሎጂዎችን ታሳቢ በማድረግ ተዘጋጅቷል።      

ማስተር ፕላኑ በሚኒስቴሩ ፖሊሲዎቹ የትግበራ 
ስልት በተቀመጠው መሰረት  የዘርፎቹን ግቦች 
ለማሳካት ከፍተኛ አስተዋጽኦ እንዳለው በመጠቆም፤ 

የግሉ ዘርፍ ግንባር ቀደም ሚና እንዲወስድ ያደረገ፣ 
ሚኒስቴር መስሪያ ቤቶችና ተጠሪ ተቋማትም የፖሊሲ 
ግብአትና የአስተዳደር ሚና እንዲወጡ ያስቻለ አካሄድን 
መዘርጋቱንም ነው ያመለከቱት። 

ኢትዮጵያ በቀጣዩቹ 10 ዓመታት የአፍሪካ የብልጽግና 
ተምሳሌት የመሆን ራዕይ ሰንቃ ለትግበራውም በተለያዩ 
መስኮች ጥረቶቿን መቀጠሏን የጠቆሙት ወይዘሮ 
ዳግማዊት፤  በሁሉም የዘርፉ መስኮች የሚታዩ 
ውጤቶችን ወደ ላቀ ደረጃ ለማሸጋገር ያለመው የዘርፉ 
እቅድ ተግባራዊ በመደረግ ላይ መሆኑን ገልጸዋል። 

ዘርፉን በብቃት ለመምራት ሚኒስቴሩ ፖሊሲዎች፣ 
የአሰራር ማስፈጸሚያዎችንና እስትራቴጂዎችን በመቅረጽ 
የ10 ዓመት መሪ የልማት እቅድ በማዘጋጀት ወደ ስራ ገብቶ 
በሁሉም መስኮች መልካም አፈጻጸም በማስመዝገብ ላይ 
መሆኑን ጠቁመዋል።

ጥራት ያለው የትራንስፖርት ሎጂስቲክስ መሰረተ 
ልማትና ውጤታማ አገልግሎት ተቀናጅተው ለአገርና 
ሕዝብ ኢኮኖሚ ዕድገት የትራንስፖርትና ሎጂስቲክስን 
በማቀናጀት የመንገድ፣ የባቡር፣ የአየር፣ የባህርና የአገር 
ውስጥ ትራንስፖርት ንዑስ ዘርፍ ማእከል ያደረጉ 
ፖሊሲዎች በዝግጅት ላይ እንደሚገኙ ተናግረዋል።       

በዘርፉ የታዩ ለውጦችን ወደ ላቀ ደረጃ 
ያሸጋግራል የተባለው የ10አመት እቅድ ትግበራ ላይ 
መሆኑን ተናግረዋል። በዘርፉ ተስፋ ሰጪ ለውጦች 
መታየታቸውን ሆኖም በርካታ ቀሪ ስራዎች መኖራቸውን 
ነው የተናገሩት።

የአፍሪካ ልማት ባንክ የምስራቅ አፍሪካ ቀጣና 
ምክትል ዋና ዳይሬክተር ዶክተር አብዱል ካማራ 
በበኩላቸው፤ አፍሪካውያን በንግድ ለመተሳሰርና የ20 30 
አጀንዳን እውን ለማድረግ አፍሪካውያን በመሰረተ ልማት 
መተሳሰር እንዳለባቸው አመልክተዋል። 

 ለዚህም ትብብር ማድረግ አለባቸው ብለዋል። 
ለማስተር ፕላኑ ስኬት ባንካቸው ልዩ ትኩረት 
እንደሚሰጥም አመልክተዋል።

የኢትዮጵያ መንገዶች አስተዳደር ምክትል 
ዳይሬክተር አቶ የትምጌታ አስራት እንደገለጹትም፤ ከ10 
ዓመታት በፊት 50 ሺህ ኪሎ ሜትር የነበረው የመንገድ 
መሰረተ ልማት ዝርጋታ ዘንድሮ 160 ሺህ መድረሱን፣ 
ከዚህ ውስጥ 20 ሺህ ኪሎ ሜትር በታች የአስፋልት 
መንገድ መሆኑን ጠቁመዋል። 

ላለፉት 25 ዓመታት ለመንገድ ልማት ዘርፍ ግማሽ 
ትሪሊዮን ብር ወጪ መደረጉን፤ ሆኖም አሁንም በተለይ 
የአስፋልት መንገድ በስፋት መዘርጋት እንደሚያስፈልግ 
የሚጠቁም መሆኑን አመልክተዋል። 

ወደ ልማት ማዕከሎች፣ ወደቦች፣ የቱሪዝም 
መደረሻዎችና ጎረቤት አገሮች የሚዘረጉ ተሽከርካሪዎች 
በፍጥነት የሚጓዙባቸው እንደአዲስ - አዳማ መንገድ 
ዝርጋታ ከተማን ከከተማ፣ ገጠርን ከከተማና ከጎረቤት 
አገራት ጋር የሚያገናኙ በስፋት ያስፈልጋሉ ነው ያሉት።

ለዚህም ግልጽ፣ የወደፊቱን የሚያሳይ፣ ለቀጣይ 
ትውልድ የሚሻገር ማስተር ፕላን መዘጋጀቱ ትልቅ ዕድል 
መሆኑንም ነው የገለጹት።  

ፋንታነሽ ክንዴ

አዲስ አበባ፡- ከወረቀት ዋጋ መናርና በዘርፉ ላይ 
በሚጣሉ ተደራራቢ ታክሶች ምክንያት የዘርፉ ህልውና 
አደጋ ላይ መውደቁን የኢትዮጵያ አሳታሚዎችና አታሚዎች 
ማህበር አስታወቀ። በዘርፉ የሚስተዋሉ ማነቆዎችን 
ለመቅረፍ መንግስት ትኩረት እንዲሰጥም ማህበሩ ጠይቋል። 

የኢትዮጵያ አሳታሚዎችና አታሚዎች ማህበር ሰብሳቢ 
አቶ ዘነበ ደነቀ የማህበሩ ጠቅላላ ጉባኤ ትናንት ሲካሄድ 
እንደገለጹት፤ የወረቀት ዋጋ በየጊዜው እየናረ መሄድና 
ተደራራቢ ታክሶች የዘርፉ ህልውና አደጋ ላይ ወድቋል። 

በወረቀት ዋጋ መናርና በሌሎችም የሕትመት ጥሬ 
እቃዎች ላይ የተጣለው ተደራራቢ ግብር ዘርፉን በእጅጉ 
እየፈተነው ነው ያሉት አቶ ዘነበ፤ በአንጻሩ ከውጭ 
ታትመው በሚገቡ መጽሐፍት ላይ የሚከፈለው ግብር 
አነስተኛ መሆን ችግሩን ‹‹በእንቅርት ላይ ጆሮ ደግፍ›› ይሉት 
አይነት አድርጎታል ብለዋል።

በመጻሕፍት ዝግጅት አታሚዎችንና አሳታሚዎችን 
እንደ ባለድርሻ ቆጥሮ አለማወያየት፣ የሕትመት ግብዓቶች 
እጥረት፣ የሰለጠነ  የሰው ሀብት እጥረት፣ በጨረታ ወቅት 
የአታሚዎችንና አሳታሚዎችን አቅም ለማጥናት ያለው 
ሙከራ አናሳ መሆን በዘርፉ ጎልተው ከሚስተዋሉ ችግሮች 
መካከል መሆናቸውንም  አቶ ዘነበ ገልጸዋል።

በአገራችን ካለው የሕትመት ሥራ ውስጥ ከፍተኛውን 
ድርሻ የሚይዘው የተማሪ መማሪያ መጽሐፍት ሕትመነት 
ነው ያሉት ሰብሳቢው፤ ባለፉት 15 ዓመታት በዚህ ዘርፍ 
ሴክተሩ ያገኘው የጎላ ጥቅም የለም። የሚመለከታቸው ሁሉ 

አታሚዎችንና አሳታሚዎችን 
በማጠናከር በመጻሕፍት 
ዝግጅትና ሕትመት መሥራት 
ያለበትን ሥራ እንዲሠራ 
ምቹ ሁኔታዎችን መፍጠር 
እንደሚገባም ገልጸዋል።

ማህበሩ በሚፈለገው ልክ 
ጠንክሮ መውጣት እንዳልቻለ 
ያመለከቱት ሰብሳቢው፤  
ማህበሩ ቢጠናከርና ዘርፉ 
ተገቢው ድጋፍ ቢደረግለት 
በርካታ የሥራ እድል መፍጠር 
ብሎም ከፍተኛ የገቢ ግብር ማመንጨት ይችላል። 
በመሆኑም ይህ ማህበር እንዲጠናከር ሁሉም ባለድርሻ 
አካላት ድጋፍ እንዲያደርጉ ጠቁመዋል።

በመድረኩ የዳሰሳ ጥናት ያቀረቡት የቀድሞው የደራሲን 
ማህበር ፕሬዚዳንት ደራሲ ጌታቸው በለጠ በበኩላቸው፤ 
የኢትዮጵያ አታሚዎችና አሳታሚዎች ላይ የሚስተዋለው 
ችግር  ዘርፈ ብዙ መሆኑን ገልጸዋል።  የወረቀት ዋጋ 
ከጊዜ ወደ ጊዜ እየናረ ነው ያሉት ደራሲው፤ በውጭ 
ምንዛሪ እጥረትም ወረቀትና ሌሎችም አስፈላጊ ግብዓቶች 
በሚፈለገው መጠን አይገቡም ብለዋል።

የኢትዮጵያ የትምህርት ስርዓት በፈጣን ሁኔታ እያደገ 
የተማሪዎች የማስተማሪያ መጽሐፍት ክለሳ ተከናውኖ 
ሕትመት እየተከናወነ መሆኑን ጠቁመው፤ የሕትመት 
ሁኔታውን ለማስተካከል በሚል በውጭ አገራት 
እንዲታተሙ እየተደረገ  በመሆኑ በብድርም በእርዳታም 

የሚመጣ ገንዘብ ተመልሶ ከአገር እየወጣ ነው። ይህ 
ደግሞ አገር የውጪ ምንዛሪ እንድታጣና የአገር ውስጥ 
አሳታሚዎችና አታሚዎች ተገቢውን ትኩረት እንዳያገኙ 
የሚያደርግ ስለሆነ ሊታሰብበት እንደሚገባ ጠቅሰዋል።

ትውልድ የሚቀረጸው በቴክኖሎጂ ብቻ ሳይሆን 
በመጻሕፍት ጭምር መሆኑን ጠቅሰው፤  ሕትመት ዘርፉ ላይ 
የሚስተዋሉ ማነቆዎች ተቀርፈው ዜጎች መጽሐፍትን እንደ 
ልብ የሚያገኙበትን መንገድ መፍጠር ካልተቻለ ትውልዱ 
በዘመን አመጣሽ ቴክኖሎጂ ተወስዶ ማንነቱን እንዳያጣ 
ትኩረት መስጠት ይገባል ብለዋል።

መንግሥት ለዘርፉ ትኩረት በመስጠት ሪፎርም 
እንዲሠራበትና ወረቀትን ጨምሮ ሌሎችም ግብዓቶች ላይ 
የተጣሉ ከፍተኛ ግብሮች እንዲሻሻሉ በማድረግ ተስፋ 
የቆረጡ አታሚዎችና አሳታሚዎች እንዲጠናከሩ መሥራት 
እንዳለበት ገልጸዋል።

በወረቀት ዋጋ መናር እና በተደራራቢ ታክስ 
ምክንያት የዘርፉ ህልውና አደጋ ላይ ወድቋል

ጌትነት ተስፋማርያም

አዲስ አበባ:- የኢትዮጵያ አገራዊ ምክክር ኮሚሽንና 
የኢትዮጵያ ሲቪል ማኅበረሰብ ድርጅቶች ምክር 
ቤት በጋራ ለመስራት ያደረጉት ስምምነት የምክክሩን 
ውጤታማነት ለማሳደግ እንደሚረዳ ተገለጸ።

የኢትዮጵያ አገራዊ ምክክር ኮሚሽን ሰብሳቢ 
ፕሮፌሰር መስፍን አርዓያና የኢትዮጵያ ሲቪል 
ማኅበረሰብ ድርጅቶች ምክር ቤት ዋና ዳይሬክተር 
አቶ ሔኖክ መለሠ በተቋማቸው መካከል የተደረገውን 
የትብብር ማዕቀፍ ስምምነት ተፈራርመዋል።

የኮሚሽኑ ሰብሳቢ ፕሮፌሰር መስፍን እንደገለጹት፤ 
ስምምነቱ በጋራ ለመስራትና ለመተባበር የሚረዳ 
በመሆኑ የምክክር ሂደቶቹን ውጤታማ ለማድረግ 
ያግዛል።  

አገራዊ የምክክር ኮሚሽኑ ስራ በጀመረበት ወቅት 
በመጀመሪያ በምን እናግዛችሁ የሚል ጥሪ የቀረበልን 
ከኢትዮጵያ ሲቪል ማኅበረሰብ ድርጅቶች ምክር 
ቤትና ህብረት ነው ያሉት ፕሮፌሰር መስፍን፤ አሁንም 
የመጀመሪያውን የጋራ ትብብር ማዕቀፍ ስምምነት 
መፈራረማችን የሚያስደስት ነው ሲሉ ተናግረዋል።  

የሲቪክ ማህበረሰበቡ አካላት በተለያዩ ቦታዎች 
ላይ እስከታችኛው ህብረተሰብ ወርደው በርካታ 
ክንውኖችን ይፈጽማሉ፤ ቅድሚያ ለዜጎች በመስጠት 
ስራዎቻቸውን ያከናውናሉ፤ በስራዎቻቸው ሁሉንም 
የማህበረሰብ አካል ለማግኘት ዕድል አላቸው ብለዋል።

በመሆኑም ኮሚሽኑ አካታችና ሁሉን አቀፍ 
የምክክር ሂደቶችን ማድረግ እንዲችል ከኢትዮጵያ 
ሲቪል ማኅበረሰብ ድርጅቶች ምክር ቤት ጋር ስምምነት 
መፈጸሙ ሁሉን አቀፍ ስራ ለማከናወን እንደሚረዳው 
ገልጸዋል። 

የሲቪል ማኅበረሰብ ድርጅቶች ምክር ቤት 
ዋና ዳይሬክተር አቶ ሔኖክ መለሠ በበኩላቸው፤ 
በስምምነቱ መሰረት የምክክር ሂደቶቹ ላይ ሕጉን 
በተከተለ መንገድ አስፈላጊውን ድጋፍ ለማድረግ ዝግጁ 
ነን ብለዋል።

የምክክር ኮሚሽኑ የተጣለበትን ሀገራዊ ኃላፊነት 
በብቃት መወጣት እንዲችል በስልጠና፣ በምክረሃሳብና 
በሙያዊ እገዛዎች ጭምር ትብብር ማድረግ አስፈላጊ 
መሆኑን ገልጸዋል።

የኢትዮጵያን ዘርፈ ብዙ ችግሮች ለመቅረፍ 
መወያየትና መግባባት አስፈላጊ መሆኑን የጠቆሙት 
አቶ ሔኖክ፤ ችግሮቹ ወደቀጣዩ ትውልድ 
እንዳይተላለፉና የባሰ ጉዳት እንዳይደርስ ለመከላከል 
የአገራዊ ኮሚሽኑ የውይይት መድረኮች አስፈላጊ 
ናቸው ሲሉ ተናግረዋል። 

እንደ አቶ ሔኖክ ገለፃ ፤ ብዝሃ ባህልና ሃሳብ 
ባለበት አገር ልዩነቶቹን ወደግጭት መውሰድ ሳይሆን 
ልዩነቶቹን ሃብት አድርጎ መጠቀም ይገባል። ለዚህ 
ደግሞ የአገራዊ ምክክር ኮሚሽኑን ስራዎች እየደገፉ 
ለውጤታማነቱም ትብብር ማድረግ አስፈላጊ ነው። 

የኢትዮጵያ ሀገራዊ ምክክር ኮሚሽንና የኢትዮጵያ 
ሲቪል ማህበረሰብ ድርጅቶች ምክር ቤት ያደረጉት 
ስምምነት አገራዊ ምክክር ኮሚሽኑ በተቋቋመበት 
አዋጅ ቁጥር 1265/2014 ላይ በተቀመጡት መርሆዎች 
መሰረት ተፈጻሚ እንደሚሆኑ ተገልጿል። 

ኮሚሽኑና ምክር ቤቱ ያደረጉት ስምምነት ለአንድ 
ዓመት የሚቆይ ሲሆን ስልጠና ለመስጠት፣ በትብብር 
ለመስራትና ሙያዊ እገዛንም ለማድረግ እንደሚረዳ 
ታውቋል።

ስምምነቱ የምክክሩን 
ውጤታማነት ለማሳደግ 

እንደሚረዳ ተገለጸአቶ ዘነበ ደነቀደራሲ ጌታቸው በለጠ

ዜና

ከ1ኛው ገፅ የዞረ

ከ1ኛው ገፅ የዞረ

ከ1ኛው ገፅ የዞረ

ከ1ኛው ገፅ የዞረ

ሳሙኤል ወንደሰን

አዲስ አበባ፦ በኢትዮጵያ የንግድ እንቅስቃሴ ምቹነትን 
ለማሻሻል እየተሠራ ያለው ሥራ ውጤታማ መሆኑን 
የቢዝነስ ኢንቫይሮመንትና ኢንቨስትመንት ክላይሜት 
እንዲሁም ኢ-ገቨርንመንት ፕሮጀክት ቡድን መሪ አልቤርቶ 
ጎሜዝ ገለጹ።

በአውሮፓ ህብረት የሚደረገው የቢዝነስ ኢንቫሮመንትና 
ኢንቨስትመንት ክላይሜት እንዲሁም ኢ-ገቨርንመንት 
ፕሮጀክት ቡድን መሪ አልቤርቶ ጎሜዝ እንደገለጹት፤ 
ኢትዮጵያ ያላትን የንግድ እንቅስቃሴ አመቺነት ደረጃን 
ከ159 ወደ 100ኛ ደረጃ ለማሻሻል እየተሠራ ነው።

ፕሮጀክቱ በኢትዮጵያ የንግድ ሁኔታን ለማሻሻል፣ 
የግሉ ዘርፍ ልማትን ለማጎልበት፣ የሥራ ስምሪት እና የገቢ 
እድሎችን ለመፍጠር ከሥራ ቀላልነት አንፃር  አስተዋጽዖ 
እያደረገ ነው። በዚህም ባለፉት ወራት ውስጥ በታየው 
አፈፃፀም በኢትዮጵያ የንግድ እንቅስቃሴ ምቹነትን ለማሻሻል 
እየተሠራ ያለው ሥራ ውጤታማ ነው ብለዋል።

የኢትዮጵያን የንግድ እንቅስቃሴ ቀላልነትን ለማሻሻል 

እየተተገበረ ያለውን የመንግስት ሥራን ፕሮጀክቱ  እየደገፈ 
ነው። በዚህም ኢትዮጵያ ያላትን የንግድ እንቅስቃሴ 
አመቺነት ደረጃን እንድታሻሽል በርካታ ሥራ እየተሰራ ነው። 

ፕሮጀክቱ የሶስት ዓመታት ቆይታ ያለው ሲሆን 
የፕሮጀክቱ ዋና ተጠቃሚዎች የገቢዎች ሚኒስቴር፣ የንግድ 
እና ቀጣናዊ ትስስር ሚኒስቴር ፣ የኢኖቬሽን እና ቴክኖሎጂ 
ሚኒስቴርና ብሔራዊ ባንክ ናቸው ያሉት የቡድን መሪው፤ 
ለገቢዎች ሚኒስቴር በተለያዩ አካባቢዎች የቴክኒክ ድጋፍ እና 
የአቅም ግንባታ ድጋፍ እየተደረገ ነው ብለዋል። 

በፕሮጀክቱ ለተቋሙ ከሌሎች ተጠቃሚዎች ጋር 
በመሆን ምክርና ሙያዊ ስልጠናዎችን እየሰጠ ነው ያሉት 
የቡድን መሪው፤ የግብር አሰባሰብ ስርዓቱን ቴክኒካል አቅም 
ለማሻሻል ለገቢዎች ሚኒስቴር የቴክኒክ ድጋፍ መደረጉን 
ተናግረዋል። 

የገቢዎች ሚኒስቴር የመረጃና ቴክኖሎጂ ማዕከል ኃላፊ 
አቶ ብርሃኑ ማሞ በመክፈቻ ንግግራቸው ላይ እንደተናገሩት፣ 
በገቢዎች ሚኒስቴር የአይቲ ኔትዎርክ ማሻሻያ ዋና አላማ 
የኔትዎርክ መሠረተ ልማትን ማሻሻል ሲሆን፤ ዓላማውም 
በሚኒስቴሩ የታቀደውን የወደፊት የዲጂታላይዜሽን ማሳካት 

ነው። በዚህም ፕሮጀክቱ ለሚኒስቴሩ ዲጂታላይዜሽን ጥረት 
ትልቅ አስተዋፅኦ አለው። 

የአውሮፓ ህብረት ከኢትዮጵያ መንግስት ጋር 
የሚያደርገው ትብብር ሊቀጥልና ለኢኦዲቢ ማሻሻያ መሳካት 
ሁሉም የበኩሉን ሊወጣ ይገባል ያሉት አቶ ብርሃኑ፤ 
የኢትዮጵያ መንግስት የሀገሪቱን የኢንቨስትመንት ሁኔታ 
ለማሻሻልና የግል ሴክተሩ በኢኮኖሚው ውስጥ ያለውን 
ተሳትፎ ለማሳደግ ቀላል የቢዝነስ ማሻሻያ አጀንዳዎችን 
በንቃት በመተግበር ላይ ይገኛል ብለዋል። 

መንግስት ኢትዮጵያ ያላትን የንግድ እንቅስቃሴ 
አመቺነት ደረጃን ለማሻሻል ትኩረት አድርጎ እየሰራ ነው። 
በዚህም የቢኢሲ ፕሮጀክት የግብር አሰባሰብ ስርዓቱን 
ቴክኒካል አቅም ለማሻሻል ከተለያዩ ተቋማት ጋር በመሆን 
ለገቢዎች ሚኒስቴር የቴክኒክ ድጋፍ አድርጓል ብለዋል።

የኢኖቬሽንና ቴክኖሎጂ ሚኒስቴር የዲጂታል 
ትራስፎርሜሽን ፕሮግራም ኃላፊ ዶክተር አብዮት ባዬ 
በበኩላቸው፤ ኢትዮጵያ ሰፊ የኢኮኖሚ ማሻሻያ አካል 
በመሆን በሀገሪቱ ያለውን የንግድ ሥራ ቀላልነት ለማሻሻል 
ጥረቷን ቀጥላለች።

ዶክተር አብዮት እንደተናገሩት፤ ባለፉት ወራት 
የመንግስት መስሪያ ቤቶች በአስሩ ጠቋሚዎች ላይ የወሰዱት 
እርምጃ በሀገሪቱ ያለውን የንግድ እንቅስቃሴ ለማቃለል 
ትልቅ ሚና አለው።

እነዚህ እርምጃዎች ከአገራዊ ማሻሻያው ጎን ለጎን 
ሲተገበሩ ጊዜንና ወጪን በመቆጠብ የግሉ ሴክተርን ተሳትፎ 
እንዲሁም ቢሮክራሲን ለማሻሻል ያግዛሉ ብለዋል።

የኢትዮጵያን የንግድ ደረጃ አሰጣጥ ቀላልነት ለማሻሻል 
አሥሩ ዋና ዋና ጠቋሚዎች በንግድ ሥራ መጀመር፣ 
በግንባታ ፈቃድ፣ በንብረት መመዝገቢያ፣ ኤሌክትሪክ 
ማግኘት፣ ብድር ማግኘት፣ ግብር መክፈል፣ ድንበር ተሻጋሪ 
ንግድ፣ ኪሳራን በመፍታት፣ እንዲሁም ሌሎች መብቶችን 
በማስጠበቅ እና ውሎችን በማስከበር ላይ ያተኩራሉ ሲሉም 
ጠቁመዋል።

ኢትዮጵያ በአስሩ ዋና ዋና ጠቋሚዎች ላይ የንግድ 
እንቅስቃሴን ቀላል ለማድረግ ተጨባጭ እርምጃዎችን 
መውሰድ የጀመረች ሲሆን፤ አዲስ የተጀመሩት ማሻሻያዎች 
ሀገሪቱን በሚቀጥሉት ሶስት አመታት 100 ቀዳሚ ሀገራት 
ዝርዝር ውስጥ እንድትገባ ያስችላታል ብለዋል።

የንግድ እንቅስቃሴ ምቹነትን ለማሻሻል እየተሰራ ነው

«ኢትዮጵያ...

በዚሁ መሰረት ከጥቅምት 20 እስከ 27፣ 2015 ድረስ 
ባሉት ስምንት ቀናት ውስጥ መንግሥት በመጀመሪያ 
ዙር የሰብዓዊ ዕርዳታ የምግብ አቅርቦት መካከል በሽሬ፣ 
በሽራሮ፣ በአክሱም፣ በአዲ ደአሮ፣ በአዲ ነብሪ እና አዲ 
ሀገራይ እንዲሁም ሰለክለካ ከተሞችና ወረዳዎችን ጨምሮ 
በድምሩ ለ108 ሺህ ለሚሆኑ ዜጎች የምግብ ድጋፍ 
ለማድረግ ተችሏል። 16 ሺህ 100 ኩንታል ስንዴ ድጋፍ 
መደረጉንም አክለው ተናግረዋል።

ከዚህ በተጨማሪም ከ6 ሺህ 500 ኩንታል በላይ 
አልሚ ምግቦች ለሚያስፈልጋቸው ዜጎች እንዲደርሳቸው 
ተደርጓል።

በራያ፣ ራያ አላማጣ እና ኮረም ለሚገኙ ወገኖችም 
በተመሳሳይ ከ43 ሺህ 300 ኩንታል በላይ ስንዴ እንዲሁም 
ከ7 ሺህ 300 ኩንታል በላይ አልሚ ምግብ ለ287 ሺህ 

መንግሥት በስምንት...

17 በመቶ ለማሳደግ እየተሰራ መሆኑም ተመላክቷል።
በትናንትው እለት “Mintex” ዓለም አቀፍ የማዕድንና 

ቴክኖሎጂ ኤክስፖ በሚሊኒየም አዳራሽ ሲከፈት የመክፈቻ 
ንግግር ያደረጉት የኢፌዲሪ ፕሬዚዳንት ሣህለወርቅ ዘውዴ 
እንዳሉት፤ የማዕድን ዘርፉ በፍትሃዊ መንገድ ከተመራ 
ሀገራችንን ከድህነት ለማውጣት ያስችላል። 

የማዕድን ስራ ለህገወጥ ተግባራት የተጋለጠ በመሆኑ 
ይህንን መከላከል እንደሚገባ የገለጹት ፕሬዚዳንቷ፤ ዘርፉ 
በፍትሀዊና አግባብ ባለው መንገድ ከተመራ በኢኮኖሚው 
ላይ ከፍተኛ አስተዋፅኦ ማበርከት የሚችል  መሆኑንም 
ተናግረዋል።

ማዕድን በባህሪው ራሱን የማይተካ እና አላቂ በመሆኑ 

የማዕድን ዘርፉ...

የአዲስ አበባ ከተማ አስተዳደር ኤሌክትሪክ አገልግሎት 
ዋና ሥራ አስፈፃሚ ዶክተር ገበየሁ ሊካሳ ለኢትዮጵያ 
ፕሬስ ድርጅት እንደገለጹት፤ በመዲናዋ ወደ ሁለት ሺህ 
ኪሎ ሜትር የመካከለኛ የኤሌክትሪክ ኃይል ማስተላለፊያ 
መሥመር አለ። 

በአጠቃላይ የኤሌክትሪክ ኃይል ማስተላለፊያ 
መሥመሮችን ለማደስ በአራት ምዕራፍ ተከፋፍሎ እየተሠራ 
ሲሆን ባለፉት የሥራው ሁለት ምዕራፎች ከ10 ቢሊየን 
ብር በላይ በሆነ ወጪ አንድ ሺህ ኪሎ ሜትር የሚሆነው 
ታድሷል። 

ይህም የሚያሳየው የኤሌክትሪክ ኃይል ማስተላለፊያ 
መሥመር መልሶ ግንባታ አኳያ ሲሰላ 50 በመቶ የመካከለኛ 
የኤሌክትሪክ ማስተላለፊያ መሥመር መልሶ ግንባታ 
ተጠናቋል የሚለውን ነው ብለዋል።  

የኤሌክትሪክ ኃይል ማስተላለፊያ መሥመር ጥገናው 
ለመዲናዋ  ነዋሪዎች የማይቆራረጥና አስተማማኝ የሆነ 
የኤሌክትሪክ አገልግሎት ለማቅረብ ከሚያስችሉ ተግባራት 
አንዱ እንደሆነ የገለጹት ዶክተር ገበየሁ ፤ ወደ ጥገና ሥራው 
የተገባው ጥናት ላይ በመመስረት መሆኑን ጠቁመዋል። 

የኤሌክትሪክ ኃይል ማስተላለፊያ ሽቦዎች እና 
አቅማቸው የማይመጥን ትራንስፈርመሮች እንዳሉ ገልጸው፤ 
ባለፉት ሦስት ዓመታት በተሰበሰቡ መረጃዎች 70 በመቶ 
የኤሌክትሪክ ማስተላለፊያ መሥመሮች ያረጁ እንደሆኑ 
በጥናቶች መረጋገጡን አንስተዋል። ለአገልግሎት ጥራትም 
እነዚህን መሰረተ ልማቶች ማሻሻል እንደሚያስፈልግ አክለው 
ተናግረዋል።  

በአዲስ አበባ ከተማ በሁለት ምዕራፎች የተከናወኑት 
የኤሌክትሪክ ኃይል መሰረተ ልማቶችን የማሻሻል 
ፕሮጀክቶች መሰረተ ልማቱን መልሶ መገንባት ብቻ ሳይሆን 
ዘመኑ የደረሰባቸውን ዘመናዊና ጥራት ያላቸውን ግብዓቶች 
ተጠቅሞ የኃይል ማሰራጫ መሥመሮችን የማዘመን 
ተግባራት መከናወናቸውን የተናገሩት ሥራ አስፈፃሚው፤ 
የኃይል ማሰራጫ መሥመሮችን በኮንክሪት ምሰሶ ከመቀየር 
ባለፈ ደረጃውን በጠበቀ መልኩ በሽፍን ሽቦና በመሬት 
ውስጥ መሥመር ዝርጋታ ተቀይረዋል ብለዋል። 

የመሰረተ ልማቶቹ ግንባታና ዕድሳት ሥራዎች በቀሪ 
ሁለት ምዕራፎች እንደሚጠናቀቁም ሥራ አስፈፃሚው 
ተናግረዋል። 

እንደ ዶክተር ገበየሁ ገለጻ፤ መሰረተ ልማቶችን መልሶ 
የመገንባት ፕሮጀክት አካል የሆነው ምዕራፍ ሦስትና 
አራት 650 ኪሎ ሜትር የመካከለኛ የኤሌክትሪክ ኃይል 
ማስተላለፊያ ዕድሳት ሥራ ይከናወናል። የምዕራፍ ሦስት 
ፕሮጀክት አሁን ላይ በመከናወን ሲሆን፤ 350 ኪሎ ሜትር 
የመካከለኛ የኤሌክትሪክ ኃይል ማስተላለፊያ መሥመር 
ዕድሳትን ያካትታል። 

የምዕራፍ ሦስት ፕሮጀክት በቀጣይ ዓመት የሚጠናቀቅ 
ሲሆን፤ በአሁኑ ወቅት የፕሮጀክት አፈጻጸሙ ከ55 እስከ 60 
በመቶ ደርሷል። የመጨረሻው ምዕራፍ ደግሞ የአዲስ አበባን 
የመካከለኛ የኤሌክትሪክ ኃይል ማስተላለፊያ መሥመር 
መልሶ ግንባታ ሥራን ሙሉ ለሙሉ አድሶ ለመጨረስ 
የሚያስችል ፕሮጀክት በዓለም ባንክ ፋይናንስ ተደርጎ የጥናት 
ሥራዎች ተጀምሯል፣ የግንባታ ሥራውም በ2017 ዓ.ም ሙሉ 
ለሙሉ ይጠናቀቃል ብለዋል።

በመዲናዋ ከ10...
የምግብ ዋስትናን ለማረጋገጥ እና ወደ አረንጓዴ ልማት 
ለመሸጋገር፣ በደን ማልበስ፣ በደን መልሶ ልማት እና 
በአረንጓዴ አሻራ መርሐ ግብር የአየር ንብረት ለውጥን 
በመከላከል በኩል ፈጣን ለውጥ ማሳየቷን ጠቅሰዋል።

አያይዘውም የ10 አመቱ የእድገት እና ልማት እቅድም 
ለአየር ንብረት ለውጥ የማይበገር አረንጓዴ ኢኮኖሚን 
በመገንባት ላይ የተመሰረተ መሆኑንም አስረድተዋል።

የአረንጓዴ አሻራ ሥራ ብሔራዊ አረንጓዴ ባሕል 
እንዲስፋፋ በማድረግ የተለያዩ ትሩፋቶችን ማስገኘት 
መቻሉንም አንስተዋል።

በተጨማሪም ችግኞችን ለጎረቤት ሀገራት በማጋራት 
በቀጣናው የድንበር ተሻጋሪ ሥነ ምህዳራዊ አስተዳደር 
ትብብር እንዲጠናከር አድርጓል ነው ያሉት።

የአረንጓዴ አሻራ መርሐ ግብር ኢትዮጵያ የኃይል 
ሽግግር ላይ ያላትን ከፍተኛ የታዳሽ ኃይል አቅም ለመጠቀም 
መልካም አጋጣሚ እንደሚፈጥርላትም አስረድተዋል።

ከዓለም ህዝብ 17 በመቶ የሚሆነውን የምትይዘው 

አፍሪካ ለአየር ንብረት ለውጥ ተጋላጭ አህጉር መሆኗን 
ጠቁመው፤ በበካይ ጋዞች ልቀት ረገድም አፍሪካ አምስት 
በመቶ የሚሆነውን እንደምታበረክት አንስተዋል። 

የአየር ንብረት ለውጥን ለመዋጋት ትብብር እና 
በቂ የገንዘብ ድጋፍ እንደሚያስፈልግ የገለጹት ጠቅላይ 
ሚኒስትር ዐቢይ፤ ይሁን እንጂ አፍሪካ ከዓለም የአየር 
ንብረት ፈንድ ከ5 በመቶ በታች የምታገኘው በዋናነት 
በብድር መሆኑን ገልፀዋል።

የአየር ንብረት ለውጥን ለመከላከል በሀገር አቀፍ ደረጃ 
የተቀመጡ ግቦችን ማሳካት ቢቻልም ችግሩን በዘላቂነት 
ለመፍታት አሁንም የሚቀሩ ስራዎች መኖራቸውን 
ጠቁመዋል።

ኢትዮጵያ በአየር ንብረት ለውጥ እየተፈተነች በመሆኑ 
ተገቢው የማስተካከያ እርምጃ የማይወሰድ ከሆነ ችግሩ 
100 ሚሊየን የሚደርሱ ዜጎችን ድህነት ውስጥ ሊከት 
እንደሚችል አመላክተዋል።

በኢትዮጵያ መንግስት የተደረገው የሀገር ውስጥ 

ኢኮኖሚ ማሻሻያ ፕሮግራም ምቹ የአየር ንብረት ሁኔታን 
ለመፍጠር አስተዋፅኦ እያደረገ መሆኑንም አብራርተዋል።

ይሁን እንጂ እየተስፋፉ ካሉት ተግዳሮቶች አንጻር 
ተጨማሪ ፈንድ እንደሚያስፈልግ ነው የተናገሩት።

በተባበሩት መንግስታት የአየር ንብረት ለውጥ ጉባዔ 
ላይ ለአፍሪካ የተጨመረው የገንዘብ ድጋፍ አህጉሪቱ 
በዘርፉ ካጋጠማት ችግር ጋር የሚጣጣም መሆን 
እንዳለበትም ጠቁመዋል።

ኢትዮጵያ እየተገበረቻቸው የሚገኙ አረንጓዴ አሻራ፣ 
አረንጓዴ ኢነርጂ፣ የሌማት ትሩፋት እና የመሳሰሉት አየር 
ንብረትን መሰረት ያደረጉ ፖሊሲዎቿ የአፍሪካ ሀገራትን 
የሚያነሳሱ እና ቀጣናዊ ዲፕሎማሲን የሚያበረታቱ ናቸው 
ብለዋል።

ጠቅላይ ሚኒስትር ዐቢይ ኢትዮጵያ ዓለም አቀፋዊ 
የአየር ንብረት ለውጥ ስምምነቶችን ተግባራዊ ለማድረግ 
እና ከሚመለከታቸው አካላት ጋር በቅንጅት ለመስራት 
ቁርጠኛ መሆኗንም አረጋግጠዋል።

ዜጎች ማሰራጨት ተችሏል። በድምሩም ለ396 ሺህ ዜጎች 
አስኳይ የሰብዓዊ ዕርዳታ መቅረቡን አመላክተዋል። 

በመሰረተ ልማት መልሶ ግንባታም የተለያዩ 
ሥራዎች እየተሠሩ መሆኑን ወይዘሮ ሰላማዊት 
ተናግረዋል።የመብራት ኃይል ዝርጋታው ለሰሜን 
ወሎ እና ለአፋር ክልል በወልድያ እየተዘረጋ ያለው 
መስመር እንዲያገለግል እየተደረገ ነው ያሉት  ሚኒስትር 
ዴኤታዋ፤ ከባሕርዳር አላማጣ ያለው ዝርጋታም ጥገናው 
እየተጠናቀቀ ነው ብለዋል።

የመብራት አገልግሎት ላሊበላ እና አካባቢው፣ ቆቦ 
እና አካባቢው እንዲሁም ሰቆጣ እና አካባቢው  ሙሉ 
በሙሉ አግኝተዋል ነው ያሉት። ዝቋላ እና ዳህና ደግሞ 
በቅርቡ እንደሚያገኙ አብራርተዋል።

በጦርነቱ የተጎዱ ዜጎች ወደ መደበኛ ኑሯቸው 
እንዲመለሱ በቁርጠኝነት እየተሠራ ነው ያሉት ሚኒስትር 
ዴኤታዋ፤ በሌላ በኩል ጥላቻን መቀስቅስ እና ልዩነትን 
የሚያመጡ ነገሮችን ማቆም አንዱ የሰላም የስምምነቱ 

አካል መሆኑን አንስተዋል።
ሚኒስትር ዴኤታ ሰላማዊት ከዚህ ጋር በተያያዘ 

በመገናኛ ብዙኃን ባለስልጣን የአዘጋገብ መመሪያ 
ስለመዘጋጀቱ አስረድተው፤ መመሪያው ነፃነትን ለመገደብ 
ሳይሆን ለሰላም ጥረቱ እንቅፋት የሆኑ ዘገባዎችን ቁጥጥር 
ለማድረግ  የወጣ ነው ብለዋል።

በሌላ በኩል የሌማት ትሩፋት ንቅናቄ የተሳካ እንዲሆን 
ሁሉም ባለድርሻ አካላት ኃላፊነቱን ሊወጣ እንደሚገባ 
ጥሪ አቅርበዋል።

ባለፉት ዓመታት በርካታ የልማት ሥራዎች ሲከናወኑ 
እንደነበር እና በሌማት ትሩፋት ንቅናቄ መድገም 
እንደሚያስፈልግ ያነሱት ሚኒስትር ዴኤታዋ፤ የሌማት 
ትሩፋት ንቅናቄ የአራት ዓመታት መርኃ ግብር እንደሆነ 
ገልጸው፤ ንቅናቄው በምግብ ራስን ሙሉ ለሙሉ መቻልን 
ያለመ እንደሆነም ተናግረዋል። ንቅናቄው የተሳካ 
እንዲሆን ሁሉም ባለድርሻ አካላት ኃላፊነቱን ሊወጣ 
ይገባል ብለዋል።

የአካባቢ ደህንነትና ጥበቃን በማስቀደም መስራት እንደሚገባ 
የገለጹት ፕሬዚዳንት ሳህለወርቅ፤ በመንግስት በኩል ህግ 
ከመደንገግ ጀምሮ የግል ባለሀብቱን በማበረታታት በኩል 
የተሰራው ስራ መልካም እንደሆነ ገልጸዋል።

ኢትዮጵያ ያላትን የማዕድን ሀብት በማስተዋወቅ ዙሪያ 
ብዙ ስራ እንደሚጠበቅ የገለጹት ፕሬዚዳንቷ፤ እንደነዚህ 
አይነት መድረኮች የገበያ ትስስር በመፍጠር፣ በቴክኖሎጂ 
ልውውጥ እና በመሳሰሉት ተግባራት ላይ ትልቅ አስተዋጽኦ 
እንደሚኖራቸውም ነው የገለጹት።

ሀገሪቱ ያላትን የማዕድን ሀብት ለማስተዋወቅ በርካታ 
ስራዎችን መስራት ይጠበቅብናል ያሉት ፕሬዚዳንቷ፤  
ኤክስፖው ኢትዮጵያውያንን ጨምሮ ዓለም አቀፍ 
ማህበረሰቡ አገሪቱ ስላላት የማዕድን ሀብት በግልጽ 
እንዲያውቁ እና እንዲረዱ ያስችላቸዋልም ነው ያሉት። 
ዘርፉ ለህገወጥ ተግባር ተጋላጭ ስለሆነም መከላከሉ ላይ 
ትኩረት ሰጥተን መስራት ይኖርብናል ብለዋል::

የማዕድን ሚኒስትሩ ኢንጂነር ታከለ ኡማ በበኩላቸው፤ 
ኢትዮጵያ አሁን ላይ ከማዕድን የምታገኘው አንድ በመቶ 
ያህሉን ብቻ ነው ብለዋል:: በሚቀጥሉት 10 እና 15 አመታት 
ዘርፉ የሚኖረውን ኢኮኖሚያዊ ጠቀሜታ ወደ 17 በመቶ 
ለማሳደግ እየተሰራ መሆኑንም ገልጸዋል።

ዓለም አቀፍ ማዕድንና ቴክኖሎጂ ኤክስፖ “Mintex” 
ፕሬዚዳንት ሣህለወርቅ ዘውዴን ጨምሮ ሚኒስትሮች፣ 
የክልል ርዕሳነ መስተዳድሮች እንዲሁም ጥሪ የተደረገላቸው 
እንግዶች በተገኙበት በትናንትናው ዕለት በሚሊኒየም 
አዳራሽ የተከፈተ ሲሆን ለሶስት ቀናት እንደሚቆይም 
ታውቋል።

በማዕድን ዘርፍ የተሰማሩ የሀገር ውስጥ ባለ ሃብቶች 
ከውጭ ኩባንያዎች ጋር የገበያ ትስስር ይፈጥሩበታል 
ያሉት ሚኒስትሩ፣ በኤክስፖው በሀገር ውስጥ የሚገኙ 270 
እንዲሁም ከ90 በላይ የውጭ ኩባንያዎች እንደሚሳተፉም 
ታውቋል።

ርዕሰ አንቀፅ

ግንቦት 30 ቀን 1933 ዓ.ም ተቋቋመ
አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  ነፃ

 ሃ
ሳብ

ጦርነት በየትኛውም  ምክንያት ይካሄድ  ሊያስከትል የሚችለው  ሰብአዊና  ቁሳዊ ውድመት  
ከፍተኛ  ነው። ውድመቱን  ለማገገም የሚያስፈልገው ሀብትና ጊዜም የዛኑ ያህል እንደሆነ ይታመናል።

እኛ ኢትዮጵያውያን  ያሳለፍናቸው የበዙ የጦርነት ታሪኮችና ጦርነቶቹ  ጥለውብን  ከሄዷቸው 
ጠባሳዎች አንጻር  ለዚህ እውነት አዲስ አይደለንም። በየዘመኑ የነበሩ  ትውልዶች  የዚህ ችግር ሰለባ 
ሆነው  ስለማለፉቸውም የታሪኮቻችን  ሰፊ ገጾች  የሚተርኩት ነው።

በቅርቦቹ ዓመታት /ባለፉት ስድስት አስርቶች / የተለያየ ስሞችና  ምክንያቶች  ለተሠጣቸው 
የርስ በርስ እና የሉአላዊነት  ጦርነቶች  እንደ ሀገርና ሕዝብ  ለመክፈል የተገደድነው  ሰብአዊና ቁሳዊ 
ዋጋ በቀላሉ የሚሰላ አይደለም፤ ጥለው ያለፉት ጠባሳም  እስካሁን በአግባቡ አልታከመም።

በዚህ ሁኔታ ውስጥ እያለን ተመልሰን የገባንበት ጦርነት እንደ ሀገርና ህዝብ ከዚህ ቀደም 
ከነበሩ ጦርነቶች በከፋ ሁኔታ ከፍ ላለ ሰብአዊና ቁሳዊ ውድመት ዳርጎናል። ውድመቱ ያስከተለው 
ኢኮኖሚያዊና ማኅበራዊ ምስቅልቅል ቀላል እንደማይሆን ይታመናል።

በጦርነቱ በሚሊዮን የሚቆጠሩ ዜጎቻችን  ከቤት ንብረታቸው ተፈናቅለዋል፤ ከፍተኛ ቁጥር 
ያላቸው የማኅበራዊ አገልግሎት መስጫ ተቋማት  /መንገዶች፣ ትምህርት ቤቶች፣ ጤና ጣቢያዎች …
ወዘተ/ ወድመዋል።

ከዚህም ባለፈ በጦርነቱ ወቅት ከተካሄዱ የሰብአዊ መብት ጥሰቶች ጋር በተያያዘ  ከፍ ያለ 
የስነልቦና ጫና ውስጥ የሚገኙ ዜጎቻችን  ቁጥርም ከችግሩ ክብደት አንጻር  ቀልሎ የሚታይ 

አይደለም።
እንደ ሀገር ከጦርነት በኋላ ሊያጋጥሙ ከሚችሉ ፈታኝ እውነታዎች ጋር ፊት ለፊት የምንጋፈጥበት 

ጊዜ ወደ እኛ እየቀረበ ነው። የጀመርነው ሃገራዊ  ሰላም የማስፈን ስራ ቀጣይ ምዕራፍ  ይኸው ነው። 
ለዚህ የሚሆን ዝግጅነት መፍጠር  ደግሞ ለነገ የምንለው የቤት ስራችን አይደለም።

ሰላማችን  ጠንካራ እና ዘላቂ የሚሆነው በጦርነቱ ምክንያት የተፈጠሩ ቁሳዊ ውድመቶች  እና 
ሰብአዊ ቀውሶች ማገገም የሚችሉበትን አቅምና ቁርጠኝነት መፍጠር ስንችል ነው፤ይህ ደግሞ የአንድ 
ወገን /የሆነ አካል/  ኃላፊነት ሳይሆን የሁላችንም /የመላው ህዝባችን/  ኃላፊነት ነው።

ትናንት ለሀገር ሉአላዊነት  የሚጠበቅበትን ዋጋ ለመክፈል  መላው ሕዝባችን ዳር እስከ ዳር 
እንደተንቀሳቀሰ፤ ለሀገር ሉአላዊነትም ሲል የተከሰተውን ችግር በልበ ሰፊነት በይቅርታ ለማለፍ 
እንደወሰነ ሁሉ  የመልሶ ግንባታ ስራውም የሉአላዊነታችን አንድ  አካል አድርጎ በመውሰድ ራሱን 
ከወዲሁ ማዘጋጀት ይጠበቅበታል።

ሉአላዊነት  ከብሄራዊ ክብር ጋር የተያያዘ ፤ የዜጎችን የስነ ልቦና ከፍታ መሰረት ያደረገና ለዚሁ 
እውነታ የተገዛ መሆኑ፤በጦርነቱ ወቅት  የተሰበሩ ልቦችን ማከም፤ስብራቱ የፈጠረውን  የስነ ልቦና 
ጫና  እንዲያገግም ማስቻል ትልቁ  የነገ ስራችን ነው።

ይህንን ሥራ  በኃላፊነት መንፈስ መወጣት  በጦርነቱ ምክንያት የተፈጠሩ  ቁሳዊ ውድመቶችን 
እና ሰብአዊ ቀውሶች  እንዲያገግሙ ከማስቻል  ባለፈ ወደ ጀመርነው  ሀገራዊ ልማት ፈጥነን በአንድ 
መንፈስ እንድንመለስ የተሻለ እድል የሚፈጥር  ነው። 

በጦርነቱ አካባቢ ባለው ሕዝባችን ላይ ከጦርነቱ ጋር በተያያዘ  የደረሰ ማንኛውም አይነት ጉዳት 
/ሰብአዊም ይሁን ቁሳአዊ / የሁላችንም ጉዳት ነው። ከዚህ ጉዳት ነጻ ነኝ ሊል የሚችል የለም፤ ቢያንስ  
ቢያንስ የጉዳቱ ትርክት ክብደት ስሜቱንና መንፈሱን  መጉዳቱ የማይቀር ነው።

ከዚያም በላይ  ጦርነቱ ሳንፈልገው የገባንበት እንደ ሕዝብ አላስፈላጊ ብዙ ዋጋ ያስከፈለን 
መሆኑ፤ የጦርነቱን ጉዳት እንድንጋራ /የራሳችን አድርገን  እንድንወስድ ያስገድደናል ፤ለዚህ ደግሞ 
ሰው መሆናችን በቂና ከበቂ በላይ ነው።   

ከዚህ የተነሳም ዜጎች ፣ ሀብት ያለው በሀብቱ ፤ እውቀት ያለው በእውቀቱ ፣ጉልበት ያለው በጉልበቱ፤ 
እንደ ሃይማኖተኛ ማኅበረሰብ ደግሞ ሁሉም ዜጋ በጸሎቱ ሊተጋ ይገባል። የጀመርነውን ልማት 
አስቀጥለን የበለጸገች ሀገር ለመፍጠርና ለመጪው ትውልድ ለማስተላለፍ ከዚህ ውጪ ሌላ አማራጭ  
የለንም!  

መልሶ ግንባታው የሁሉንም 
ርብርብ ይጠይቃል!

እርቁና አንድምታው
(MaR) ግርማ

ስንሰቃይበት ከከረምነው የጦርነት ዜና (መርዶ) 
መለስ ካልን ሁለተኛ ሳምንታችን ነው። መርዶና ሰቆቃው 
መንግሥትና ሕወሓት ጦርነቱን ለማቆም በመስማማታቸው 
ዜና (በቀድሞ የናይጀሪያ ፕሬዚዳንትና የአፍሪካ ኅብረት 
የአፍሪካ ቀንድ ልዩ መልዕክተኛ ኦሉሴጉን ኦባሳንጆ 
የተመራው፣ ባለፈው ሳምንት በደቡብ አፍሪካ (ፕሪቶሪያ) 
የተካሄደውና የተደረሰበት የተኩስ ማቆምና የሰላም 
ስምምነት) መተካቱም እንደዚሁ ሁለተኛ ሳምንቱን ይዟል። 
(የሕወሓት ጦር እንዴት ትጥቅ መፍታት እንዳለበት 
የሚመክረው) ሁለተኛው ዙር ውይይትም በኬኒያ 
እየተካሄደ ነው  ፤ ከዛም ቸር ቸሩን እየጠበቅን ነው።

ጉዳዩ ለብዙዎቻችን ግልፅ ነው ፣ በተለይ ከትኩስነቱ 
አኳያ፣ ወደ ግጭት አፈታት ማኅበረ-ባህላዊ እሴታችንና 
ስላለንበት ሁኔታ ጥቂት እንበል። ስንልም ከፈረሱ አፍ 
እንዲሉ፣ ከሚመለከታቸው ቢሆን ይመረጣልና አንድ 
ያለፈውን ዓመት ሁነት እንመልከት።

በዓለም ዕርቅና ሰላም ግብረሰናይ ድርጅት አዘጋጅነት 
የሃይማኖት አባቶች፣ የሃገር ሽማግሌዎች፣ ታዋቂ ግለሰቦችና 
ተጋባዥ እንግዶች በተገኙበት “ግጭቶችን እንዴት በሠላም 
መፍታት እንችላለን?” በሚል ርዕሰ ጉዳይ ላይ ምክክር 
ተካሂዶ እንደ ነበር ይታወሳል (አምና፣ ጁን 2021)። 

በምክክሩ ወቅትም፣ የሃይማኖት አባቶችና የሃገር 
ሽማግሌዎች “ባህላዊ የዕርቅና የግጭት አፈታት ዘዴ 
እሴቶችን ዋጋ ዝቅ አድርገን ማየታችን ኢትዮጵያ አሁን 
ለገጠማት ችግር ትልቅ ድርሻ አለው” ማለታቸውም 
አይዘነጋም። እርግጥና እውነት ነው፤ ማንነታችንን ሳይቀር 
ዝቅ አድርገን ተመልክተናል። ያም ውድ ዋጋ አስከፍሎናል። 
ውድ ዋጋ መክፈሉ እስካሁን ቆሟል ማለት ባይቻልም።

በምክክር መድረኩ የተገኙትና በድርጅቱ አማካሪ 
የሆኑት ብፁዕ ካርዲናል ብርሃነ እየሱስ ሱራፌል 
እንደተናገሩት፣ ኢትዮጵያ የቀደምት ሃይማኖት ተቀባይና 
ጠባቂ፣ እንዲሁም የውብ ባህላዊ እሴቶች ባለቤት መሆኗን፤ 
ኢትዮጵያ እስካዛሬ ድረስ በሰላም የቆየችው ግጭት 
ሳይፈጠር ቀርቶ ሳይሆን ኢትዮጵያውያን ግጭቶቻቸውን 
በባህላዊና ሃይማኖታዊ ሥርዓቶች ተጠቅመው መፍታት 
ስለቻሉ መሆኑን፤  ኢትዮጵያውያን አሁን ለገጠሙን 
አለመግባባቶች በየሃይማኖታችንና ባህላችን መሰረት 
ተወይይተን መፍታት እንደምንችል፤ እነዚህን እሴችንም 
ልናከብራቸውና ልንጠቀምባቸው የሚገባ መሆኑን … 

መናገራቸው … ለአደባባይ በቅቶ ሰምተናል፤ አይተናልም።                             
ሌላው የሼህ ሙሐመድ ኑር አወል መልዕክት ነው፣ 

እሳቸው ባስተላለፉት መልዕክት፣ ኢትዮጵያ ያኔ የእስልምና 
ሃይማኖት ወደ ሐበሻ ምድር መግባት ሲጀምር፣ ጥንት 
ኢትዮጵያውያን በውብ እንግዳ ተቀባይነት ባህላቸው 
መሠረት ሃይማኖታቸውን ሳይሆን ሰው መሆናቸውን 
ተረድተው ከነብዩ ሙሐመድ የመጡ እንግዶችን ተቀብለው 
ያስተናገዱ መሆናቸውን፤ እነዚህን ብንጠቀምባቸውና 
ብናስቀጥላቸው በሀገራችን ሰላምንና መዋደድን ለማምጣት 
ያሉን ሃይማኖቶችና ባህላዊ እሴቶቻችን ከበቂ በላይ እንደሆኑ 
ተናግረው ነበር። 

አባ ገዳ ካላ ገዛኸኝ ወ/ዳዊት በበኩላቸው፣ ይቅርታ 
ከሌለ፣ ቂም በቀልነት ካልተተወ ሰላም እንደማይረጋገጥ 
ገልጸው፣ ሰላምን ማምጣት ካስፈለገ ቂም በቀለኝነትን 
መተው እና ለግጭት የሚዳርጉ ታሪኮችን ከማጉላት 
ይልቅ አንድና ሊያስተሳስሩን የሚችሉ እሴቶችን ማጎልበት 
እንደሚገባ፤ እንዲሁም፣ ሀገራችን ግጭትን ለመፍታት ድንቅ 
ባህላዊ ዘዴዎችን የመሠረቱ፤ የመሠረቱ ብቻም ሳይሆን 
ተጠቅመውባቸው እስካሁን በሰላም ኖረውባቸዋል፤ አሁንም 
ቢሆን መፍትሔው ሃይማኖታዊና ባህላዊ ሥርዓታችንን ብቻ 
በመጠቀም መፍታት የሚቻል መሆኑን፤ ነገር ግን ዛሬ ላይ 
ለእነዚህ እሴቶቻችን የምንሰጠው ዋጋ ዝቅተኛ በመሆኑ፣ 
የእርቅና የግጭት ባህሎቻችን ሰላምን ለማምጣት ከፍተኛ 
ዋጋ እንዳላቸው ተረድተን ልንጠቀምባቸውና ለመጪው 
ትውልድም ልናስተላልፋቸው እንደሚገባ  ተናግረዋል። 
ሌሎችም እንዲሁ።

አርትስ ቲቪ (የባህልና ቱሪዝም ከፍተኛ የሥራ 
ኃላፊዎችን ጨምሮ) ያነጋገራቸውና “ባህላዊ ግጭት አፈታት” 
በሚል ርዕስ የቀረበው ፕሮግራምም ይህንኑ የሚጋራ ሲሆን 
አጠቃላይ መደምደሚያውም ባህላዊ የግጭት አፈታት 
ዘዴዎች ላይ ልናተኩር የሚገባ መሆኑ ላይ ነው። 

አዎ፣ ኢትዮጵያ ምንም የሚጎድላት ነገር የለም። 
የማንነት ጉዳይ ስለ ሆነ ሳይሆን ስለ እውነት ለመናገር ሁሉ 

ነገር ሞልቷታል። በተለይም ግጭትን ከነሰንኮፉ ነቅሎ 
የሚጥል ለየት ያለ ባህላዊ ዘዴ(ዎች) አሏት ፣ ለዚህ ይህ ጸሐፊ 
በሀላባ ቁሊቶ ተገኝቶ በሴራ ባህላዊ ግጭት አፈታት የዳኝነት 
ሥርዓት ላይ የሠራ በመሆኑ ዘዴው ለዚህ እየተነጋገርንበት 
ላለነው ጉዳይ ራሱን የቻለ ማረጋገጫ ወይም አንዱ ማሳያ 
ነው ፤ በሌሎችም እንደዚሁ መሆኑን መገንዘብ፤ እንደ 
አንድ የአፍሪካ አካልም ጉዳዩን ”ለአፍሪካ ችግር አፍሪካዊ 
መፍትሔ” ከሚለው አህጉራዊ አስተሳሰብ ጋር በማገናኘት 
ሰፋ ባለ መልኩ መረዳት ይቻላል።

ሕወሓት እና የኢትዮጵያ መንግሥት በደቡብ አፍሪካ-
ፕሪቶሪያ ባለፈው ሳምንት ያደረጉትን ፀብ የማብረድና 
ተኩስ የማቆም ተግባርንም እዚሁ ላይ አንስቶ ከአስቀያሚ 
ፀብ ወደ ፍፁም ሰላማዊ ሁኔታ መመለስ እንደምንችልም 
ምልክት ሰጥቷል። 

የእኛ፣ የኢትዮጵያውያን ማኅበረ-ባህላዊ እሴቶች 
ተቆጥረው የሚያልቁ አይደሉም። ከላይ የኃይማኖት አባቶቹ 
”ባህላዊ የዕርቅና የግጭት አፈታት ዘዴ እሴቶችን ዋጋ ዝቅ 
አድርገን ማየታችን …” ካልጎዳን በስተቀር አያት ቅድመ 
አያቶቻችን ቆጥረው ያስረከቡን እሴቶች እንኳን ለእኛ 
ለሌላውም የሚተርፉ ናቸው።

የዛሬው ጽሑፍ ዓላማ እሴቶቻችንን ማስተዋወቅ 
ሳይሆን ተጣልቶ የመታረቅና ሀገርን ያህል ነገር ለባዳ አሳልፎ 
ያለመስጠት ታሪካችን ያለና የነበረ መሆኑን ለማመላከት 
ነው። (እዚህ ላይ ከበርካታ ጥናቶች አንዱን እንኳን መጥቀስ 
ቢያስፈልግ የአብዱልፈታህ አብደላህ (2010)ን ”የኢትዮጵያ 
የሀገር በቀል የአስተዳደር፣ የሕግና የፍትሕ ሥርዓቶች 
ማውጫ፤ ቅፅ 1” መጠቆም ይቻላል።)

እርግጥ ነው ማንም ስህተት ይሰራል። በሠራው 
ስህተትና በፈፀመው ተገቢ ያልሆነ ተግባር ደግሞ ይወገዛል።  
ይሁንና፣ ዛሬ ደግሞ ወደ ሰላም ተመልሻለሁ ቢል ለምን 
ተመለስክ ልንለው አይገባም። የዚህ ምክንያቱ ደግሞ 
በየትም ይሁን በየት ሀገርና ሕዝብ የሚፈልጉትና እንደ ሰማይ 
የራቃቸው መሠረታዊ ጉዳይ ሰላም በመሆኑ ነው። 

እዚህ ላይ በደማቁ ሊሰመርበት የሚገባውና 
ይህም ጽሑፍ ሊያስተላልፈው የሚፈልገው መልዕክት 
“አይታረቁም” የሚለው ሚዛን በደፋበት ዓለም ሌላ ዙር 
ጦርነት የማስጀመሪያ ፊሽካውን ፊርርርር…. ሊያደርግ  
በተዘጋጁበት --- ፊሽካውን ወደ ውስጥ እንዲነፋው 
ማድረጋቸውና ኢትዮጵያ እንደማትፈርስ ማሳየታቸው 
ነውና ይህ እሴታችን ሊቀጥል ይገባል።

ሰላም ለኢትዮጵያ!!!

እስማኤል አረቦ 

ኢትዮጵያ ከኖረችባቸው ከ3ሺ በላይ ዓመታት 
አብዛኞቹን በጦርነት እንዳሳለፈች የታሪክ ድርሳናት 
ያስረዳሉ። በእነዚህ የጦርነት ዓመታትም ኢትዮጵያ 
ከነበረችበት የገናናነት ታሪክ ፍጹም ወደ ሆነ ድህነትና 
ኋላ ቀርነት አዘቅዝቃለች። በዓለም ላይ ግዙፍ የነበሩት 
የአክሱምና የዛግዌ ስልጣኔዎች በተከታታይ ጦርነቶች 
ላሽቀው ከገናናነት ወደ ቁልቁለት ለማሽቆልቆ  ተገዳለች  ።

ያለፉት 50 ዓመታትን እንኳን ብንመለከት ኢትዮጵያ 
ሦስት ደም አፋሳሽ ጦርነቶችን አካሂዳለች። ለ17 ዓመታት 
በተካሄደው የእርስ በእርስ ጦርነት በርካታ ኢትዮጵያውያን 
ከመርገፋቸውም በላይ ሀገሪቱ በድርቅና በስደት የዓለም 
አቀፍ መገናኛ ብዙኃን ማሟሻ ሆናለች። ጦርነቱ በፈጠረው 
አሉታዊ ገጽታ ምክንያት የኢትዮጵያ ስም በየትኛውም 
የዓለም ዳርቻ   ከርሃብና ከችግር ጋር እንዲነሳ ምክንያት 
ሆኗል።

እውነታው በመዝገበ ቃላት ጭምር ኢትዮጵያ የሚለው 
ስም ከርሃብ ጋር አብሮ እንዲነሳ አድርጓል። በዚህም 
ምክንያት በተለያዩ የዓለም ሀገራት የሚኖሩ ኢትዮጵያውንና 
ትውልደ ኢትዮጵያውያን ቀና ብለው እንዳይሄዱ፤ በሙሉ 
አፋቸውም ስለ ሀገራቸው እንዳይናገሩ አድርጓቸዋል። እስከ 
ዛሬ ድረስ ይህንን አስከፊ ገጽታ ለመቀየር የተደረጉ ጥረቶች 
የሚፈለገውን ውጤት እያስገኙ አይደለም ።

ከ17 ዓመታቱ ጦርነት ካበቃ ጥቂት ዓመታት በኋላም 
የተቀሰቀሰው የኢትዮ-ኤርትራ ጦርነት ሀገሪቱ በአስር 
ሺዎች የሚቆጠሩ   ዜጎቿን ሕይወት ዳግም እንድትገብር 
አስገድዷታል ። በአፍሪካ እጅግ ዘግናኝና ኋላ ቀር 
በተባለለት በዚሁ ጦርነት ሀገሪቱ በቢሊዮን ብር የሚቆጠር  
ሀብት ለመገበርም ተገዳለች ። 

ይህ የጦርነት አዙሪት ቀጥሎ ፤ ጥቅምት 24 ቀን 2013 
ዓ.ም የተቀሰቀሰው ጦርነት ሌላኛው የኢትዮጵያ የጦርነት 
ታሪክ ሆኗል ። ጦርነቱ የበርካታ ኢትዮጵያውያን ሕይወት 
ቀስፏል ፤ በቢሊዮኖች የሚቆጠር የሕዝብና የሀገር ሀብት 
አውድሟል ። የሀገር ውስጥ ስደት እና መፈናቀል አስከትሏል 
።የሀገሪቱን ስም በዓለም አቀፍ መድረክ አጉድፏል።

በትናንቶቹም ሆነ በዛሬው የእርስ በእርስ ጦርነቶቻችን 
እንደሀገር ለልማት የሚሆነንን ሰብዓዊና ቁሳዊ ሀብት 
ከማሳጣት     ባለፈ ያገኘነው ምንም አይነት ጥቅም የለም።  
ይህንኑ በመገንዘብም የኢትዮጵያ መንግሥትና ሕወሓት 
ለሁለት ዓመታት ያህል ሲያካሂዱት የነበረውን ጦርነት 
ለማቆምና ሀገሪቱንም ወደ ተረጋጋ ሰላም ለመመለስ ታሪካዊ 
የሆነ ስምምነት አድርገዋል።

በአፍሪካ ኅብረት ጥላ ስር በደቡብ አፍሪካ/ፕሪቶርያ 
ከተማ በተካሄደው የሰላም ስምምነት ሁለቱም ወገኖች 
ታሪክ ጽፈዋል። አስራ ሁለት አንቀጽ ያለው የሰላም 
ስምምነት በማውጣት ሰላምን አውጀዋል። ስምምነቱ 
ለዘመናት መፍትሔን በጠብመንጃ ለማምጣት ሲኬድበት 
የነበረውን ኋላ ቀር አስተሳሰብ የሰበረና ስልጡን የሆነ 
አካሄድን ለሀገራችን ያስተዋወቀ  ነው።

ኢትዮጵያውያን በጦርነት ጀግና ብንሆንም ሁሉንም 
ነገር በነፍጥ ብቻ እንፈታለን የሚል ዘመናትን የተሻገረ 
አስተሳሰብ ስናራምድ ቆይተናል። በጦርነት አንዱ ድል 
አድራጊ ሌላው ድል ተደራጊ፤አንዱ አሸናፊ ሌላው ተሸናፊ 
እስካልሆነ ድረስ ጥማችንን አንቆርጥም። የፈለገውን ያህል 
የሰው ሕይወት ቢጠፋ፤ንብረት ቢወድም፤ዜጎች ቢራቡ 
፤ቢሰደዱና ቢፈናቀሉ ጦርነት በአንዱ ድል አድራጊነት 
እስካልተደመደመ ድረስ ማባሪያ፤መቋጫ የለውም።

ከጥቅምት 15 ቀን 2015 ዓ.ም ጀምሮ ለአስር ቀናት 
የተካሄደውን የሰላም ውይይት ብዙዎች በዚህ መልኩ 
ይጠናቀቃል ብለው አልገመቱም ነበር። በተለይም 
በአሸናፊነትና ተሸናፊነት እሳቤ ውስጥ ሲሽከረከር 
የቆየውን የኢትዮጵያውያንን የፖለቲካ ዓውድ የሚያውቁ 
ሰዎች  የሰላም ውይይቱ  ያለስምምነት እንደሚጠናቀቅ 
ግምታቸውን ሲያስቀምጡ ቆይተዋል።

እውነታው ግን የተገላቢጦሽ ዓለምን ባስደመመ 
ሁኔታ ፤በሰላም ስምምነት ተቋጭቷል። በዚህም በጦርነት 
ሲንገላታ የነበረውን የኢትዮጵያ ሕዝብ እፎይ ብሏል። 
ለቀጣይ ሀገራዊ ፖለቲካው በአዲስ መንገድ የሚሄድበትን 
ጅማሬ አብስሯል። ከሀገር  ከዚህም  ዓለም አቀፍ እውቅና 
አግኝቷል ።

የተባበሩት መንግሥታት ድርጅት ዋና ጸሐፊ 
አንቶኒዮ ጉተሬዝ በኢትዮጵያ መንግሥት እና በሕወሓት 
መካከል የተደረሰው የሰላም ስምምነት ደም አፋሳሹን 
ጦርነት ለማብቃት “ወሳኝ ቀዳሚ እርምጃ” ነው ሲሉ  

አዲስ የታሪክ ምዕራፍ
አወድሰውታል።

በአፍሪካ ኅብረት በኩል የተደረሰው ስምምነት 
የበርካቶችን ሕይወትና ኑሮን ያወደመውን ጦርነት 
ለማስቆም ተስፋ ሰጪ ጅምር ነው ። “ኢትዮጵያውያን 
እና ዓለም አቀፉ ማኅበረሰብ የኢትዮጵያ መንግሥት እና 
ሕወሓት የወሰዱትን ቆራጥ እርምጃ” እንዲደግፉም ጥሪ 
አቅርበዋል። 

የአውሮፓ ኅብረት በበኩሉ በውጭ ጉዳይ እና 
የደኅንነት ፖሊሲ ከፍተኛ ተወካይ በሆኑት ጆሴፍ ቦሬል 
በኩል ፤በኢትዮጵያ የእርስ በርስ ጦርነት ለሁለት ዓመታት 
ሲዋጉ የቆዩት ወገኖች ግጭት ለማቆም በመስማማታቸው 
የእንኳን ደስ ያላችሁ መልዕክት አስተላልፏል።

ጎረቤታችን ኬንያ የሰላም ስምምነቱን በቀድሞ 
ፕሬዚዳንቷ እሁሩ ኬንያታ አማካኝነት ወደ ውጤት 
እንዲደርስ አበክራ ሰርታለች። ለተገኘውም ውጤት የቀድሞ 
ፕሬዚዳንት እሁሩ ኬንያታ አስተዋጽኦ ከፍተኛ እንደነበርም 
በውይይቱ የተሳተፉ አካላት ሲገልጹ ተሰምተዋል።

እሁሩ ኬንያታ ካደረጉት አስተዋጽዖ በተጨማሪ 
የኬንያው ፕሬዚዳንት ዊሊያም ሳሞይ ሩቶ፣ በተገኘው 
ውጤት መደሰታቸውን ገልጸዋል። ኬንያ በቀጣይ 
የኢትዮጵያን የሰላም ሂደት ለመደገፍ ቁርጠኛ መሆኗን 
ተናግረዋል። 

ስምምነቱ በኢትዮጵያ ዘላቂ ሰላምና መረጋጋትን 
ለመፍጠር ምቹ ሁኔታን ይፈጥራል ያሉት ፕሬዚዳንቱ፣ 
ኢትዮጵያውያን ይህ ስምምነት የሰጣቸውን ዕድል 
ተጠቅመው ለአገራቸው አዲስ የሰላምና የብልጽግና 
ምዕራፍ እንዲፈጥሩ አሳስበዋል። 

ፕሬዚዳንት ሩቶ ለመላው ኢትዮጵያውያን የአንድነት፣ 
የመተሳሰብ እና የእርቅ ዘመን እንዲሆንም ተመኝተዋል። 
በተመሳሳይም በሰሜን ኢትዮጵያ የሚካሄደውን ጦርነት 
ለማስቆም በአፍሪካ ኅብረት አማካይነት ለተደረሰው 
ስምምነት አሜሪካ ያላትን ድጋፍ ገለጸች። 

የኢትዮጵያ መንግሥት እና ሕወሓት ሁለት 
ዓመት የሞላውን ጦርነት ለማስቆም መስማማታቸውና 
የተጀመረውን የሰላም ሂደት ለማጠናከር ንግግራቸውን 
ለመቀጠል እንዲሁም ያልተገደበ የሰብዓዊ እርዳታ 
እንዲቀርብ፣ ለሰላማዊ ሰዎች ጥበቃ ለማድረግ 
በመወሰናቸው የአሜሪካ መንግሥት አድናቆቱን ገልጿል። 

የኢትዮጵያው ጠቅላይ ሚኒስትር ለአፍሪካ ኅብረት 
ያቀረቡትን ምስጋና አድንቆ፣ ጠቅላይ ሚኒስትሩ 
በሰሜን ኢትዮጵያ በጦርነቱ የደረሰውን ውድመት 
መልሶ ለመገንባትና ለልማት ያላቸውን ፍላጎት አሜሪካ 
እንደምትደግፍ ገልጿል።

በአጠቃላይ በዓለም አቀፉ ማኅበረሰብ ዘንድ 
ከፍተኛ ግምትና አድናቆት የተሰጠው የሰላም ውይይት 
ለኢትዮጵያ በርካታ ትሩፋቶችን ይዞ መጥቷል። አንደኛውና 
የመጀመሪያው ኢትዮጵያውያን በዓለም መድረክ አሸናፊዎች 
እንዲሆኑ አድርጓል። ኢትዮጵያውያን ለሀገራቸውና 
ለዜጎቻቸው አሳቢዎችና ተቆርቋሪዎች መሆናቸውን 
አረጋግጧል። ድሉም የመላ ኢትዮጵያውያን ድል እንደሆነና  
አሸናፊዋም ኢትዮጵያ መሆኗን አስረግጦ አልፏል።

ከዚህ ባሻገርም በዋነኝነት ለሁለት ዓመታት ያህል 
በጦርነት ስር ለነበሩት የትግራይ፤ የአማራና አፋር 
አካባቢዎች እፎይታን ማምጣቱ ነው። ባለፉት ሁለት 
ዓመታት በተካሄደው ጦርነት በርካታ ዜጎች ረግፈዋል፤ 
ተርበዋል፤ ታርዘዋል፤ ብሎም በርካታ የሰብዓዊ ጥሰት 
ደርሶባቸዋል። ለስደትና መፈናቀልም ተዳርገዋል።

የሰላም ስምምነቱ የእነዚህን ዜጎች ሕይወት 
ከመታደጉም ባሻገር የተፈናቀሉ ዜጎች ወደ ቀያቸው 
ተመልሰው መደበኛ ሕይወታቸውን እንዲመሩ ያደርጋል። 
ከተረጂነት ተላቀው እራሳቸውን እንዲችሉ በር ይከፍታል። 
ከጦርነት ስነ ልቦና ተላቀው ወደ ተረጋጋ ሰላማዊ ሕይወት 
እንዲመለሱ ያስችላል።

ከዚሁ ጋር በተያያዘም በጦርነቱ ምክንያት የወደሙ 
መሠረተ ልማቶችን እንደገና ለመመለስና ዜጎች ወደ ተለመደ 
ሕይወታቸው እንዲመለሱ ያደርጋል። ለሁለት ዓመታት 
ያህል በተካሄደው ጦርነት የጤናና የትምህርት መሠረተ 
ልማቶች፤ ባንኮች፤ የኤሌክትሪክና የቴሌኮሙኒኬሽን 
አገልግሎቶች ተቋርጠው ቆይተዋል። ዜጎች በእነዚህ 
መሠረተ ልማቶች እጥረት ምክንያት የዕለት ተዕለት 
እንቅስቃሴቸው ተስተጓጉሏል። ማኅበራዊና ኢኮኖሚያዊ 
እንቅስቃሴዎች ተዛንፈዋል።

የሰላም ስምምነቱ እነዚህን መሠረተ ልማቶች መልሰው 
እንዲጠገኑ እና ከነበሩበትም በተሻለ መልኩ አገልግሎት 

እንዲሰጡ በር ይከፍታል። ተማሪዎች ወደ ትምህርታቸው፤ 
ነጋዴዎች ወደ ሥራቸው እንዲመለሱ ያስችላል። የተጀመሩ 
የልማት እንቅስቃሴዎች በተሟላ መልኩ እንዲተገበሩና 
ዕድገቱም ሁለንተናዊ እንዲሆን ዕድል ይፈጥራል።

ጦርነት ልዩነትን የሚያሰፋ፤ጠላትነትን የሚፈጠርና 
ጥላቻን የሚያነግስ ነው።ለዘመናት በአብሮነት የኖሩ 
ዜጎች በጦርነት ምክንያት የተሳሰሩበት ገመድ ሊላላ 
ብሎም ሊበጠስ ይችላል። የሰላም ስምምነቱ በጦርነቱ 
ምክንያት ተፈጥሮ የቆየውን የሕዝቦች መራራቅ መልሶ 
ለመቀጠልና ኢትዮጵያዊነት ቦታውን እንዲይዝ ያደርጋል። 
የሕዝቦች የእርስ በእርስ ትስስር መልሶ እንዲጠናከር 
በር ይከፍታል።በቀልና ቁርሾን  ይሽራል። ጠላትን 
ያሳፍራል፤ወዳጅን ያኮራል።

ጦርነት የሀገርን ገጽታ ያበላሻል። የውጭ ጣልቃ 
ገብነትንም ያበረታታል። ስለዚህም ሰላም ውይይቱ 
በውጤት መጠናቀቁ ላለፉት ሁለት ዓመታት ጎድፎ 
የነበረውን የኢትዮጵያ ገጽታ መልሶ እንዲታደስ ያደርጋል። 
በዚህም ሸሽተው የቆዩ የውጭ ኢንቨስተሮች መልሰው 
ወደ ኢትዮጵያ እንዲያማትሩና ኢኮኖሚውም እንዲነቃቃ 
ያደርጋል። በሰላም ዕጦት ምክንያት ፊታቸውን አዙረው 
የነበሩ ቱሪስቶችም መልሰው  ኢትዮጵያን እንዲጎበኙ  ዕድል 
ይሰጣል።

በኢትዮጵያ የተካሄደው ጦርነት በርካታ የውጭ 
ተዋንያን የተሳተፉበትና በዚያው መጠን የኢትዮጵያን 
ሉዓላዊነት የሚጋፉ ጣልቃ ገብነቶች የተስተዋሉበት 
ነበር። በነበረው ጣልቃ ገብነትም በርካታ የዲፕሎማሲ 
ተግዳሮቶች ኢትዮጵያን አጋጥመዋታል። እነዚህ የውጭ 
ጣልቃ ገብነቶችና የዲፕሎማሲ መዛነፎች የሀገሪቱን ገጽታ 
ከመጉዳታቸውም ባሻገር ኢኮኖሚያዊ ተጽዕኗቸውም 
በቀላሉ የሚታይ አይደለም።

የሰላም ስምምነቱ በረጅሙ የሚዘረጉ እጆችን በአሉበት 
ለመከላከል ከማስቻሉም በላይ የተዛነፈውን ዲፕሎማሲ 
አካሄድም  ለማስተካከል ይረዳል። ለኢትዮጵያ የልማት 
ድጋፍ የሚያደርጉ አካላትም በራቸውን ክፍት እንዲያደርጉ 
ምቹ ሁኔታን ይፈጥራል። ከስምምነቱ በኋላ በዓለም ገንዘብ  
ድርጅት በኩል የታየውም ተነሳሺነት ለዚህ ጥሩ ማሳያ 
ነው።

በፕሪቶርያ የተካሄደው የሰላም ስምምነት ፋይዳው 
ከኢትዮጵያ የዘለለ ነው።ኢትዮጵያ የምስራቅ አፍሪካ የስበት 
ማዕከል እንደመሆኗ መጠን ኢትዮጵያ ላይ በአዎንታዊም 
ሆነ በአሉታዊ የሚፈጠሩ ጉዳዮች ምሥራቅ አፍሪካን 
በበጎም ሆነ በክፉ መንካቱ አይቀሬ ነው። ያለ ኢትዮጵያ 
ሰላም የምሥራቅ አፍሪካን ሰላም ማሰብ ዘበት ነው።

ስለሆነም የሰላም ስምምነቱ የአፍሪካ ቀንድ ፖለቲካን 
ወደ ተረጋጋ ዓውድ በመመለስ ረገድ ከፍተኛ ፋይዳ አለው። 
የብዙዎችን ሀገራት ቀልብ የሚስበውና የዓለም ኃያላን 
ሀገራት የትኩረት ማዕከል የሆነውን የአፍሪካ ቀንድና የቀይ 
ባህር አካባቢን እንቅስቃሴን ሰላማዊ ለማድረግ የኢትዮጵያ 
ሰላም መሆን የማይተካ ሚና ይጫወታል።

አፍሪካውያን ለዘመናት ሲታገሉለት የኖሩትን የፓን 
አፍሪካን እንቅስቃሴ ውጤት ማምጣት እንደሚችል በጥሩ 
ምሳሌነት ሊቀርብ የሚችል ነው። አፍሪካውያን የራሳቸውን 
ችግር በራሳቸው መፍታት እንደሚችሉ የፕሪቶርያው 
ስምምነት ዋቢ ሆኖ ሊቀርብ የሚችል ነው።

ኢትዮጵያ የአፍሪካ ችግር ሊፈታ የሚችለው 
በአፍሪካዊ መፍትሔ ብቻ ነው በሚል በቁርጠኝነት 
ስትንቀሳቀስ የቆየችና ለዚህም በርካታ መስዋዕትነቶችን 
የከፈለች ሀገር ነች። የአፍሪካ ሀገራት ከገቡባቸው ችግሮችም 
ለማላቀቅ በየቦታው በመገኘት የመፍትሔ አካል ለመሆን 
የምትጥር ሀገር ነች። ችግሮች በራሷ ውስጥ ሲከሰቱም 
ሊፈቱ የሚችሉት በአፍሪካዊ ዕሳቤ ነው በማለት መፍትሔ 
ስትፈልግ የቆየች ሀገር ነች። ይህ ዘመናትን የተሻገረ 
አስተሳሰብ ዛሬም መለያዋ ሆኖ ዘልቋል።

ላለፉት ሁለት ዓመታትም በኢትዮጵያ መንግሥትና 
በሕወሓት መካከል የተከሰተው ጦርነት ሊፈታ የሚችለው 
በአፍሪካ ኅብረት ጥላ ስር ብቻ ነው ብላ ስትንቀሳቀስ 
ቆይታለች። በርካታ የውጭ ኃይላትም ይህንን የፓን አፍሪካን 
ዕሳቤ በመቃወም በሀገሪቱ ላይ በርካታ ተጽዕኖዎችንና 
ማስፈራሪያዎችን ሲያደርጉ ቆይተዋል። ሆኖም ኢትዮጵያ 
ለእነዚህ ማስፈራሪያዎች እጅ ሳትሰጥ እስከ መጨረሻው 
ተጉዛ ለችግሮቿ አፍሪካዊ መፍትሔ አግኝታለች።

በአጠቃላይ የሰላም ውይይቱ በሰላም መጠናቀቅ 
ፋይዳው ዘርፈ ብዙ ነው። ዜጎች የሰላም አየር ለመተንፈስ 
ከመቻላቸውም በላይ የኢትዮጵያን ሉዓላዊነትና የግዛት 
አንድነት የሚያጸና ነው።

የሰላም ስምምነቱ 

በረጅሙ የሚዘረጉ እጆችን 

በአሉበት ለመከላከል 

ከማስቻሉም በላይ 

የተዛነፈውን ዲፕሎማሲ 

አካሄድም  ለማስተካከል 

ይረዳል። ለኢትዮጵያ 

የልማት ድጋፍ የሚያደርጉ 

አካላትም በራቸውን ክፍት 

እንዲያደርጉ ምቹ ሁኔታን 

ይፈጥራል። ከስምምነቱ 

በኋላ በዓለም ገንዘብ  

ድርጅት በኩል የታየውም 

ተነሳሺነት ለዚህ ጥሩ 

ማሳያ ነው

ነፃ ሃሳብ
ፖለቲካ እና ልዩ ልዩ 



አዲስ ዘመን  ዓርብ  ኅዳር 2 ቀን 2015 ዓ.ም ገጽ 7

ሀገርኛ
ማህበራዊ

ግርማ መንግሥቴ

ባለውለታዎቻችን ብዙ ናቸው። ውለታ ሠርተው ያለፉ 
እንዳሉ ሁሉ፤ ውለታ ሲሠሩ ኖረው አሁንም እየሠሩ ያሉት 
ቁጥራቸው ቀላል አይደለም። እየኖሩ የሚያኖሩ፤ እየሠሩ 
የሚያሠሩ፤ እየተናገሩና ’ጻፉ የሚያስተምሩን ብዛታቸው 
ጥቂት አይደለም። በመሆኑም፣ እናስታውሳቸዋለን፤ ስለ 
ውለታቸው ሲባልም እናወድሳቸዋለን!!!

የዛሬው የዓምዳችን እንግዳ ለኢትዮጵያውያን 
ቀርቶ ለዓለሙም እንግዳ አይደሉም። በሁሉ ነገራቸው 
ይታወቃሉ። በብዕራቸው ጽፈዋል፤ እየጻፉም ነው። 
በአንደበታቸው ተናግረዋል፤ እየተናገሩም ነው። 
በሃይማኖታቸው ስለ እምነትና ሀገራቸው ሰብከዋል፤ 
እየሰበኩም ነው። ፀብ ይቅር፣ ሰላም ይሰፍን ዘንድ 
መክረዋል፤ እየመከሩም ነው። ወዘተርፈ …..። እነሆ ዛሬም 
"ይድረስ ለኢትዮጵያውያን በሙሉ" ሲሉ ከበር ቆመዋል።

አደም ካሚል ፋሪስ ይባላሉ። በዕድሜያቸው 70ዎቹን 
ሲያጋምሱ፣ በሥራቸው ሁለ-ገብ ናቸው። በትምህርታቸው 
(በአካዳሚክ ማዕረጋቸው) እስከ ዩኒቨርስቲ መምህርነት 
ደረጃ የደረሱ ሲሆን፣ በሥራዎቻቸው የረዳት ፕሮፌሰርነት 
ማዕረግን ደርበዋል። በአስተዋፅዖዋቸው ከዚህ መለስ 
የሚባሉ አይደሉም። እስካሁን ድረስ 33 የጥናትና የምርምር 
ሥራዎችን ያበረከቱ ሲሆን፤ 7ቱ ለሕትመት በቅተዋል 
በአንባቢያን እጅ ይገኛሉ። ቀሪዎቹ በመሳቢያ ውስጥ ቁጭ 
ብለው የሕትመት ጊዜያቸውን በመጠባበቅ ላይ ናቸው። 
የጥናትና ምርምር መስካቸው ሰፊ ቢሆንም፣ በተለይ 
ትኩረታቸው ኢትዮ-ዓረብ ጉዳይ ላይ ነው። 

ዶ/ር አደም በእምነታቸው ፅኑ ሲሆኑ በአተያያቸው 
ዓለም አቀፍ ናቸው። ሰውየው፣ ኩሩ ኢትዮጵያዊ ናቸው። 
በኢትዮጵያዊነታቸውም በሄዱበት ሁሉ ደረታቸውን 
ነፍተው፤ አንገታቸውን ቀና አድርገው ነው አቋቋማቸው። 
ተናግረው አሳምነዋል። ተሟግተው ረትተዋል። ቆመው 
ያስተማሩ ሲሆን፣ ገስፀውም መልሰዋል።

ሰውየው እስልምና ሃይማኖታቸው፤ ሐበሻነት 
ኩራታቸው፤ ኢትዮጵያዊነት ውስጣቸው ነው። 
በመሆኑም፣ 15 ክፍሎች ያሉትና ለ11 ዓመታት (የግድቡ 
መሠረት ድንጋይ መጣሉን ተከትሎ) በዓባይና ግድቡ ጉዳይ 
ላይ ጥናት አካሂደው ”ይድረስ ለኢትዮጵያውያን በሙሉ” 
ለማለታቸውም መነሻቸው ይኸው ነው። 

በዓረቡ፣ ስለኢትዮጵያ የሚነገረው 80 በመቶ በዓረቢኛ 
ነው የሚለት ዶክተሩ ያልሄዱበት የለም። ከአፍሪካና ዓረቡ 
ዓለም እስከ እስራኤል ዘልቀዋል። ሰላጤውን ጠልቀው 
ገብተውበታል። የምዕራቡን ዓለም ተንኮሎችንም አንድ 
ሁለት … በማለት ይቆጥሯቸዋል። ዓባይን ከ—እስከ 
ፈትሸውታል። ሃይማኖቶችንና የሃይማኖት ጉዳዮችን 
መርምረዋል። እሚያጣላውን ሳይሆን አንድ የሚያደርገውን 
አመላክተዋል። መሠረቱን አሳይተዋል። የሐበሻን 
ሚናና ድርሻ በመረጃና ማስረጃ አስደግፈው ለአደባባይ 
አብቅተዋል። (ካስፈለገ ”ሐበሻና የሐበሾች ኩራት እና ሞገስ 
በእስልምና” መጽሐፋቸውን መመልከት ይቻላል።)

ለሚዲያ ቅርብ የሆኑትና አማርኛን፣ አረቢኛን፣ 
እንግሊዘኛን እያገላበጡ የሚጠቀሙት ዶክተሩ ስለ 
ሰው ልጅ ሰላም ጮኸዋል፤ አንድነትንና በሰላም አብሮ 
ስለመኖር ሳይታክቱ ለፍፈዋል። ልዩነትን ኮንነው አንድነትን 
”ይበጀናል” ብለዋል። ሃይማኖታዊ ማንነቱን በሚገባው 
ቋንቋ አስረድተዋል። ብዙ … ብዙ … ሀሳቦችን ሰንዝረዋል፤ 
ተግባራትንም አከናውነዋል። (ለምሳሌ ያህል፣ በሐረሪ 
ክልል እስልምና ጉዳዮች ም/ቤት በተዘጋጀው የሰላምና 
የአንድነት ኮንፈረንስ ላይ ያስተላለፉትን መልዕክትና 
የሰጡትን ትምህርት ከዩቲዩብ መመልከት ይቻላል።)

ሰውየው ስለ ኢትዮጵያ፣ ስለ አንድነት፣ ስለ ሰላም፣ 
ስለ …. አውርተው የሚጠግቡ፤ ሠርተው የሚደክሙ፤ 
ጽፈው የሚረኩ አይደሉም። በመሆኑም ዛሬም ”ይድረስ 
ለኢትዮጵያውያን” በማለት ከበር ሲቆሙ ከላይ ካልናቸው 
በተጨማሪ አንዱ ምክንያታቸው ይኸው ነው። ስለ 
ማንነትና ተግባራቸው ማውራቱን እዚሁ ላይ እናቁምና 
ወደ ”ይድረስ ለኢትዮጵያውያን በሙሉ” መልዕክታቸው 
እንሂድ።

ዶ/ር አደም ካሚልን በመኖሪያ ቤታቸው ተገኝተን 
አነጋግረናቸዋል። በተሟላ ትህትናና አቀራረብ 
አስተናግደውናል። በሀሳብ ልውውጣችን ወቅት አብዛኛውን 
ሰዓት እሳቸው ይጠቀሙበት ዘንድ ፈቅደናል። የዚህ 
ምክንያቱ ደግሞ ብዙ የሠሩ እንደ መሆናቸው መጠን ስኬት 
ፈተናቸውን ያጋሩን ዘንድ መሻት ነውና ዶክተሩ ይናገራሉ።

"ይድረስ ለኢትዮጵያውያን”

ይድረስ ለኢትዮጵያውያን
ኢትዮጵያ ሃብታም ሀገር ነች። ኢትዮጵያ ላይ ቁጭ 

ብሎ ስለድህነት ማሰብና ማውራት ከንቱነት ነው። 
ተስማሚ የአየር ጸባይ፤ለም መሬት፤ በማዕድን የበለጸገችና 
በቱሪዝም ረገድም የሰው ልጅ መገኛ የሆነች ሃብታም ሀገር 
ውስጥ ተቀምጦ ስለድህነት ማውራት ከንቱነት ነው።

የኢትዮጵያን ያህል ተፈጥሮ ያዳላለት ሀገር የለም። 
የኢትዮጵያን ያህል ተፈጥሯዊም ሆነ ሰው ሰራሽ ሃብት 
ያለው ሀገር የለም። የኢትዮጵያን ያህል በመጽሐፍ 
ቅዱስም ሆነ በቁርዓን ተደጋግሞ ስሙ የተነሳ ሀገር የለም። 
የኢትዮጵያን ያህል ጀግና ሕዝብ የለም። የኢትዮጵያን ያህል 
ጥንታዊ ሀገር የለም። የኢትዮጵያን ያህል ውብ ሀገር የለም።

እነዚህን ሀብቶች ይዛ ኢትዮጵያ መቸገሯ ሁሉንም 
የሚያስገርም ነው። ሰው እንዴት ሃብት ላይ ቁጭ ብሎ 
ይቸግረዋል። ሰው እንዴት የተትረፈረፈ ምግብ ላይ ቁጭ 
ብሎ ይራባል። ሰው እንዴት አባይን የሚያክል ወንዝ ይዞ 
ይጠማል። እንቆቅልሽ ነው።

ይህንን እንቆቅልሽ ለመፍታት ጥናትና ምርምር 
ቢያስፈልገውም በቀላሉ ለሚያስብ ሰው ግን የኢትዮጵያን 
የሥራ ባህል ደካማ ከመሆኑ ጋር የሚያያዝ መሆኑን ይረዳል። 
ይህንን ደካማ የሥራ ባህል ከስር መሠረቱ ለመፍታትም 
ኢትዮጵያ እንቆቅልሽዋን ለመፍታት ጉዞ ጀምራለች። ትልቁን 
ወንዟን አባይን ማልማት በመጀመር ጨለማውን መግፈፍ 
ጀምራለች። የዓባይን ግድብ በመጀመር ሦስተኛውን የውሃ 
ሙሌት በማከናወን እንቆቅልሹን መፍታት ተያይዛለች። 
የስንዴ ልማቱን በማፋፋም ከራሷ አልፋ ለሌሎች ሀገራት 
ኤክስፖርት ማድረግ ጀምራለች።

  የህዳሴው ግድባችን ከተጀመረ ጀምሮ በርካታ ውጣ 
ውረዶችን አሳልፈናል። ብዙ ትግል አካሂደናል። በሂደቱም 
የላይኞቹ ተፋሰስ ሀገራት የዓባይ ግድባችንን ለማስተጓጎል 
ለምን እንደፈለጉ ደርሰንበታል። በዚህ ላይ ተገቢውን ጥናት 
አድርገናል። ጥናታችንም ኢትዮጵያ፣ ግብፅ እና ዓባይ ላይ 
ያተኮረ ነው። ይህ ጥናት 15 ክፍሎች ያሉት ሲሆን፤ ሁሉንም 
ሰብሰብ፣ ጨመቅ አድርገን ስናያቸው የሚከተለውን 
ይመስላሉ።

እነዚህ ሀገራት አፍሪካን በተመለከተ በእውቅ 
ጸሐፍቶቻቸው የተሰናዱ ከ2ሺህ 226 በላይ፤ ኢትዮጵያን 

ብቻ በተመለከተ ከ226 በላይ መጻሕፍት በማሳተም 
አሰራጭተዋል። ይህ ሁሉ ሲሆን የሥራው 80 በመቶ 
የሚሠራው በአረቢኛ ቋንቋ ሲሆን ዓላማውም የዓረቡን 
ዓለም ስለኢትዮጵያ የተንሸዋረረ እይታ እንዲኖረው 
ለማድረግ ነው። 

ከእነዚህ ጸሐፊዎቻቸው መካከል መሐመድ 
አብዱራህማን የሚባለው ግብፃዊ "የኢትዮጵያ ጥያቄ" 
በሚል ርዕስ ለንባብ ያበቃው መጽሐፍ አንዱ ሲሆን፣ 
የሚያነሳውም የኢትዮጵያና የግብፅ ንትርክ አዲስ 
ሳይሆን የረጅም ጊዜ ታሪክ ያለው መሆኑንና በሂደቱም 
ኢትዮጵያ አሸናፊም ተሸናፊም ሆና እንደነበር፤ በተለያዩ 
ጊዜያት ኢትዮጵያ ግብፅን ታስተዳድር ሁሉ እንደ ነበር፤ 
ሲያስተዳድር የነበረው ንጉሥም ንጉሥ ባንዲ (በ711 
አካባቢ) የሚባል እንደሆነ፤ ባስተዳደረባቸውና ወጀል 
ባህሪ በተባለው አካባቢው ላይ የራሱን ታሪክና ቅርስ ጥሎ 
እንደሄደ …፤ በኢዛና ዘመን (በ330)ም ኢትዮጵያ ግብፅ 
ላይ ዘምታ እንደነበር፤ ግብፅን ያስተዳደረው የመጨረሻው 
የሐበሻ ንጉስም ንጉስ ታሎት አሞ የሚባል ኃይለኛ መሪ 
የነበረ ሰው መሆኑን የሚያስረዳ ነው።

በወቅቱ ኢትዮጵያውያን እጅግ ጀግኖች ስለ ነበሩ 
በግብፅና አካባቢው ሀገራት ይፈሩ ነበር፤ ወደ ዓባይም 
የሄዱት ስልጣኔያቸውን ተከትለው ሲሆን፣ የኢትዮጵያ 
ስልጣኔ የረዥም ጊዜ እድሜ ያለው ነው ሲልም ደራሲው 
አስፍሯል። እንደዚሁ ደራሲ እምነት ግብፆች ከድሮ ጀምሮ 
ለኢትዮጵያውያን ጥሩ አመለካከት የላቸውም።

ሌላው ኢትዮጵያውያን፣ በተለይም የአሁኑ ትውልድ 
ማወቅ ያለበት አንድ ዐቢይ ጉዳይ ቢኖር አወለል በድሪ 
አሊ የሚባሉ እውቅ የግብፅ እንስት ተመራማሪ እኛ (ግብጽ) 
እና ኢትዮጵያ ከ5ሺህ ዓመት ጀምሮ ፍቅር የለንም። ያለን 
ግንኙነት የገዥና ተገዥ ነው። ኢትዮጵያውያን ለእኛ ጥሩ 
አመለካከት የላቸውም። በመሆኑም ነው ወደ ግድብ 
መገንባቱ ሥራ የገቡት የሚል አቋም ከሚያራምዱት የግብፅ 
ምሑራን መካከል ፊት መሪ ናቸው። ሌሎችም ተመሳሳይ 
አመለካከትን የሚያራምዱ ምሑራን መኖራቸውን 
ኢትዮጵያውያን ሊያውቁት ይገባል። በገዛ ንብረታችን፣ 
የተፈጥሮ ሀብታችን … መጠቀም እንዳንችል የሚመኙ፣ 
ለማደናቀፍ የሚሞክሩ ብዙዎች መሆናቸውን እኛ 

ኢትዮጵያውያን በውል ልናውቅ ይገባል። አንድ ሆነንም 
ችግሩን ለመፍታትና ለመቋቋም መትጋት ይኖርብናል።

ወደ ”ዓባይ ማን ነው?” እሚለው ስንሄድ ደግሞ፣ 86 
በመቶው ከኢትዮጵያ እንደሚሄድ፣ ከ25 ሚሊዮን በላይ 
ሱዳናውያን፣ ከ90 ሚሊዮን በላይ ግብፃውያን ሕልውናቸው 
በዓባይ ላይ የተመሠረተ መሆኑን፤ ግብፃውያንና 
ሱዳናውያን ዓባይን ከራሳቸው በላይ በደንብ አድርገው 
የሚያውቁት መሆናቸው፤ ዓባይ ባይኖር ግብፅም ሆነች 
ሱዳን፤ እንዲሁም ስልጣኔያቸው ሊኖሩ እንደማይችሉ፤ 
በሙስሊሙ ኅብረተሰብ ዘንድም በቁርዓን ውስጥ ”የጀነት 
ውሃ” ተብሎ የተጠቀሰ መሆኑና በሙስሊሙ ማኅበረሰበም 
ትልቅ ቦታ እንዳለው መታወቅ አለበት።

ስለ ዓባይም ሆነ ኢትዮጵያ ጥንታዊ ግብፃውያን 
በትክክል እውነቱን የፃፉ አሉ። ነገር ግን ግብፆች 
ኢትዮጵያውያን ለፕሮፖጋንዳ ይጠቀሙበታል በሚል ብቻ 
ሳያሳትሟቸው በሳጥን ውስጥ አስቀምጠዋቸው ይገኛሉ። 
እኛ ግን እነዚህን ሥራዎች የመተርጎምም ሆነ የማሳተም 
መብት ስላለን ማድረግ እንችላለን። ተርጉመን ዓለም 
እንዲያውቀው ማድረግ መብታችን ነው።

ለግብፆች ዓባይ ውሃ ብቻ አይደለም፣ በየዓመቱ 110 
ሚሊዮን ቶን አፈርም ተሸክሞ ነው የሚሄደው። ግብፆች 
ይህንን አፈር ቀምመው በመጠቀም በዓመት የሦስት ጊዜ 
አምራች ለመሆን በቅተዋል። ለውሀና ምግብ እጥረት 
ለተጋለጠው መካከለኛው ምሥራቅ ኤክስፖርት በማድረግ 
ከፍተኛ የውጭ ምንዛሪን ያገኛሉ። የአሁኑ ስጋታቸው ይህ 
ሁሉ ይቀርብናል ከሚል የመጣ እንጂ እውነቱ ጠፍቷቸው 
አይደለም።

ይህ ሁሉ ሆኖ እኛ ተደጋጋሚ ችግርና ረሀብ ባጋጠመን 
ወቅት አንዲት ዶላር እንኳን የሰጠን የለም።ለዓረቡ ዓለም 
ከድሮ ጀምሮ በራሱ ቋንቋ ሲቀርብለት የኖረው ኢትዮጵያ 
የዓረቡ ዓለም ጠላት ተደርጋ ስለሆነ እንደ እውነት 
የወሰደውና እውቀቱ፣ ንብረቱ ያደረገው ይህንኑ ነበር። 

አንድ ኢትዮጵያዊ በአውሮፕላን ወደ’ዛ ሲሄድ እንዴት 
ቲኬት ቆርጠህ መጣህ፣ ሆቴል ካደረ፣ እንዴት ሆቴል 
ልታድር ቻልክ … ገንዘብ ከየት አመጣህ፣ ደሀ አይደላችሁም 
እንዴ? እየተባለ ሁሉ ይጠየቅ ነበር። ይህ እንግዲህ ስለ 
ኢትዮጵያ ካለማወቅና እኛም በሚፈለገው መልኩ ማስረዳት 
ስላልቻልን ነው።

የዓረቡ ዓለም ወደ 360 ሚሊዮን ሕዝብ ይደርሳል 
(አሁን 325 ሚሊዮን ነው) ተብሎ ነው የሚጠበቀው። 
የእነሱ መሬት ሲቆፈር የሚገኘው ነዳጅ እንጂ ውሃ ባለመሆኑ 
ይህ ከወዲሁ አሳስቧቸዋል። ከዚህ መረዳት የሚቻለው 
ትልቁና የሚያሳስባቸው ጉዳይ የውሀ ጉዳይ መሆኑን ነው። 
በመሆኑም፣ የእኛን፣ የዓባይ የ86 በመቶ ባለመብቶቹን 
ተጠቃሚነት አሽቀንጥረው በመጣል ”እኔ ብቻ”ን 
ታቅፈው መኖርን እንደ መርሕ አድርገው ኖረዋል።አሁን 
አሁን እየተደረጉ ባሉ የዲፕሎማሲ ሥራዎች ሁኔታዎች 
እየተለወጡ ቢመጡም ብዙ መሥራት ግን ይገባል። 

የዓረቡ ዓለምም ስጋት የሚመነጨው ከአሁኑ ዘመን 
ወጪያቸው ሲሆን፣ ያ ማለት የዓረቡ ዓለም የውሀና 
የምግብ ፍላጎት ይጨምራል ማለት ነው። በአሁኑ ሰዓት 
እንኳን አጠቃላይ የሰላጤው (ገልፍ) ሀገራት ለ"ፋስት 
ፉድ" (ብስኩቱ … ምናምኑ) ብቻ በየወሩ 10 ቢሊዮን ዶላር 
ያወጣሉ (ከውጪ ለማስመጣት)። ኩዌቶች በወር 1ሺህ 170 
ቢሊዮን ዶላር ወዘተርፈ። የገልፉ ሀገራት ምግብ አምራች 
አይደሉም። 90 በመቶ ከውጪ ነው የሚያመጡት። 
በ2050 በዓመት የሚያወጡት ወደ 150 ቢሊዮን ዶላር 
ይደርሳል ተብሎ ይገመታል። 

ይህ ሁሉ እንግዲህ የሚሸፈነው በእኛ ውሀና 
አፈር ከሚመረተው ምርት ነው። ስለዚህ ኢትዮጵያ 
ከጠነከረች የዓረቡን ዓለም በመያዝ የምግብ ዋስትናቸውን 
በአስተማማኝ መልኩ እንዲረጋገጥ በማድረግ በምትኩ 
ኢኮኖሚዋን ማሳደግ ትችላለች። በመግቢያው ላይ 
እንዳሰፈርነው ኢትዮጵያ የምድር ገነት ነችና።

በመሆኑም፣ ግድባችንን ሠርተን በማጠናቀቅ ላይ 
እንደሆንነው ሁሉ፣ በሌሎች ሥራዎቻችንም ላይ ተመሳሳይ 
ትጋትን ማሳየት አለብን። ወዳጅ ጠላቶቻችንን መለየት 
አለብን። እኛ ከማንም ጋር ፀብ የሌለን መሆኑን መናገርና 
ማሳየት መቻል አለብን። ከሁሉም ጋር በሰላምና እኩልነት 
መኖር የምንፈልግ መሆናችንን ሁሉም ሊያውቁት የሚገባ 
ጉዳይ መሆኑ ላይ ሥራዎችን መሥራት አለብን።

(የዚህን ጽሑፍ ተከታይ ክፍል በሚቀጥለው ሳምንት 
ይዘን እንቀርባለን።) 

ዶ/ር አደም ካሚል ፋሪስ

ፎ
ቶ

፡-
 እ

ዮ
ብ

 ተ
ፈ

ሪ



አዲስ ዘመን   ዓርብ  ኅዳር 2 ቀን 2015 ዓ.ምገጽ 8

ወጣቶች
ማህበራዊ

አስናቀ ፀጋዬ

ያለእድሜዋ ሽበት አበቀለች እንጂ ፊቷን ላየ ገና 
ወጣት እንደሆነች ታስታውቃለች።  ፈገግታ ደግሞ 
መለያዋ ነው ። ቁመተ መለሎና መልከመልካም ናት። 
ይኸው መልኳና ቁመቷ ጠቅሟት የትምህርት ማስረጃዋን 
አክላበት በኢትዮጵያ አየር መንገድ በበረራ አስተናጋጅነት 
ለዓመታት ሠርታለች። በዚሁ ሥራዋም በርካታ ሀገራትን 
ተዘዋውራ የማየት ዕድሉ ገጥሟታል።   

የበረራ አስተናጋጅነት ሥራ ሁሌም ጽድትና እምር 
ብሎ መገኘትን ይጠይቃል። ለእርሷም ማማርና መጽዳት 
የዘወትር ተግባር ነበር። ሁሌም ፊቷን አስውባና ፀጉሯን 
ተሠርታ በሥራ ገበታዋ ላይ ትገኛለች። በተለይ ደግሞ ፊቷን 
ለማስዋብ ሁሌም የተለያዩ መዋቢያዎችን(ሜካፖችን)
ትጠቀማለች። የተለያዩ ሀገራት ስለምትሄድ መዋቢያዎቹን 
ለማግኘት ብዙ አትቸገርም።  

በጊዜ ሂደት ግን የምትጠቀማቸው የፊት 
መዋቢያዎች ፊቷን ጤና ይነሱ ጀመር። በቃ መዋቢያው 
አልተስማማትም። በፊቷ ቆዳ ላይም ቀስ በቀስ የጎንዮሽ 
ጉዳት አመጣ። በዚህ ጊዜ ታዲያ አንድ ውሳኔ መወሰን 
ነበረባት። መዋቢያ ቅባቶችን መጠቀሙን ማቆም። 
ያለማመንታት ወሰነች። 

መዋቢያዎቹን መጠቀም ካቆመች በኋላ አንድ ሀሳብ 
መጣላት። በተፈጥሮ መንገድ ወደ ተዘጋጁ የመዋቢያ 
ውጤቶች መዞር። መጀመሪያ በተፈጥሯዊ መንገድ 
ስለሚዘጋጁ የመዋቢያ ውጤቶች ማንበብና መመራመር 
ያዘች። በመቀጠል እነዚህ ምርቶች በተጠና መልኩ 
ተዘጋጅተው ጥቅም ላይ ቢውሉ በርካታ የጤና በረከት 
እንዲሚኖራቸው ተረዳች። 

በዚሁ መንገድ የፊት ማስዋቢያ ምርቶችን በራሷ 
አዘጋጅታ ራሷ ላይ ሞከረች።  ውጤቱ አስደናቂ መሆኑንና 
የፊቷ ቆዳ ለውጥ ማምጣቱን ተገነዘበች። ለሁሉም ችግር 
መፍትሔ አለውና እርሷም በዚህ መንገድ የገጠማትን 
ችግር ፈታች። ችግሯን ከፈታች በኋላ ግን በቃኝ ብላ 
እጇን አጣጥፋ አልተቀመጠችም። ከዚህ ይልቅ ለራሷ 
ያመጣችው መፍትሔ ለሌሎችም ቢተርፍ ብላ አሰበች።  

የተፈጥሮ መዋቢያ ውጤቶችን ማምረት የሙሉ 
ጊዜ ሥራዋ ለማድረግ ወሰነች። የበረራ አስተናጋጅነት 
ሥራዋንም በመተው ሙሉ ትኩረቷን በዚሁ ሥራ ላይ 
አደረገች። እ.ኤ.አ ከ2018 ጀምሮ የተለያዩ የተፈጥሮ 
በመዋቢያ ውጤቶችን እያመረተች ለገበያ በማቅረብ 
ላይ ትገኛለች። የተፈጥሮ ምርት ጥቅምን የተረዱ ጥቂት 
የማይባሉ ወይዛዝርቶችም ምርቶቿን እየተጠቀሙላት 
ነው። የእኔት ኧርዝ የተፈጥሮ መዋቢያ ውጤቶች ድርጅት 
ባለቤትና ዋና ሥራ አስፈፃሚ ወይዘሮ ሜሮን ነጋ። 

ወይዘሮ ሜሮን ነጋ ከዚህ በፊት እየገዛች 
ስትጠቀምባቸው የነበሩ የፊትና የቆዳ መጠበቂያ 
ውጤቶች በቆዳዋ ላይ አሉታዊ ተፅዕኖ አሳድረው 
እንደነበር ታስታውሳለች። ብዙ ጊዜ ምርቶቹን ገዝታ 
ስትጠቀም በውስጣቸው ያለውን ይዘት እንደማታይም 
ነው የምትናገረው። በዚህም ምክንያት ቆም ብላ በማሰብ 
ወደ ተፈጥሯዊ የመዋቢያ ምርቶች ፊቷን ለማዞር 
እንደወሰነች ታስረዳለች። 

እንደውም ‹‹እነዚህን ከተፈጥሮ እፅዋት የሚመረቱ 
የመዋቢያ ውጤቶችን በራሴ እቤት ውስጥ በማምረት 
ለምን አልጠቀምም?›› በሚል ማዘጋጀት እንደጀመረችም 
ነው ወይዘሮ ሜሮን የምትገልፀው። ምርቶቹን አዘጋጅታ 
መጠቀም እንደጀመረች በፊቷ ቆዳ ላይ ፈጣን ለውጥ 
እንዳየችም ታስረዳለች። ያየቸውን ለውጥ ተከትሎም 
ራሷን በስልጠናና በተለያዩ ነገሮች ማብቃት እንዳለባት 
መረዳቷንም ትገልፃለች። 

በዚሁ ዘርፍ ዓለም አቀፍ ሰርተፊኬት ለማግኝት 
ስልጠና መውሰዷንና የፊት ሳሙናዎች በተፈጥሯዊ 
መንገድ እንዴት እንደሚዘጋጁ ስልጠናዎችን ከወሰደች 
በኋላ ሀገር ውስጥ ባሉ ምርቶች በተለይ ደግሞ ቀርከሃን 
በመጠቀም የፊት ሳሙናዎችን እ.ኤ.አ በ2018 ማምረት 
እንደጀመረች ታስረዳለች። በሂደት ደግሞ ከካሮት፣ 
ከአቮካዶና ከቁልቋል እፅዋቶች ፈሳሽ የውበት መጠበቂያ 
ምርቶችን ማምረት እንደቻለች ትናገራለች። 

በተለይ ደግሞ የሞሪንጋ እፅዋት በሀገሪቱ እንደልብ 
የሚገኝ በመሆኑ ይህን እፅዋት በመጠቀም ተጨማሪ 
የውበት መጠበቂያ ምርቶችን ይዛ ወደ ገበያ ብቅ 
እንዳለችም ነው ወይዘሮ ሜሮን የምትናገረው። 
ምርቶቿን ይዛ ወደ ገበያ ከወጣች በኋላ ጥሩ ውጤት 
እያየች እንደምትገኝም ትገልፃለች። ሆኖም ምርቶቹ 
በተጠቃሚዎች ዘንድ ተቀባይነት እንዲኖራቸው ግንዛቤ 

ጉዞ ወደ ተፈጥሮ

ለማስጨበጥ ረጅም ጊዜ እንደፈጀባት ነው የምትናገረው። 
በዚህም ተፈጥሯዊ የውበት መጠበቂያ ምርቶች ጠቃሚ 
መሆናቸውን የተረዱ ምርቶቿን እየተጠቀሙ እንደሚገኙ 
ትጠቁማለች። 

ወይዘሮ ሜሮን እንደምትለው ተፈጥሯዊ የመዋቢያ 
ምርቶቹ የሚመረቱት እዚሁ አዲስ አበባ ላፍቶ ክፍለ 
ከተማ ሲሆን ቦሌ መድኃኒዓለም ሞል ድርጅቱ ባለው 
የራሱ መደብር ውስጥ ለገበያ ይቀርባሉ። ባምቢስ 
ሱፐርማርኬት ውስጥም ምርቶቹ ይሸጣሉ። በእንጦጦ 
ፓርክ ውስጥም እንዲሁ ምርቱ ለገበያ ይቀርባል። ከዚህ 
ባለፈም በተለያዩ ቦታዎችም ምርቶቹ ይከፋፈላሉ። 

ምርቶቹን ለማምረት የተለያዩ ማሽኖች ሥራ ላይ 
ቢውሉም የመጨረሻዎቹ ምርቶች ተፈጥሯዊ ሂደታቸውን 
ተከትለው መመረት ስለሚገባቸው በአብዛኛው 
የሚመረቱት በእጅ ነው። በዚህ አመራረት ሂደትም 12 
ሰዎች ይሳተፋሉ። በአሁኑ ግዜም ሦስት ዓይነት ሳሙናዎች 
ይመረታሉ። ከነዚህ ውስጥ አንዱ ከቀርክሃ የሚዘጋጅ 
ሳሙና ሲሆን ወደቻርኮል እንዲቀየር ከተደረገ በኋላ 
በውስጡ አቮካዶና የሱፍ ዘይት ገብቶበት ይመረታል። 
ይህም በፊት ላይ ለሚወጣ ብጉርና ማዲያት ለማጥፋት 
ከፍተኛ ጥቅም አለው። በቆዳ ላይ የሚገኙ አላስፈላጊ 
ቆሻሻዎችንም ያጠፋል። ሁለተኛው ከሞሪንጋ እፅዋት 
የሚመረተው የሳሙና አይነት ሲሆን ይህም ለአደጋ 
ተጋላጭና ስስ የፊት ቆዳ ጤናን ለመጠበቅ ይረዳል። 
ሶስተኛው የሳሙና አይነት ደግሞ ከቀረፋ የሚዘጋጀው 
ሲሆን ለብጉርና በተለይ ሁለት አይነት የፊት ቆዳ ላለው 
ሰው የሚያገለግል ነው ። 

በሌላ በኩል ከቁልቋል የሚዘጋጀው ቅባት በፀሐይ 
የተጎዳ ቆዳን ወዝ ለመስጠት ይረዳል። ያለዕድሜ 
የሚከሰተውን የቆዳ ማርጀትንና መጨማደድን 
ይከላከላል። በውስጡም ቫይታሚን ኤ፣ኢ፣ኬ እና ኦሜጋ 
ስሪ ንጥረ ነገሮችን ይዟል። 

ሌላው ከአቮካዶ ዘይትና ከባህር ዛፍ ቅጠል 
የሚሠራው የቅባት አይነት ሲሆን ለፀጉርና ለጀርባና 
ወገብ መታሻ ያገለግላል። በተለይ ደግሞ ፎሮፎርንና ራስ 
ማሳከክን ይከላከላል። የራስ ቅልንም ያርሳል። ይህም ጥሩ 
ፀጉር እንዲኖርና እንዲያድግ ያደርጋል። 

የአቮካዶና ሮዝመሪ ቅባትም ድርጅቱ የሚያመርት 

ሲሆን በተለይ ፀጉር እንዲለሰልስና እንዲነቃቃ ያደርጋል። 
የፀጉር መሰነጣጠቅንና መድረቅንም ይቀንሳል። ከካሮት 
የሚዘጋጀው ቅባትም ለፊት ጥቅም ላይ መዋል ይችላል። 
በውስጡም ቫይታሚን ኤ እና ኢ አለው። ይህም የቆዳን 
መለጠጥ ይበልጥ ይጨምራል። 

በጥቅሉ እነዚህ ቅባቶች በተፈጥሯዊ መንገድ የፊት 
ቆዳ በቀላሉ እንዳይጎዳ ያደርጋሉ። የቅባት ምርቶቹ 
በአብዛኛው የሚዘጋጁት ከሚበላ የምግብ ዘይትና 
ከእፅዋት በመሆኑ በውስጣቸውም ምንም አይነት ጎጂ 
ኬሚካል ስለማይኖር ጥቅም ላይ ሲውሉ በቆዳ ላይ 
የጎንዮሽ ጉዳት አያስከትሉም። 

ለዚህም ምርቶቹ ፍተሻ ተደርጎባቸው በቆዳ 
ላይ ምንም አይነት የጎንዮሽ ጉዳት እንደማያስከትሉ 
በኢትዮጵያ ደረጃ መዳቢዎች ባለስልጣን ማረጋገጫ 
ተሰጥቷቸዋል። 

ወይዘሮ ሜሮን እንደምትገልፀው ምርቶቹ 
በአብዛኛው ለሀገር ውስጥ ተጠቃሚዎች የሚቀርቡ ሲሆን 
በቀጣይ ይበልጥ በማስተዋወቅ ለውጪ ገበያ ለማቅረብ 
ውጥን አለ። በተለይ ድርጅቱ ትኩረት ሰጥቶ የሚሠራው 
ሰዎች በተፈጥሯዊ መንገድ የተዘጋጁ የመዋቢያ ምርቶችን 
እንዲጠቀሙ ግንዛቤ መፍጠር በመሆኑ ይህን አጠናክሮ 
ከሠራ በኋላ ምርቶቹን በብዛት ወደ ገበያ በማውጣት 
ለተጠቃሚዎች ተደራሽ ለማድረግ ይሠራል። 

በአሁኑ ግዜ ድርጅቱ የገበያ ውጣውረድ እንዳለ ሆኖ 
በቀን እያንዳንዱን ምርቱን ከሺ በላይ ያመርታል። በፊት 
ገበያውን ሲቀላቀል ከገጠመው ችግር አንፃር በአሁኑ ጊዜ 
በጥሩ ደረጃ ላይ ይገኛል። የምርቶቹ ተጠቃሚዎች ቁጥር 
ከጊዜ ወደ ጊዜ እየጨመሩ በመምጣታቸው ምርቶቹን 
በስፋት ወደ ገበያ እያስገባም ነው።

ከዚህ በመነሳትም በቀጣይ ድርጅቱ ምርቶቹን 
በስፋት በማስተዋወቅና ምርቶቹንም በመጨመር 
በስፋት ወደገበያው የመግባት እቅድ አለው። ዓለም 
አቀፍ ገበያዎችንም ማፈላለግና ምርቶቹን ለውጪ ገበያ 
የማቅረብ ሃሳብም ይዟል። 

‹‹ኢትዮጵያ ካላት የሕዝብ ብዛት አንፃር በተለይ 
አምራች ኢንዱስትሪው ላይ ገና ብዙ አልተሠራም 
የምትለው›› ወይዘሮ ሜሮን እያንዳንዱ ወጣት ምን ልሥራ 
የሚለውን ነገር ከራሱ መጀመር እንዳለበት ትጠቁማለች። 
እርሷም የራሷን ቢዝነስ የጀመረችው ከገጠማት ችግር 
በመነሳት መሆኑንም ትጠቅሳለች። 

ከዚህ አንፃር ወጣቶች ለራሳቸው ጊዜ ሰጥተው 
ምን መሥራት እንዳለባቸው ማጤንና ከምንም በላይ 
ደግሞ የሚወዱትን ነገር በማወቅ በዚህ ረገድ የጎደለውን 
በመለየት ወደቢዝነስ ቢገቡ ውጤታማ መሆን 
እንደሚችሉ ታመለክታለች። ያልተሠራበት ነገር ምን 
እንደሆነ ማወቅና በሀገሪቱ ውስጥ ያለውን ክፍተት መለየት 
ከእነርሱ የሚጠበቅ ተግባር መሆኑንም ትጠቁማለች። 

ወይዘሮ ሜሮን ወጣቶች የወደዱትን ነገር አንዴ 
ካወቁ፣ በሀገሪቱ ያለውን ችግርና ክፍተት ከተገነዘቡና 
ያልተሠራበትን የቢዝነስ መስክ ከለዩ ሙሉ ጊዜያቸውን 
ለዚሁ ሥራ ሙሉ ከሰጡ ትርፍ በኋላ ላይ የሚመጣ ነገር 
ነው ትላለች። ከምን በላይ ከባዶ ተነስቶ ማምረት ወጣቶች 
ራሳቸውን ከመለወጥ በዘለለ በሀገሪቷ ኢኮኖሚም ላይ በጎ 
ተፅዕኖ እንደሚኖረው ትናገራለች። 

በአምራች ኢንዱስትሪ ዘርፍ ለመሳተፍ የገጠማት 
ችግር የመሥሪያ ቦታ መሆኑን ጠቁማ፤ችግሩ ቢፈታ 
ከዚህም በላይ የማምረት አቅም እንዳላትም ነው ወይዘሮ 
ሜሮን የምትገልፀው። ይህ ችግር በተመሳሳይ ሌሎች 
ወጣቶችም አዲስ ቢዝነስ ሲጀምሩ የሚገጥማቸው 
በመሆኑ በተለይ መንግሥት ይህን ችግር ለመቅረፍ ብዙ 
ሊሠራ ይገባል ትላለች። 

በሀገር ውስጥ ለሚመረቱ ምርቶች ማኅበረሰቡ 
ቦታ እንዲሰጥና ገዝቶ የመጠቀም ባህሉን እንዲያዳብር 
መልዕክቷን ታስተላልፋለች። መንግሥትም እንዲህ 
አይነቱን ሥራ የሚሠሩ ወጣቶችን ማበረታታትና 
መደገፍ እንዳለበት ትጠቁማለች። በተለይ ጊዜው የሥራ 
ፈጣሪዎች በመሆኑ መንግሥት ለዚህ ትኩረት አድርጎ 
ሊሠራ እንደሚገባም ነው  የምትገልፀው።  

እኛም ብዙ ወጣቶች ከወይዘሮ ሜሮን ብዙ ነገር 
ይማራሉ ብለን እናምናለን። በተለይ ደግሞ ከሚወዱት 
ነገርና ከሚገጥም ችግር በመነሳት እንዴት ቢዝነስ 
መጀመር እንደሚቻል ወይዘሮ ሜሮን ጥሩ ምሳሌ ልትሆን 
የምትችል ወጣት በመሆኗ ሌሎች ወጣቶችም የእርሷን 
ተሞክሮ በመውሰድ የራሳቸውን ቢዝነስ ሊጀምሩ 
እንደሚችሉ እንገምታለን።    

ወይዘሮ ሜሮን ነጋ፤ 

ከቁልቋል የሚዘጋጀው 

ቅባት በፀሐይ የተጎዳ ቆዳን 

ወዝ ለመስጠት ይረዳል። 

ያለዕድሜ የሚከሰተውን 

የቆዳ ማርጀትንና 

መጨማደድን ይከላከላል

የምድር በረከት

ለምለም መንግሥቱ 

መንግሥት በሀገር በቀል የኢኮኖሚ ማሻሻያው የአስር 
ዓመት መሪ እቅድ የኢትዮጵያ ኢኮኖሚ ምሰሶ በሚል 
ከያዛቸው አምስት ዋና ዋና ዘርፎች አንዱ የማዕድን 
ዘርፍ ነው። ይህን ተከትሎም የዘርፉ ማነቆ ሆነው የቆዩ 
የአሠራር፣ የፖሊሲ፣የመመሪያና ተያያዥ ችግሮችን 
ለመፍታት የሚያስችሉ ጥናቶች እንዲካሄዱ ምቹ ሁኔታ 
ተፈጥረዋል። 

ይህም ሀገሪቱ ያላትን እምቅ የማዕድን ሀብት 
አውጥቶ ለመጠቀም በተለይ ባለሀብቶች በዘርፉ 
በስፋት እንዲሠማሩ፣ በዘርፉ የተሠማሩትም ይበልጥ 
ውጤታማ እንዲሆኑ፣ አነስተኛ ማዕድን አምራቾች 
አቅም እንዲጎለብት፣ በባህላዊ አመራረት ውስጥ የቆየውን 
የማዕድን ዘርፍ ልማት አመራረት ለማሻሻልና ለመለወጥ.
ወዘተ ትልቅ ፋይዳ ይኖረዋል። በግብይት ላይም 
ተመሳሳይ ተግባሮች እየተከናወኑ ይገኛሉ።  

ከጸጥታ መደፍረስ ጋር በተያያዘ  እንዲሁም የዓለም 
ስጋት ሆኖ በቆየው ኮቪድ 19 ወረርሽኝ ምክንያት ተቀዛቅዞ 
የቆየውን የማዕድን ልማትና ግብይት ለማነቃቃትም 
መንግሥት የተለያዩ ተግባሮችን ሲያከናውን ቆይቷል። 
በክልሎች የተለያዩ ሲምፖዚየሞች፣ የእውቅና መርሐ 
ግብሮች ተካሂደዋል። 

ከትናንት ጀምሮ ለሦስት ቀናት የሚካሄደው ዓለም 
አቀፍ የማዕድንና ቴክኖሎጂ ሲምፖዚየምም የሀገሪቱን 
እምቅ አቅም በማስተዋወቅ ፣ ባለሀብቶችን ለመሳብ፣ ወዘተ 
ከፍተኛ ፋይዳ ይኖረዋል። በማዕድን ልማት፣ በንግድ 
እንዲሁም ቴክኖሎጂ በማቅረብ በዘርፉ የተሠማሩ የሀገር 
ውስጥና የውጭ ኩባንያዎች እንዲገናኙ እድል ፈጥሯል። 
በማዕድን ልማቱ አቅም በመፍጠር ከውጭ የሚገቡ 
የማዕድን ውጤቶችን በሀገር ውስጥ ለመተካት እንደ ሀገር 
የተያዘውን አቅጣጫ ከግብ ለማድረስ እየተደረጉ ያሉ 
ጥረቶች ማሳያ ናቸው።

ለጌጣጌጥ የሚውሉ የከበሩ ማዕድናትን ጨምሮ 
ለግንባታና ለኢንዱስትሪ ግብዓት የሚውሉ እምቅ 
የማዕድን ሀብቶቿን ለሌላው ዓለም ማስተዋወቅንና 
ኢንቨስትመንትን መሳብን ታሳቢ ባደረገው በዚህ 
ሲምፖዚየም ላይ በዘርፉ ከተሠማሩ የሀገር ውስጥና 
የውጭ ኩባንያዎች በተጨማሪ ከፍተኛ የመንግሥት የሥራ 
ኃላፊዎችና ጥሪ የተደረገላቸው እንግዶች የሚሳተፉበት 
መሆኑ ለዘርፉ የተሰጠው ሌላው የትኩረት ማሳያ ነው። 
እንዲህ ያሉ ጥረቶችን በማድረግ ዘርፉን የሚመራው 
የማዕድን ሚኒስቴር ትልቁን ድርሻ ይወስዳል።

በዘርፉ ላይ እየተከናወነ ስላለው እንቅስቃሴና 
ሲምፖዚየሙን አስመልክቶ ሰሞኑን ማብራሪያ የሰጡት 
የማዕድን ሚኒስትር ኢንጂነር ታከለ ዑማ እንደገለጹት፤ 
ዘርፉ የኢኮኖሚ ዋልታ ተብለው ከተለዩት ውስጥ አንዱ 
ነው። መንግሥት ከወሰዳቸው ሀገር በቀል የኢኮኖሚ 
ማሻሻያ እርምጃዎች (ሪፎርም) መካከል የማዕድን ዘርፍ 
ይጠቀሳል። 

ሀገራዊ ለውጡ ከተደረገ ወዲህ ባለፉት አራት 
ዓመታት መንግሥት መጠነ ሰፊ ተግባራትን በማከናወን 
ዘርፉን የማነቃቃት ሥራ ማከናወኑን ሚኒስትሩ ይገልጻሉ። 
በቅድሚያም ከተወሰዱት የማሻሻያ እርምጃዎች ፖሊሲና 
አዋጅ ማውጣት እንደሚጠቅስ አመልክተው፣ በዚህም 
መንግሥት ኢንቨስትመንትን ለመሳብና ባለሀብቱን 
ሊያሠራ የሚያስችል ምቹ ሁኔታ መፍጠር ችሏል ይላሉ። 
ሀገሪቱ የገጠማት የውስጥ የሰላም እጦት እየተፈታ 
መምጣቱን ጠቅሰው፣ በዘርፉ የተጀመረውን እንቅስቃሴ 
የተሻለ ደረጃ ላይ ለማድረስ ዓለም አቀፍ ሲምፖዚየም 
ማካሄድ ትክክለኛው ጊዜ ሆኖ ተገኝቷል ብለዋል።

በኢትዮጵያ ጂኦሎጂ ኢንስቲትዩትና በሌሎች 
አካላት ጭምር በጥናት የተለዩ ለተለያዩ አገልግሎቶች 
የሚውሉ ለሀገር ኢኮኖሚ ግንባታ ተስፋ የተጣለባቸው 
እምቅ የማዕድን ሀብቶች ኢትዮጵያ ውስጥ ይገኛሉ ያሉት 
ሚኒስትሩ፣ ያለው የሀብት ክምችት ሀገሪቱን በዘርፉ 
ከሌላው ዓለም እኩል ተርታ የሚያሰልፏት እንደሆነም 
ገልጸዋል።

ይሁን እንጂ የማዕድን ሀብቱን የማልማቱ ሥራ 
ባለሀብቱን በሚስብና በሚያሠራ ፖሊሲና መመሪያ 
ባለመደገፉ ከዘርፉ የሚገኘው ጥቅም ኢኮኖሚውን ከፍ 
በሚያደርግ ደረጃ ላይ ያለ እንዳልሆነ አመልክተዋል። ይህ 

የሀገሪቱን ማዕድናት የሚያስተዋውቀው የቴክኖሎጂ ሲምፖዚየም
ማዕድን ሳይቀር በቤተሙከራ ፍተሻ እንዲካሄድ ናሙና 
የሚላከው ከሀገር ውጭ እንደሆነና ለዚህም ከፍተኛ 
ገንዘብ እንደሚከፈል አመልክተዋል።  

እንደ እሳቸው ገለጻ፤ በራስ አቅም በመሥራት 
ወጭን ለማስቀረት አቅምን ማጠናከር  ያስፈልጋል፤ 
መንግሥትም በዚህ ረገድ እየተንቀሳቀሰ ይገኛል። 
በዚህ ረገድ የሚደረገውን ጥረት ለማጠናከር 
በሲምፖዚየሙ ከሚሳተፉ ዓለምአቀፍ ልምድ ካላቸው 
የዘርፉ ኩባንያዎችና ቴክኖሎጂ አቅራቢዎች መልካም 
ተሞክሮዎችን ማግኘት ይቻላል።

ለሲሚንቶ አምራች ኢንዱስትሪዎች ለኃይል ግብዓት 
የሚውለው የድንጋይ ከሰል በሀገር ውስጥ ለማቅረብ 
እየተደረገ ያለው ጥረት ራስን ለመቻል ከተደረጉ ጥረቶች 
መካከል ይጠቀሳል። የሀብት ክምችቱ በመኖሩ በዘርፉ 
ለመሠማራት ለሚፈልግ ባለሀብት ምቹ ማድረግ ብቻ 
ነው የሚጠበቀው። በዚህ ረገድም ባለሀብቶች ፍላጎት 
እያሳዩ ነው። በኢትዮጵያ ሲምፖዚየም እንደሚካሔድ 
መገለጹን ተከትሎ ብቻ በከሰል ድንጋይ ልማት ፍላጎት 
ያሳዩ ሦስት ኩባንያዎች ማግኘት ተችሏል። በዚህ ልማት 
ፍቃድ አግኝተው የተሠማሩ አሉ። ፍላጎት ያላቸውን 
በማስተናገድና በልማቱ የሚሳተፉትን ለመሳብ ከተሠራ 
በአራትና አምስት ዓመታት ጊዜ ውስጥ አሁን እየተስተዋለ 
ያለውን የሲሚንቶ ምርት አቅርቦትና የዋጋ ውድነት ችግር 
መፍታት ይቻላል።

አምራች አንዱስትሪዎቹ የሚያነሷቸውን የግብዓት 
አቅርቦቶች ችግር ለመፍታት መንግሥት ቁርጠኛ አቋም 
ይዞ እየተንቀሳቀሰ ይገኛል። አምራች ኢንዱስትሪዎቹ 
በእነርሱ በኩል የሚስተዋለውንም ክፍተት ማስተካከል 
ይጠበቅባቸዋል።

በሀገሪቱ ከሚገኙት ወደ 14 ከሚሆኑት ሲሚንቶ 
አምራች ኢንዱስትሪዎች በተሟላ ቁመና ውስጥ ሆነው 
ምርታማ የሆኑት ከአራት አይበልጡም። አብዛኞቹ 
መሠረታዊ የሆነ የአሠራር ችግር ወይንም ክፍተት 
አለባቸው። ማምረት ከሚጠበቅባቸው በታች ነው 
የሚያመርቱት። ይህን ደግሞ መንግሥትም ያውቃል። 
እነርሱም ያመኑት ጉዳይ ነው። 

ጥሩ ከሚያመርቱት ጋር ተመሳሳይ ግብዓት 
እየተጠቀሙ ከሚጠበቅባቸው በታች ለምን 
እንደሚያመርቱ ራሳቸውን መፈተሽ ይኖርባቸዋል 
ነው ያሉት ሚኒስትሩ። ኢንዱስትሪዎቹ ውስጣዊ 
ችግሮቻቸውን ለመፍታት ዝግጁ መሆን እንዳለባቸው 
አስገነዝበዋል። መንግሥትም ግብረ ኃይል በማቋቋም 
የሚያግዛቸው አካል ሊኖር የሚገባ በመሆኑን ላይ 
ስምምነት ላይ ደርሷል ይላሉ። በዚህ መልኩ ክፍተቶችን 
በመሙላት እና አስፈላጊ ነገሮችን በማቅረብ፣ ከመንግሥት 
የሚጠበቀውንም በመሥራት የዘርፉን ችግር ለመፍታት 
ጥረት እየተደረገ መሆኑን ገልጸው፣ በተጠቃሚው 
በኩል የግብዓት አቅርቦት ፍላጎት መጨመሩ መዘንጋት 
እንደሌለበትም ሚኒስትሩ አውስተዋል።

በተመሳሳይ በብረት አቅርቦትና በዋጋ መናር 
በኩል ያለውን ክፍተትም መንግሥት ጊዜያዊና 
ዘላቂ መፍትሔዎችን በማስቀመጥ እያደረገ ያለውን 
እንቅስቃሴም ሚኒስትሩ ጠቅሰዋል። በተለይም የብረት 
ማዕድንን ጥቅም ላይ በማዋል በዘላቂነት ለመፍታት 
እንደሚሠራ ነው ያመለከቱት። ሲምፖዚየሙ እነዚህን 
ሁሉ የመንግሥት እቅዶችና እንቅስቃሴዎች ያግዛል 
ተብሎ ይጠበቃል።

ሀገራዊ ሰላም ለማስፈን ጥረት እየተደረገ ባለበት 
በዚህ ወቅት ዓለም አቀፍ የማዕድንና የቴክኖሎጂ 
ሲምፖዚየም በኢትዮጵያ መካሄዱና ስለሚኖረው 
እድል የምጣኔ ሀብትና የፖሊሲ ባለሙያው ዶክተር 
ቆስጠንጢኖስ በርኸተስፋን ጠይቀናቸው በሰጡት ምላሽ 
፤ ሲምፖዚየሙ ሀገርን በማስተዋወቅ፣ ኢንቨስትመንትን 
ለመሳብ እንደሚያስችል ይገልጻሉ። 

በመድረኩ ጥያቄዎችን የሚያነሱና ምላሽ የሚፈልጉ 
ኩባንያዎች እንደሚኖሩም ጠቅሰው፣ ዝግጁ ሆኖ 
መገኘትም ያስፈልጋል ነው የሚሉት። የሲምፖዚየሙ 
ተሳታፊዎች ለጥቅማቸው ሲሉ የሚመጡ መሆናቸው 
መዘንጋት እንደሌለበትም የምጣኔ ሀብት ባለሙያው 
ይናገራሉ።  

ሌላው ከሲምፖዚየሙ ጋር መታየት ያለበት 

ከሲምፖዚየሙ የሚገኘውን ጥቅም ወደተግባር 
ለመቀየር ያለውን ዝግጁነት ማረጋገጥ ያስፈልጋል 
ይላሉ። በቀደሙት ተሞክሮዎች በተለያየ የማዕድን ሥራ 
ለመሠማራት ሀገር ውስጥ የገቡ የውጭ ኩባንያዎች 
የጀመሩትን ሥራ አቋርጠው ወደመጡበት የሚመለሱበት 
ሁኔታ ማስተዋላቸውን ይጠቅሳሉ፤ ለአብነትም የተፈጥሮ 
ጋዝ ማዕድንን በማልማት ጥቅም ላይ ለማዋል እንደ 
ሀገር የሚደረጉ ጥረቶች ቢኖሩም፣ ወደ ተግባር ሳይቀየሩ 
እየተንከባለሉ ዓመታትን ማስቆጠራቸውን ያብራራሉ። 
በመሆኑም የጋዝ ምርት በከፍተኛ የውጭ ምንዛሪ ከውጭ 
እየተገዛ መሆኑን ይናገራሉ። ይህ ምርት በአሁኑ ጊዜ 
ዋጋው እየናረ በሀገር ኢኮኖሚ ላይ ጫና እያሳደረ ነው 
ይላሉ። ሲምፖዚየሙ እንዲህ ያሉ ችግሮችን ለመፍታት 
ሊጠቅም እንደሚችልም ይናገራሉ።

በሀገሪቱ ላለፉት ሁለት ዓመታት የዘለቀው 
አለመረጋጋት በማዕድን ልማቱ ላይ ጫና ማሳደሩን 
ያስታወሱት ዶክተር ቆስጠንጢኖስ፣ አሁን እየተፈጠረ 
ባለው ሰላም በተለይ የማዕድን ሀብት የሚገኝባቸውን 
አካባቢዎች የበለጠ ሰላም ማድረግ እንደሚገባ 
ያመለክታሉ።

የማዕድን ኢንቨስትመንትን ለመሳብ ማዕድኑ 
የሚገኝባቸውን ሥፍራዎች ከፀጥታ ስጋት ነጻ ማድረግ 
እንደሚጠበቅ አስታውቀው፣ በሲምፖዚየሙም የሚካፈሉ 
ዓለም አቀፍ ኩባንያዎች ከሚያነሷቸው ጥያቄዎች መካከል 
የፀጥታው ጉዳይ አንዱ ሊሆን እንደሚችል ይናገራሉ። 
ጥያቄውን መመለስ ከተቻለ ፍላጎት ይኖራቸዋል ብለዋል። 

እንደ ዶክተር ቆስጠንጢኖስ ገለጻ፤ በዘርፉ ውጤት 
ለማስመዝገብ ኃላፊነቱ የአንድ አካል ብቻ መሆን 
የለበትም። ከፍተኛው ድርሻ የመንግሥት ቢሆንም፣ 
ማዕድኑ የሚገኝበት ሥፍራ ወይንም ከክልልና ከቀበሌ 
ጀምሮ እስከላይኛው እርከን የሚገኘው አካል በኃላፊነት 
መሥራት ይኖርበታል። 

ኢትዮጵያ ለማዳበሪያ የሚውል ፖታሽ የተባለው 
የማዕድን ሀብት እያላት ለግብርና ሥራ የሚውል ማዳበሪያ 
ከውጭ በግዥ ታስገባለች። ይህ ደግሞ ኢኮኖሚዋ 
በግብርና ላይ ለተመሠረተ ሀገር እጅግ ይጎዳል። እያንዳንዱ 
አካል በሀገር ውስጥ ያለው ማዕድን እንዲለማ በማድረግ 
በኩል በትኩረትና በኃላፊነት መንቀሳቀስ ይጠበቅበታል።

የማዕድን ኢንቨስትመንት ከባድ እንደሆነና 
ገቢውም እንዲሁ ከፍተኛ እንደሆነ የጠቆሙት ዶክተር 
ቆስጠንጢኖስ፣ ከዘርፉ ገቢ ለማግኘት መሠረተ ልማት 
ምቹ በማድረግና የኩባንያዎቹን ፍላጎት በማሟላት ዝግጁ 
መሆን ይጠበቃል ብለዋል። 

ዶክተር ቆስጠንጢኖስ ሁሉንም ኩባንያዎች ማመን 
እንደማያስፈልግና ጥንቃቄ ማድረግ እንደሚገባም 
ያስገነዝባሉ። እርሳቸው እንዳሉት፤ የተሰጣቸውን 
የማዕድን ሥፍራ ባለማልማታቸውና በጊዜ ገደባቸውም 
ባለመጠቀማቸው ፍቃዳቸው የተሰረዘባቸው ኩባንያዎች 
መኖራቸው በተለያየ ጊዜ ተገልጿል። እንዲህ አይነቱ ችግር 
በመንግሥት ላይ ተጨማሪ ጫና ሊፈጥር እንደሚችል 
ጠቅሰው፣ ፍቃዱ ከመሰጠቱ በፊት ለመሥራት የሚያስችል 
ክህሎትና የገንዘብ አቅም እንዲሁም ገበያ እንዳላቸው 
ማረጋገጥ ያስፈልጋል ብለዋል። 

ተገቢው ጥንቃቄ ባለመደረጉ እንደ ኮንጎ ያሉ የማዕድን 
ሀብት ያላቸው አፍሪካ ሀገራት በዝርፊያ መጎዳታቸውን 
አስታውሰው፣ እንዲህ ያሉ ተሞክሮዎችን በማየት ጥንቃቄ 
ማድረግ ያስፈልጋል ይላሉ። ችግሩን መከላከል የሚቻለው 
ደግሞ በተለይ ማዕድኑ በሚገኝባቸው አካባቢዎች 
ኩባንያዎችን መምራትና ማስተዳደር የሚችል ብቃት 
ያለው የሕዝብ አስተዳደር መፍጠር ሲቻል መሆኑንም 
ጠቁመዋል።

የማዕድን ሀብት በከፍተኛ ደረጃ የሚታይ እንደሆነ 
ያመለከቱት ዶክተር ቆስጠንጢኖስ፤ ከእርሻ ውጤት 
ከሚገኘው በተሻለም ሀብት ሊያስገኝ እንደሚችል ነው 
ያመለከቱት። ከውጭ የሚገቡ ምርቶችን ለማስቀረት 
የሚያስችል እንደሆነም ይናገራሉ። በሀገሪቱ ለመኪና 
የሚውል የባትሪ፣ለእጅ ስልክና ለሌሎችም የኤሌክትሪክ 
ግብዓት የሚውሉ የማዕድን ዓይነቶች መኖራቸውን 
በአብነት ጠቅሰዋል። 

ከትናንት ጀምሮ ለሦስት ቀናት ከሚቆየው 
ሲምፖዚየም ቱሩፋቶችን የሚያስገኝ እንደሆነ ይጠበቃል።

በዘርፉ ውጤት ለማስመዝገብ 
ኃላፊነቱ የአንድ አካል ብቻ 

መሆን የለበትም። ከፍተኛው 
ድርሻ የመንግሥት ቢሆንም፣ 
ማዕድኑ የሚገኝበት ሥፍራ 
ወይንም ከክልልና ከቀበሌ 

ጀምሮ እስከ ላይኛው እርከን 
የሚገኘው አካል በኃላፊነት 

መሥራት ይኖርበታል

በመሆኑም በከፍተኛ የውጭ ምንዛሪ ወጭ ለኢንዱስትሪና 
ለግንባታ ዘርፍ የሚውሉ ግብዓቶች ወደ ሀገር ሲገቡ 
መቆየታቸውን ጠቁመዋል። 

በራስ ሀብት ለመጠቀም ብሎም ለውጭ ገበያ 
በማቅረብ የኢኮኖሚ አቅምን ለማሳደግ አሠራሮችን 
ማሻሻልና መቀየር የግድ መሆኑን አመልክተው፣ ለሦስት 
ቀናት የሚካሄደው ዓለም አቀፍ የማዕድንና ቴክኖሎጂ 
ሲምፖዚየም ዘርፉን ለማሻሻል በመንግሥት እየተደረገ 
ያለውን ጥረት የሚያግዝ መሆኑን አመልክተዋል። 
‹‹በሲምፖዚየሙ ላይ ያለንን እምቅ የማዕድን ሀብት 
እያስተዋወቅን፣ያመረትነውንም በመሸጥ፣ የሀገር 
ውስጥ የዘርፉ ኩባንያዎች የተሻለ ቴክኖሎጂ ካላቸው 
ልምድ እንዲያገኙና በሽርክናም የሚሠሩበትን እድል 
እንዲፈጠርላቸው በማድረግ በሀገራችን የተሻለ የማዕድን 
ልማት እንዲፈጠር እናደርጋለን›› ሲሉም ተናግረዋል። 

በሲምፖዚየሙ ላይ ከአነስተኛ እስከ ከፍተኛ 
ደረጃ የሚገኙ አምራች ኢንዱስትሪዎች ምርትና 
አገልግሎታቸውን እንደሚያቀርቡ ጠቅሰው፣ በፋብሪካ 
ዋጋ የሚቀርቡ የግንባታና የኢንዱስትሪ ውጤቶችም  
እንደሚኖሩም አመልክተዋል።

እንደ ኢትዮጵያ ባሉ ታዳጊ ሀገሮች በዘርፉ ላይ 
እውቀትና ክህሎት ያላቸው ባለሙያዎችን ማግኘት 
እንዲሁም በቴክኖሎጂ የታገዘ ሥራ በዘርፉ ማየት አንዱ 
የማዕድን ዘርፍ ተግዳሮት እንደሆነ የጠቀሱት ሚኒስትሩ፣ 
በኢትዮጵያ እስከ ዛሬ ባለው ተሞክሮ እንደ ወርቅ ያለ 

ዓለም አቀፍ

መዝናኛ

የብዕር ጠብታ

ትዊተር የአፍሪካ ብቸኛ መቀመጫ የሆነው እና 
በጋና በሚገኘው ቢሮው ውስጥ የሚሠሩ ሠራተኞቹን 
ሙሉ በሙሉ ሊባል በሚችል ሁኔታ ቀነሰ። ተቋሙ 
ወጪውን ለመቀነስ በማሰቡ መዋቅሩን በድጋሚ 
እያጤነ እንደሚገኝ የሚገልጽ ኢሜይል ለሠራተኞቹ 
በኢሜል ልኳል።

ትዊተርን በቅርቡ የገዛው ባለቤቱ ኤሎን መስክ 
በዓለማቀፍ ደረጃ የሠራተኛ ቅነሳ እንዲደረግ መወሰኑ 
ይታወሳል። የጋናው ቢሮ ባለፈው ዓመት የተከፈተ 
ሲሆን ማኅበራዊ መገናኛ ዘዴው በአፍሪካ ውስጥ ባሉ 
ውይይቶች ውስጥ ጠልቆ ለመግባት እና አካል ለመሆን 
በማሰቡ መሆኑን ገልጾ ነበር።

አንድ ስማቸው እንዲገለጽ ያልፈለጉ የድርጅቱ 
ሠራተኛ እንደገለጹት ለተቀነሱት ሠራተኞች ምንም 
አይነት የካሳ ክፍያ አልቀረበም። ይልቁንም ደመወዛቸው 
ውላቸው እስከሚያልቅ ድረስ ይከፈላቸዋል። ይህም 
እስከሚቀጥለው ወር ድረስ እንደሆነም ተናግረዋል።

ከአንድ ሳምንት በፊት ኤሎን መስክ ለሚቀነሱ 
ሠራተኞች የሦስት ወር ደመወዛቸው በካሳ መልኩ 
እንደሚከፈላቸው የገለጸ ቢሆንም ስለየትኛው የትዊተር 
ቢሮ ለመግለጽ እንደፈለገ ግልጽ አላደረገም። "ይህ 
ለእኛ አሳፋሪ ነው" ሲሉ ስማቸውን መግለጽ ያልፈለጉት 
ሠራተኛ ተናግረዋል። በጋና የሀገር ውስጥ ሕግ መሠረት 
ሠራተኞች በሚቀነሱበት ወቅት የካሳ ክፍያ መክፈል 
ብሎም የሦስት ወር ቅድሚያ ማስጠንቀቂያ መስጠት 
ግዴታ ነው። ትዊተር ግን ለሠራተኞቹ ከአንድ ወር ያነሰ 
የማስጠንቀቂያ ግዜ መስጠቱን ሠራተኞቹ ተናግረዋል።

በትረ ሙሴ (መልከ ኢትዮጵ)

ወንድ አያቴ ጃጅቷል..ብቻውን እያወራ ብቻውን 
የሚስቅ ነው። ምን እንደሚል አይሰማኝም ግን 
ሁሌም ሲያወራ አየዋለሁ። ለመደመጥ የሚከብዱ፣ 
ለመሰማት ያልደረሱ ልጃገረድ ድምጾች ከአፉ በጆሮዬ 
ሽው ይላሉ..ሳልሰማቸው..ከአየሩ ጋር ይደባለቃሉ። 
ይሄ ብቻ አይደለም ጆሮውም ከድቶታል። ሹክሹክታ 
አይሰማም። አይደለም ሹክሹክታ እኔ ጆሮዬን 
የምይዝበትን ኃይለኛ ድምጽ እንኳን መስማት 
ይቸግረዋል። ጆሮው ላይ መጥተው ካላንባረቁበት 
በስተቀር ጆሮ ዳባ ነው። አለመስማት ብቻ አይደለም 
በመርሳትም የሚደርስበት የለም። ሦስት ሰዎችን 
ብቻ ነው የሚያስታውሰው። እኔን፣ አብራው ለሰባ 
አመት በትዳር የኖረችውን ሚስቱንና ከአልጋው በላይ 
የተሰቀለውን የሟች ወንድሙን ፎቶ። እኔን ያረሳኝ 
ሁሌ ነጋ ጠባ አጠገቡ ስለሚያገኘኝ ይመስለኛል። 
ሴት አያቴን ያረሳት ሰባ ዓመት ሙሉ ስለሚያውቃት 
ልርሳሽ ቢል ስለማይቻለው ይመስለኛል። አልጋው ላይ 
የተሰቀለውን የሟች ወንድሙን ፎቶ ያረሳው ከመጃጀቱ 
ሦስት ቀን ቀደም ብሎ የክርስቶስ ፎቶ እየመሰለው 
ሲሳለመው ነበር..ለዛ ይመስለኛል። እንደዛ ባይሆን 
ገና ድሮ ይረሳን ነበር። ሊጠይቁት በሳምንት ሦስት 
ጊዜ የሚመጡትን ያሳደጋቸውን ሁለት ወንድሞቼን 
እንኳን ረስቷቸዋል.. ከእጁ በልተው፣ ከእጁ ጠጥተው። 
በመጡ ቁጥር ፍጹምና አቤል ናቸው ብዬ ማስተዋወቅ 
የኔ ሥራ ነው።

ፊቱ ቆመው..እጃቸውን ለሰላምታ ዘርግተው ግራ 
ይገባዋል።

‹አቤልና ፍጹም ናቸው! እለዋለው ድምጼን 
አግንኜ። በዚህ ሁናቴ የልጅ ልጆቹን ለሁለት ዓመት 

እንደ አዲስ ተዋውቋቸዋል። ዘር አይውጣለትና 
እርጅና። አያቴ በመርሳት ተወዳዳሪ የለውም ያልኩት 
ለዚህ ነው። ዋሸሁ?

ሴት አያቴ ደግሞ ነገር አይገባትም። እንደ ወንድ 
አያቴ ሳትጃጅ፣ ጆሮዋ ሳይከዳት፣ በመርሳት ሳትጀግን 
ግን ነገር አይገባትም..ሙድ የላትም። በመደናገርና 
በማደናገር አንደኛ ናት። እሷን ከማስረዳት ከጆባይደን 
ቢሮ መረጃ መስረቅ ይቀላል። እንዲችው ልቤን 
እንዳወለቀችው መሽቶ ይነጋልኛል። ወላጆቼ በሕይወት 
ስለሌሉ በእኚህ ሁለት ነፍሶች ተከብቤ የምኖር ነኝ። 
ምን እንደምመስል አይጠፋችሁም። ሁሌ እንደሳኩ..
ሁሌ እንደተሳቀቅኩ ነው። ከወንድ አያቴ ሳመልጥ 
በሴት አያቴ ድንግርታ እደነቃቀፋለሁ..ግን ሳቆቼ 
ናቸው..በነፍሴ ላይ ብን የተደረጉ።

እጣ ክፍሌ አንድ አይነት ነው። ለማይሰማው አያቴ 
እየጮሁኩና ነገር በማይገባት ሴት አያቴ እየተደናበርኩ 
ወይም ደግሞ ጥርስ ለሌለው ድዳም አያቴ የተፈላውን 
አጥሚት እየኮመኮምኩ..በጠፍር የተሠራው ወንበር 
ላይ ቁጭ ብዬ። ወንድ አያቴ አልጋ ላይ ነው..ብቻውን 
እያወራ። ሴት አያቴ የትም ቦታ አለች..ዓለም ጠባት..
ምድር አንሳት። ለጎኑዋና ለዳናዋ በጠበበ ሰማይና 
ምድር ውስጥ ያለች ይመስለኛል..እንዴት ላለኝ የትም 
አያታለውና። እንደ እኔና እንደ ወንድ አያቴ አንድ 
ቦታ የላትም። ትፈትላለች፣ ትደውራለች፣ ትንጣለች፣ 
ታልባለች፣ ኩበት ታኮብታለች፣ ዳቦ ትደፋለች፣ 
ታማለች፣ ቡና ስለማትጠጣ ቡና ብቻ ስታፈላ 
አላያትም። ሁሉንም ናት..

‹ዓለም ልታልፍ ነው አሉ!› አልኩ አያቴ እንዲሰማኝ 
ድምጼን ከፍ አድርጌ። ሰሞኑን በዜና የሰማሁትን 
ሁላችንንም ያስገረመንን የአንዲትን እንስት ውሻ 

የማግባት ዜና አስታውሼ።
‹ማናት ዓለም? አለኝ አያቴ በሰለለና ብዙም 

በማይሰማ ድምጽ። ድምጼን ከፍ ስላደረኩ ሰምቶኛል። 
ደስ የሚለው ነገር አያቴ ከጮሁ ይሰማል።

እኔ ሳልመልስለት ሴት አያቴ ጣልቃ ገባች። 
‹ያቺን የጎረቤታችንን ዘዋሪዋን ሴት ማለቱ ነዋ›። 

ስትል ከኔ ቀድማ ሴት አያቴ መልስ ሰጠች።
በደንብ ስላልጮኸች አያቴ መልስ አልሰጣትም። 

አያቴ ዝም አለ ማለት አልሰማም ማለት ነው። ሴት 
አያቴ ሁልጊዜ እየጮሁ ወንድ አያቴን ማስረዳት 
ሰልችቷታል መሰለኝ ብዙም አትጮህም። ለእኔ ተናግራ 
እኔ ጮኬ እንዳስረዳላት ነው የምትፈልገው። አሁን ግን 
ጮኬ ላስረዳላት አልፈለኩም ምክንያቱም እኔ ያልኩት 
ሌላ እሷ የምትለው ሌላ ነውና።

‹ታዲያ ትለፋ..ብታልፍስ ታዲያ? አለች አያቴ..
ወተቷን እየናጠች።

ወንድ አያቴ ባለመስማቱ ዝም ብሏል ሴት አያቴን 
ግን ማስረዳት ግዴታዬ ነው። ትክት ባለው ሁናቴ 
‹ኧረ የምንኖርባትን ዓለም ማለቴ ነው!  ስል ሁለቱም 
እንዲሰሙኝ ጮሁኩኝ። አጯጯሄ ከወትሮው በተለየ 
በኃይል ስለነበር ከሴት አያቴ ቀድሞ ወንድ አያቴ 
የሰማኝ ይመስለኛል። ደግሞም ሰምቶኛል ‹የምንኖረው 
እኔ ቤት አይደል? ሲል ጠየቀኝ።

‹ምነው አብደሀል እንዴ አንተ ልጅ? ቤቱንም 
ልትሸጠው አስበሀል? አለችኝ ሴት አያቴ አይታኝ 
በማታውቀው የጥርጣሬ አይን እያየችኝ።

‹የዓለም ፍጻሜ ማለቴ ነው! ስል ዝግ ብዬ ተናገርኩ። 
ከዓለም እንዳልወጣሁ ትዝ ሲለኝ ‹ስምንተኛው ሺህ 
ማለቴ ነው› ስል ለማስረዳት ሞከርኩ።

‹ታዲያ እንደዛ በላ ምን ያደናብርሀል! አለችኝ አያቴ 

ትዊተር በአፍሪካ 
ያሉትን ሠራተኞች 

ቀነሰ

የሚያስቁ ሳቆች

"ከኢሜይሉ በተጨማሪ ቀጣይ ሂደቶች ምን 
እንደሆኑ ያለማሳወቃቸው፤ ብቻ ሁሉም ነገር አሳፋሪ 
ነው’’ ሲሉ የድርጅቱ ሠራተኛ ተናግረዋል። የጋና ቢሮ 
ሠራተኞች ይህ ኢሜይል ወደ ግል አካውንታቸው 
የተላከ ሲሆን የሥራ ኢሜይላቸው ውስጥ መግባት 
እንዳይችሉ ተደርጓል፡፡ ድርጅቱ በጋና የነበረው ቢሮ 
ከ 20 ያነሱ ሰዎችን የያዘ ነበር ሲሉ ምንጩ ለቢቢሲ 
ተናግረዋል።

ከትዊተር አስተዳዳሪዎች የተላከው ይሄው 
መልዕክት ሠራተኞች ከየትኛውም ደንበኛ፣ 
ባለስልጣናት፣ ባንኮች፣ አቅራቢዎች ብሎም ከሌሎች 
የድርጅቱ ሠራተኞች ጋር ምንም አይነት ንግግር 
እንዲሁም ግንኙነት እንዳይኖራቸው እና እነሱን 
ሊያናግሯቸው ከሞከሩም ለተቋሙ እንዲያሳውቁ 
ያስጠነቅቃል።

እንዲሁም የሥራ ውላቸው እስከሚቋረጥ ድረስ 
ለሌላ ድርጅት እንዳይቀጠሩ ብሎም ግንኙነት 
እንዳይኖራቸው ኢሜይሉ ገልጿል። በዚሁ ኢሜይል 
ድርጅቱ መልካም ምኞቱን ገልጾላቸዋል። የትዊተር 
አዲሱ ባለቤት መስክ ሠራተኞችን ከመቀነስ ውጪ 
ሌላ አማራጭ የለኝም ሲሉ ተናግረዋል። ለዚህም 
እንደምክንያት ያቀረቡት ድርጅታቸው በቀን ከ 4 
ሚሊዮን ዶላር በላይ እያጣ መሆኑ ነው።

ትዊተር በጋና ያለውን ቢሮውን ሲከፍት በአገሪቱ 
ያለውን ሃሳብን በነጸነት የመግለጽ መብት እና የበይነ 
መረብ ነጻነት አሞግሶ ነበር። የጋና ፕሬዚዳንትም የዚህን 
ቢሮ መከፈት በማድነቅ እርምጃውን አሞግሰው ነበር።

 

ደቡብ አፍሪካ ኬንያውያን ያለ ቪዛ ወደ ሀገሯ 
እንዲገቡ ከፈረንጆች አዲስ ዓመት መጀመሪያ ጀምሮ 
መፍቀዷን አስታወቀች። ለይፋዊ ጉብኝት ኬንያ የሚገኙት 
ፕሬዚዳንት ሲሪል ራማፎሳ ከአቻቸው ዊሊያም ሩቶ ጋር 
የሁለቱን ሀገራት የንግድ እና ኢንቨስትመንት ግንኙነት 
በሚያጠናክሩ ጉዳዮች ላይ መክረዋል።

በተጨማሪም፣ በፖለቲካ እና በኢኮኖሚ ጉዳዮች 
ላይ የሁለትዮሽ ግንኙነታቸውን ለማጠናከር ስምምነት 
ላይ ደርሰዋል። ካለፈው ዓመት ጀምሮ ደቡብ አፍሪካ እና 
ኬንያ በሕገ ወጥ ስደተኞች ጉዳይ ግንኙነታቸው እየሻከረ 
እንደመጣ ሲገለጽ የቆየ ሲሆን ደቡብ አፍሪካ ስደተኞቹን 
እንድታስወጣ ለኬንያ ስታሳውቅ ቆይታለች። 

የአዲሱ ፕሬዚዳንት ዊሊያም ሩቶ ወደ ስልጣን 
መምጣትን ተከትሎ ግን ሀገራቱ ግንኙነታቸውን 
ለማጠናከር የሚያስችላቸው ስምምነት ላይ መድረሳቸውን 

ነው ኬ ቲ ኤን የዘገበው። ከመስከረም 2023 ጀምሮ 
ኬንያውያን ያለ ቪዛ ለ90 ቀናት በደቡብ አፍሪካ መቆየት 
የሚችሉ ሲሆን ትግበራው እንዲፋጠን በትኩረት 
እንደሚሠራ ሲሪል ራማፎሳ ተናግረዋል። 

ከዚህ ቀደም ኬንያውያውን ቪዛ ለማግኘት በትንሹ 
5 ቀናትን መጠበቅ የግድ ይላቸው የነበረ ሲሆን አሁን 
ላይ የተደረሰው ስምምነት ግን ይህንን የሚቀርፍ ነው 
ተብሏል። የኬንያው ፕሬዚዳንት ዊልያም ሩቶ ከቪዛው 
በተጨማሪ ሕግን የሚጥሱ ተጓዦች በሚኖሩባቸው 
ጊዜያት በሚመለሱባቸው አግባቦች ላይ መምከራቸውን 
ተናግረዋል።

ሲሪል ራማፎሳ የሁለት ቀናት የግብጽ የአየር ንብረት 
ጉባኤ ከተሳተፉ በኋላ በትላንትናው ዕለት ኬንያ ለይፋዊ 
የሥራ ጉብኝት መድረሳቸውን ኤፒ ዘግቧል። የኬንያና 
የደቡብ አፍሪካ አገራት በንግድና ኢንቨስትመንት 
ግንኙነታቸውን ይበልጥ ለማጠናከርም ተስማምተዋል፡፡   

ደቡብ አፍሪካ ኬንያውያን ያለ ቪዛ ወደ 
ሀገሯ እንዲገቡ ፈቀደች 

የተደናበርኩት እኔ መስያት።
‹ተደናበርኩ እንዴ? ስል ጠየኳት።
‹እናስ! ተደናብረህ ሰው አታደናብር..› ቆጣ አለች።
ይሄ የዘወትር ታሪኬ ነው። ይሄን ነኝ እኔ..እንዲህ 

ነው ታሪኬ። ከአምና የተለየ ዛሬ፣ ከትላንት የራቀ አሁን 
የለኝም። ሁሌም አንድ አይነት ነኝ...እንዲህ እንደአሁኑ። 
እያደናበርኩና እየተደናበርኩ። አያቴ ውብ ዜማዬ ናት..
የጣፈጥኩት..የጣምኩት..የላምኩት በእሷ ነው። በአያቴ 
አለመስማት ውስጥ፣ በአያቴ መጃጃት ውስጥ፣ በአያቴ 
መደናበር ውስጥ ልክ ያልሆኑ ብዙ ልኮች አሉኝ። 
ማንም ያለበሰውን የዘመን ጌጥ..የጊዜ ፈርጥ ነፍሴ ገሳ 
ለብሳለች..።

አያቴ ፈተናዬ ናት..ሳልንገላታባት ሳትንገላታብኝ 
ቀርታ አታውቅም። አንድ ጊዜ ምን ሆነ መሰላችሁ.. 
በምታዘክረው የጊዮርጊስ ዝክር ላይ ብዙ ሰው 
በተሰበሰበበት ያሞገስኳት መስሎኝ ‹ጠላሽ መርዝ ነው! 
አልኳት። ከዛ ንግግር በኋላ ከአያቴ ጋር አይጥና ድመት 
ሆንን። ለካ የዶሮ አይን የመሰለ ጠላ ነበር የሚባለው። 
በዘመነኛ ቋንቋ ያሞገስኳት መስሎኝ አስነወርኳት። 
ምን ልል እንዳሰብኩ ካስረዳኋት በኋላ ነው እንደ 
ድሮው የሆነችልኝ።

የሆነው ሆኖ ግን ዜማዬ ናት..በልቤ ብቻ፣ በነፍሴ 
ብቻ የምዘምራት። በሚኖረኝ እልፍ ነገ ውስጥ ትዝታ 
ሆናኝ የምትቀመጥ። መርምሬ፣ በርብሬ የማልደርሳት..
አስቤ፣ ተስቤ የማልነካት..የሀሳቤና የምኞቴ የህልሜም 
ወደብ።

እያደናገርኳትና እየተደናገረችብኝ ከእሷ ጋር 
ዝንተዓለም ያንሰኛል..

እያደናገረችኝና እየተደናገርኩባት ከእሷ ጋር 
ዘላለማት አሁን ናቸው..



እየሩስ ተስፋዬ

የትምህርት ሚኒስቴር" ሀገር አቀፍ የመሠረተ 
ትምህርት ቀን ‹‹የጎልማሶችና መደበኛ ያልሆነ ትምህርት 
ለማኅበረሰብ የተፋጠነ እድገት›› በሚል መሪ ቃል 
ማክበሩ ይታወሳል። በዚሁ መርሐ ግብር ላይ ልዩ ልዩ 
ጽሑፎች ቀርበዋል።

ወይዘሮ ርብቃ አየለ ትባላለች። የምትማረው 
በሲዳማ ክልል ሀዋሳ ከተማ ልዩ ስሙ አዳሬ በሚባል 
አንደኛ ደረጃ ትምህርት ቤት ሲሆን፤የጎልማሶች 
ትምህርት መማር ከጀመረችም ሦስት ዓመታትን 
አስቆጥራለች። እርሷ እንደምታስታውሰው ከሆነም ገና 
ወደ ትምህርት ቤት እንደሄደች ምንም የምታውቀው 
ነገር አልነበራትም። መጻፍም ትችል ዘንድ መምህራኖቿ 
እጇን በመያዝ ሲያለማምዷት ነበር። ከአንድ ዓመት 
በኋላም መጻፍ ቻለች። እንደዚሁም ከዚህ በፊት ስልክ 
ለመደወል የሰው እርዳታ ያስፈልጋት የነበረ ሲሆን 
ዛሬ ላይ ግን የማንም ድጋፍ አትሻም። ባለመማሯ 
በጣም ትጨነቅ የነበረችው ርብቃ፤ የባንክ አገልግሎት 
ለማግኘት ሰዎች ጣቷን ይዘው የሚያስፈርሟት 
የነበረው ሁኔታም ዛሬ ላይ የለም።

የሁለት ልጆች እናት የሆነችው ርብቃ የጎልማሶች 
ትምህርት በመማሯ ከዚህ ቀደም የልጇን የቤት 
ሥራ ለመከታተል ያዳግታት የነበረው ሁኔታ 
ተቀይሮ ለትምህርት ከደረሰችላት ልጇ ጋር አብረው 
በመሆን  እየተጋገዙ እየተማማሩ እንደሆነም በደስታ 
ትገልጻለች። መምህራኖቿ ያለምንም መሰልቸት እሷን 
እና እንደሷ ያሉትን በትዕግስት በማስተማራቸውም 
ደጋግማ ምስጋናዋን ታቀርባለች።ከዚህ በተጨማሪም 
ባለቤቷ እንደሚደግፋት በመግለፅ ፤ለወደፊትም ትልቅ 
ቦታ ለመድረስ ውጥን እንዳላት ትናገራለች።

አቶ በሪሁን ሽፈራው በሲዳማ ክልል ሐዋሳ ከተማ 
በሚገኘው የዲያስፖራ የመጀመሪያ ደረጃ ትምህርት 
ቤት ምክትል ርዕሰ መምህር ናቸው። እርሳቸው 
በትምህርት ቤቱ የጎልማሶች ትምህርት እየተሠጠ 
መሆኑን በመግለፅ፤ ብዙ ጎልማሶች እየተማሩ እና 
ራሳቸውን እየለወጡ እንደሆነ ያስረዳሉ። ተማሪዎች 
አንደኛ እና ሁለተኛ ደረጃ ከዚህ በተጨማሪም አንደኛ 
ክፍል ተምረው ወደ ሁለተኛ ክፍል ሲያልፉ የብርሃን 
ምዘና ይደረግላቸዋል፤ውጤታቸው ታይቶም በቴክኒክ 
እና ሙያ አጫጭር ስልጠናዎችን እንዲያገኙ ሰፊ 
ዕድል እየፈጠረላቸው ነው። ትምህርቱም ከመደበኛ 
ትምህርት ጋር እንዳይጋጭ በማሰብ የትምህርት ቀናቱ  
እና ሰዓቱ  ከተማሪዎች ፍላጎት ጋር ሊስማማ በሚችል 
መልኩ የተዘጋጀ እንደሆነም ጨምረው ይናገራሉ።  

የጎልማሶችና መደበኛ ያልሆነ ትምህርት ፕሮግራሞ 
መሪ ሥራ አስፈጻሚ አቶ ዮሴፍ አበራ፤ የጎልማሶችና 
መደበኛ ያልሆነ ትምህርት በተለያዩ ወቅቶች የተለያዩ 
ስያሜዎች ተሰጥተውት ይከናወን እንደነበረ ይገልጻሉ። 
የተለያዩ የጎልማሶችና መደበኛ ያልሆነ ትምህርትና 
ስልጠና ከገበያ ፍላጎት ጋር በማስተሳሰር እየተሠራ 
መሆኑን ይጠቁማሉ።

በጎልማሶች እና መደበኛ ባልሆነው ትምህርት 
በርካታ ለውጦች እንዳሉ ይታወቃል። ፕሮግራሞችም 
ዲዛይን ተደርገው ወደ ሥራ ተገብቷል። ከሁሉም በላይ 
ደግሞ የጎልማሶች ትምህርት ሁሉም ዜጎች መጻፍ፣ 
ማንበብ እና ማስላት እንዲችሉ ለማድረግ በሚደረገው 
ጥረት ውስጥ ከጊዜ ወደ ጊዜ በርካታ ሥራዎች ሲሠሩ 
ቆይተዋል ያሉት የትምህርት ሚኒስትር ዴኤታ ዶክተር 
ፋንታ ማንደፍሮ ናቸው። ነገር ግን በተፈለገው ልክ 
ለውጥ ሊመጣ አልቻልም። ይህንንም ተከትሎ አዳዲስ 
አሠራሮች እንዲሁም ፕሮግራሞችን ዲዛይን በማድረግ 
በአጭር ጊዜ የጎልማሶችን ትምህርት ወይም የማንበብ 
የመጻፍ የማስላት ክህሎቶችን ለማስጨበጥ አዳዲስ 
ሥራዎች እየተሠሩ እንደሆነ ያነሳሉ።

ዶክተር ፋንታ በሲዳማ ክልል ሐዋሳ ከተማ የሚገኙ 
የጎልማሶች መሠረታዊ ትምህርት መስጫ ማዕከላትን 
ጎብኝተዋል። በጉብኝታቸውም የጎልማሶች መሠረታዊ 
ትምህርት ተማሪዎችን አግኝተው በርትተው እንዲማሩ 
መልዕክት አስተላልፈዋል። አሁን ያሉበት ደረጃ 
የደረሱት ከመሠረተ ትምህርት ተነስተው መሆኑን 

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም   

አዲስ ዘመን   ዓርብ  ኅዳር 2 ቀን 2015 ዓ.ም 

ትኩረት የሚሻው የጎልማሶች እና መደበኛ ያልሆነ ትምህርት

በመግለጽ የሕይወት ተሞክሯቸውን ለጎልማሶቹ 
አካፍለዋል። ማንበብ፣ መጻፍና ማስላት ለመቻል 
የተሻለ ሕይወትን ለመምራት ሌሎችም እንዲመጡና 
እንዲማሩ አድርጉ በማለት መልዕክት አስተላልፈዋል።

የትምህርት ሚኒስቴር የጎልማሶችና መደበኛ 
ያልሆነ ትምህርት መሪ ሥራ አስፈፃሚ አቶ ዮሴፍ 
አበራ በበኩላቸው፤ የጎልማሶች ትምህርትን ውጤታማ 
ለማድረግ በጉብኝቱ ባዩት ነገር መደሰታቸውን 
ገልፀው ሁሉም ባለድርሻ አካላት ድጋፍ እንዲያደርጉ 
ጠይቀዋል። በሐዋሳ ከተማ አስተዳደር 113 የሚደርሱ 
መደበኛ ትምህርት ቤትን መሠረት ያደረጉ የጎልማሳ 
ትምህርት መስጫ ማዕከላት መኖራቸው በጉብኝቱ 
ወቅት ተገልጿል።

የጎልማሶች ትምህርት በተለያዩ ወቅቶች 
የተለያየ ስያሜዎች ነበሩት። ለአብነትም ሁሉም 
ይማር ፣ብሔራዊ የፊደል ሠራዊት፣የጎልማሶች እና 
የመሐይማን ትምህርት እንዲሁም የተቃና ተግባር 
ተኮር ትምህርት እና ሌሎች ስያሜዎች ጨምሮ 
አሁን ከደረሰበት የጎልማሶች እና መደበኛ ያልሆነ 
ትምህርት ስልጠና ወደሚለው ደርሷል። በየጊዜ 
የነበሩ መንግሥታት ለትምህርቱ የተለያዩ ጥረቶችን 
በማድረግ ሲሠሩበት ነበር። ወደ ኋላ መለስ ብለን 
ያየን እንደሆነም የጎልማሶች ትምህርት በ1970ዎቹ 
አካባቢ ከፍተኛ ደረጃ የደረሰበት እንደሆነም ዶክተር 
ማንደፍሮ ያወሳሉ። በዚህ ወቅት ብዙ ዜጎች ከመጻፍ 
እና ከማንበብ ባሻገርም መርሐ ግብሩ ወደ መደበኛ 
ትምህርት መሸጋገሪያ በመሆን ለብዙዎች የዘመናዊ 
ትምህርት በር ከፍቷል ‹‹በዚህ አጋጣሚ እኔ በመሠረተ 
ትምህርት ገብቼ ነው የተማርኩት›› ያሉት ዶክተር 
ፋንታ በውጤት ደረጃም ጥቂት የማይባሉ ዜጎች 

በዚህ ሂደት አልፈው ትምህርታቸውን አጠናቀው 
እስከ ፕሮፌሰርነት ደረጃ የደረሱ ብዙ ባለሙያዎችን 
ማፍራት ተችሏል።

እንደ ዶክተር ፋንታ ገለጻ፤ ከዚህም የጎልማሶች 
እና መደበኛ ያልሆነ ትምህርት ለብዙ ሰዎች ለመደበኛ 
ትምህርት እንዲማሩ አይን ገላጭ እና መንገድ ቀያሽ 
መሆኑን ለመረዳት ያግዛል። ይህንን በመረዳትም 
በመንግሥት እና በአጋር አካላት ብዙ ሥራዎች የተሠሩ 
ቢሆንም አሁንም ዕድሉን ያላገኙ በሚሊዮን የሚቆጠሩ 
ዜጎች መኖራቸውን ማስታወስ ተገቢ ነው። ጎልማሶች 
ብቻ ሳይሆኑ ትምህርት ቤት መጥተው የማያውቁ 
ብዙ ሕጻናት እንደመኖራቸውም የጎልማሶች ትምህርት 
ፕሮግራም በዕድሜያቸው ትምህርት ቤት ያልገቡ 
ወጣቶች እና ሕጻናትን በማቀፍ እንዲሁም በማበረታት 
የመደበኛ ትምህርት ለመደገፍ እጅግ ወሳኝ መሣሪያ 
ነው። 

ትምህርት ለዜጎች ከመማር መብት ባሻገር ሀገርን 
የመገንባት እና የማልማት መሣሪያ ውጤት አድርገን 
መመልከት ይገባናል ያሉት ሚኒስትር ዴኤታው፤ 
በማንኛውም መስክ ዜጎች ውጤታማ እንዲሆኑ 
ብሎም የተለወጠ ሕይወት እንዲመሩ እና የተሻለ 
ነገን እንዲያልሙ ለማድረግ የሚቻለው በትምህርት 
ብቻ ነው። በመሆኑም የጎልማሶች ትምህርት ማንበብ 
መጻፍ እና ማስላት የሚያስችል ግብ ብቻ ሳይሆን 
በልዩ ልዩ የሙያ መስኮች የክህሎት ስልጠና እና ሌሎች 
ቀጣይነት ያላቸው ተግባራት እንዲካተቱ መደረጉንም 
ይጠቅሳሉ።

ዶክተር ፋንታ እንደሚገልጹት፤ ሚኒስቴሩ 
በአሁን ወቅት የጎልማሶች ትምህርት ፕሮግራም 
ልዩ ትኩረት በመስጠት በአዲስ መልክ እንዲዋቀር 
በማድረግ በአንድ መሪ ሥራ አስፈጻሚ እና በሁለት 
ዴስኮች በማደራጀት እንዲመራ በማድረግ ላይ 
ይገኛል። ክልሎችም በተመሳሳይ አደረጃጀት ወደ ሥራ 
መግባትም ይኖርባቸዋል። 

ለመደበኛ ትምህርት የተሰጠው ትኩረትም 
ሠፊ ነው። ነገር ግን በሀገራችን የትምህርት ሥርዓት 
ውስጥ ወደ መደበኛ ሥርዓት የሚመጡት እና መማር 
ካለባቸው የዕድሜ ክልል ውስጥ የትኞቹ እንደሆኑ 
ቆም ብሎ ማሰብ እንደሚገባ የጠቆሙት ሚኒስትር 
ዴኤታው፤ የጎልማሶች ትምህርት ልክ እንደመደበኛው 
ትምህርት ትኩረት ተሰጥቶት ካልተሠራ የተማሩ ዜጎች 
ያለባት ሀገር ለመንባት ብዙ ዓመታትን እንድታስቆጥር 
ያስገድዳታል። ይሁን እንጂ የጎልማሶች ትምህርት 
በሚገባ ማሳለጥ ከተቻለ እንዲሁም መደበኛ 
ትምህርቱን በአግባቡ መምራት ከተቻለ መሐይምነት 
የሌለባት ሀገር ለመፍጠር እንዲሁም የሚያነቡ የሚጽፉ 
እና በክህሎት የታነጹ ከራሳቸው አልፈው እና ተርፈው 
ሀገራቸውንም መልሰው የሚያንጹ ዜጎች ለማፍራት 
ያስችላል።

ዶክተር ፋንታ እንደሚገልጹት፤ ከንግግር ከፍ 
ብሎ ወደ ተግባር ሊቀየር ይገባል። እንደሚታወቀው 
የመደበኛ ትምህርቱ የሚያስተናግደው ውስን 
ዕድሜ ያላቸውን ተማሪዎች ነው ስለዚህም ሀገራችን 
በግብርናም ይሁን በየትኛውም መስክ ልታስመዘግበው 
የሚገባ ዘርፈ ብዙ ለውጦች ማምጣት የሚቻል ዜጎችን 
መደበኛ ባሆኑ እና በጎልማሶች ትምህርት መርሐግብር 
ማስተማር ሲቻል ነው። በጎልማሶች ትምህርት አሁን 
ላይ የተለያዩ ፕሮግራሞች ተካተው በመተግበር 
ላይ ሲሆኑ የጎልማሶች መሠረታዊ የትምህርት 
ፕሮግራም፣የጎልማሶች የሙያ ክህሎት ስልጠና እና 
የተፋጠነ ትምህርት ፕሮግራም (ዕድሜያቸው ከ10 
እስከ 14 ለሆኑ)፣ የርቀት ፕሮግራም እና የማታ 
ትምህርት ፕሮግራም ዋና ዋና ናቸው። እነዚህንም 
ጥራት ያላቸው፣ ተደራሽ ፍትሐዊ እና አግባብነት ባለው 
መልኩ በመተግበር የሀገራችንን ዕድገት ለማረጋገጥ 
የሚፈለገውን የሰለጠነ የሰው ኃይል ለማፍራት 
ትልቅ አስተዋጽኦ ያበረክታል። ይህንንም ለመተግበር 
መንግሥታዊ እና መንግሥታዊ ያልሆኑ አካላት ለዘርፉ 
ልዩ ትኩረት እንዲሰጡ እና እንዲደግፉ ጥሪያቸውን 
በማቅረብ፤ ፕሮግራሙን በማመቻቸት ድጋፍ ላደረገው 
የዲቪቪ ኢንተርናሽናል  ምስጋናቸውን አቅርበዋል። 

ትምህርት ለዜጎች 

ከመማር መብት ባሻገር 

ሀገርን የመገንባት እና 

የማልማት መሣሪያ 

ውጤት አድርገን 

መመልከት ይገባናል

ከስፔስ ሳይንስና ጂኦስፓሻል ኢንስቲትዩት ጋር
 በመተባበር በየ15 ቀኑ የሚታተም  

አዲስ ዘመን   ዓርብ ኅዳር 2 ቀን 2015 ዓ.ም

ኢያሱ መሰለ  

የሕዝብ ቁጥር እያደገ መምጣቱን ተከትሎ 
የተፈጥሮ ነባራዊ ገጽታዎች እየተለዋወጡ መጥተዋል።  
የደኖች መራቆት ፣የምንጮችና የወንዞች መድረቅ፣ 
የውቅያኖሶች መቀነስ ፣የማዕድን ቁፋሮዎች እና 
የመሠረተ ልማት ግንባታዎች መስፋፋት ነባራዊውን 
የአካባቢ ሁኔታ የቀየሩና ምርታማነት እንዲቀንስ 
ያደረጉ፤  በሰው ልጆች አኗኗር ላይ ተጽዕኖ የፈጠሩ 
ምክንያቶች መሆናቸውን ጥናቶች ያመላክታሉ። 

የተባበሩት መንግሥታት ድርጅት ካስቀመጣቸው 
ግቦች አንዱ ሰው ሠራሽና ተፈጥሯዊ ችግሮች በአካባቢ 
ጥበቃና ደህንነት ላይ የሚያሳድሩትን ተጽዕኖ 
ለመቀልበስ የተፈጥሮ ሀብትን በተለይም የመሬትና 
የውሃ አጠቃቀምን መቆጣጠርና በአግባቡ መምራት 
ያስፈልጋል የሚል ነው።  በዚሁ መሠረት በዓለም 
አቀፍ፣ በአህጉር አቀፍና ሀገር አቀፍ ፕሮግራሞች 
አማካኝነት የተፈጥሮ ሀብትን የማከም ፣ የመጠበቅና 
በአግባቡ ጥቅም ላይ የማዋል ሥራዎች እንዲሠሩ 
ግንዛቤ የሚያስጨብጡ ስልጠናዎችና ዎርክሾፖች  
ይሰጣሉ።     

ከሰሞኑም በአውሮፓ ኅብረት የገንዘብ ድጋፍ 
የሚደረግለትና በአፍሪካ ኅብረት ኮሚሽን አስተባባሪነት 
የሚንቀሳቀስ አንድ መድረክ ከኢትዮጵያ ስፔስ ሳይንስና 
ጂኦስፓሻል ኢንስቲትዩት ጋር በመተባበር አዲስ አበባ 
ላይ የሁለት ቀን ወርክሾፕ አካሂዷል።    

  ሁለተኛው ዙር ዓለምአቀፍ የአካባቢ ጥበቃና 
ደህንነት እና አፍሪካ ‹‹The Global Monitoring for 
Environment  and Security and Africa ›› የተሰኘው 
ይህ  ዎርክሾፕ ትኩረቱን  ያደረገው  የመሬትና ፣የውሃ 
አጠቃቀም፤ የአካባቢ ጥበቃ፣ ሳይንስና ቴክኖሎጂ ፣ 
ማፕ ወይም ካርታ የተፈጥሮ ሃብትን በአግባቡ ጥቅም 
ላይ ማዋል፤ የማኅበረሰቡ ኃላፊነትና ተሳትፎ  ወዘተ 
በሚሉት ጉዳዮች ላይ ያነጣጠረ ነው።          

ፕሮግራሙን ያዘጋጀው Regional Center 
for Mapping of Resources for Development 
(RCMRD) የሚባል ድርጅት ሲሆን የተፈጥሮ ጥበቃና 
ደህንነትን በተመለከተ አፍሪካ ስለነደፈችው እቅድና 
መከተል ስላለባት አዋጭ መንገድ እንዲሁም የቀጣናው 
ሀገራት እርስ በእርሳቸው ሊኖራቸው ስለሚገባው 
አጋርነትና ፍላጎት ግንዛቤ የሚያስጨብጥ ነው።  

በመርሐ ግብሩ በምሥራቅ አፍሪካ ብሎም 
በኢትዮጵያ ያለው ተሞክሮ ምን መልክ እንዳለው 
ውይይት የተደረገ ሲሆን የሌሎች ሀገራት መልካም 
ተሞክሮዎችም ለማሳያነት ቀርበዋል። የተፈጥሮ ሀብትን 
በአግባቡ ለመጠቀምና የአካባቢ ደህንነትን ለማረጋገጥ 
በተለይም የጂኦስፓሻል መረጃዎች ወሳኝ ሚና 
እንዳላቸው ተገልጧል። የኢትዮጵያ ስፔስ ሳይንስና 
ጂኦስፓሻል ኢንስቲትዩት ተጨባጭ የሆኑ የጂኦስፓሻል 
መረጃዎችን በመስጠት ለፕሮግራሙ መሳለጥ ሚና 
የሚጫወት ተቋሙ በመሆኑ ከ‹‹RCMRD›› ጋር 
በትብብር ለመሥራት ተመራጭ ሆኗል።     

የኢትዮጵያ ስፔስ ሳይንስና ጂኦስፓሻል 
ኢንስቲትዩት ዳይሬክተርን በመወከል ዎርክሾፑን 
ያስጀመሩት ዶክተር ቱሉ በሻ እንደገለጹት፤ በአፍሪካ 
፣ በምሥራቅ አፍሪካና በኢትዮጵያ የአካባቢ ጥበቃና 
ደህንነት ችግሮች እንዳሉ ጠቅሰዋል። ዎርክሾፑ 
የልምድ ልውውጥ የሚካሄድበትና የጋራ መግባባት ላይ 
የሚደረስበትም መሆኑን በመግለጽ የቀጣናው ሀገራት 
ቅድሚያ የሚሰጣቸውን ወሳኝ ጉዳዮች በመለየት  
መረጃን መሠረት ያደረገ ፖሊሲ በማውጣትና ትክክለኛ 
ውሳኔ በማስተላለፍ የመሬትን የውሃ ሀብትና የአካባቢ 
ደህንነትን ለመቆጣጠር ያስችላቸዋል። ስለተፈጥሮ 
ሃብትና ስለአካባቢ ሁኔታ የጂኦስፓሻል መረጃዎችን 
መጠቀም ትክክለኛ ምርጫ መሆኑን የተናገሩት ዶክተር 
ቱሉ የሚገኘውን መረጃ መሠረት በማድረግ በሚሠሩ 
ሥራዎች ሀገራዊ ፣ ቀጣናዊና ዓለማቀፋዊ እድገትን 
ማረጋገጥ የሚያስችሉ ናቸው ብለዋል።  

ይህ የፍላጎት ዳሰሳን መሠረት ያደረገው ዎርክ ሾፕ 
ከስፔስ ሳይንስና ጂኦስፓሻል ዓላማ ጋር የጋራ ፍላጎትን 
መሠረት አድርጎ የአካባቢ ጥበቃና የተፈጥሮ ሀበትን 
በአግባቡ ለመጠቀም የሚያስችል እንደሆነ ጠቅሰዋል።  

RCMRD ሁለተኛው ዙር መርሐ ግብሩን በአፍሪካ 
ኅብረት መቀመጫ አዲስ አበባ መካሄዱም አፍሪካዊ 
ወንድማማችነትና እህትማማችነትን የሚያጠናክር 
እንደሆነ ገልጸዋል። የሕዝብ ቁጥር እያደገ መምጣቱን 
ተከትሎ የተፈጥሮ ሀብትን በአግባቡ የመጠቀምና 
አካባቢን የመንከባከቡ ጉዳይ ትኩረት ባለማግኘቱ 
ምክንያት የሰዎች ሕይወት ፈተና ላይ እየወደቀ 
መምጣቱን የተናገሩት ዶክተር ቱሉ፤  የመሠረተ 
ልማት ግንባታዎች፣ የማዕድን ቁፋሮዎች ፣ የአየር 
ንብረት ለውጦች የሚያስከትሉትን ጉዳት ለመቆጣጠር 
እንዲህ ዓይነት ፕሮግራሞችን እየተጠቀሙ ግንዛቤ 
የማስጨበጥ ሥራዎችን በመሥራት ችግሩን ማቃለል 
እንደሚቻል ይናገራሉ። 

የመሬት ምልከታ እና የጂኦስፓሻል መረጃዎችን 
ጥቅም ላይ ማዋልም አካባቢን እና የተፈጥሮ ሃብትን 
በአግባቡ  ጥቅም ላይ ለማዋልና ለመቆጣጠር  ያስችላል 
ያሉት ዶክተር ቱሉ፤ RCMRD ከኢትዮጵያ ስፔስ 
ሳይንስና ጂኦስፓሻል ኢንስቲትዩት ጋር በትብብር 
መሥራቱና ውይይቱንም በአዲስ አበባ ማካሄዱ 
ትክክለኛ ምርጫ ነው ብለዋል። ስለ አፍሪካ ፣ስለ 
ምሥራቅ አፍሪካም ይሁን ስለ ኢትዮጵያ የአየር ንብረት 
ለውጥና ተጽእኖ መረጃዎችን በዚህ መልክ ተለዋውጦ 
በቁልፍ ጉዳዮች ላይ የጋራ አቋም መያዝ ፖሊሲዎችንና 
ስትራቴጂዎችን ለሚያወጡና ውሳኔዎችን ለሚስተላልፉ 
አካላት ተጨባጭ ግብዓት ያስገኛል።  

አካባቢንና የተፈጥሮ ገጸ-በረከትን ማለትም 
መሬትን፣ የውሃ ሀብትን የአየር ንብረትን መቆጣጠርና 
በተገቢው መንገድ ጥቅም ላይ እንዲውሉ ማድረግ 
ዘላቂነት ያለው ሀገራዊ፣ ቀጣናዊና ዓለማቀፋዊ 
እድገትን ለማረጋገጥ ያግዛል። በወርክሾፑ ላይ የተሳተፉ 
አካላት ከተለያየ ሀገር የተውጣጡ መሆናቸው የልምድ 
ልውውጥ ለማድረግና እርስ በእርስ ለመማማር ጠቃሚ 
ነው ብለዋል። 

የኢትዮጵያ ስፔስ ሳይንስና ጂኦስፓሻል 
ኢንስቲትዩት ጥናትና ምርምሮችን እንዲሁም የአቅም 
ግንባታ ሥራዎችን በመሥራት ፕሮግራሙን ለመደገፍ 
በትብብር እየሠራ እንደሚገኝ የገለጹት ዶክተር ቱሉ፤ 
የአካባቢና የአየር ንብረትን አስመልክቶ  የሚሰጣቸው 
መረጃዎች  በተለይም ለአርሶ አደሩ ከፍተኛ ጥቅም 
እንዳለው ተናግረዋል።        

የRCMRD ተወካይ ሚስስ ኢዩኑሲ ዋንጓዊ 
በበኩላቸው ባስተላለፉት መልዕክት የተፈጥሮ ሃብትን 
በአግባቡ  ለመንከባከብ እና ጥቅም ላይ ለማዋል በቂ 
መረጃ ሊኖር ይገባል። ከኢትዮጵያ የስፔስ ሳይንስና 
ጂኦስፓሻል ኢንስቲትዩት ጋር በትብብር ለመሥራት 
የመረጥነውም የአገሪቱን አካባቢያዊ፣ መልክዓ 

ምድራዊና ተፈጥሯዊ ሀብት በተመለከተ በቂ መረጃ 
ስላለው ነው። ተቋሙ በሚሰጣቸው መረጃዎች 
አማካኝነት መንግሥት የፖሊሲ ማሻሻያዎችን የማድረግ 
እድል ያገኛል። የአካባቢ ጥበቃና ደህንነት ሥራውን 
በመረጃ ላይ ተመሥርቶ እንዲተገብር እድል ያገኛል 
በሚል እንደሆነ ተናግረዋል።  

የሕዝብ ቁጥር እየጨመረ ከመምጣቱ ጋር ተያይዞ 
የተፈጥሮ ሀብትን በምን አግባብ መጠቀም አለብን?  
የሚለውን መረጃ መለዋወጥ ያስፈልጋል። በቀጣናው 
ቅድሚያ የሚሰጣቸው ጉዳዮች ምንድናቸው? የምግብ 
ዋስትናችንን ለማረጋገጥ የተፈጥሮ ሀብታችንን እንዴት 
እንጠቀም? በሚለው ላይ አስቀድሞ መወያየት ክፍተትን 
ይሞላል። የደኖች መመናመን የሚያስከትለውን 
የድርቅና የጎርፍ አደጋን ለመቆጣጠር እንዲሁም የአየር 
መዛባትን ለመቆጣጠር የጂኦስፓሻል መረጃዎችን 
መሠረት አድርጎ መሥራት እንደሚያስፈልግ ገልጸዋል።  

የዓለም የአካባቢ ጥበቃና ደህንነት መርሆዎችን 
በአፍሪካ የተለያዩ ሀገራት በመተግበር ላይ እንገኛለን 
ያሉት የ‹‹RCMRD›› ተወካይ ሚስስ ኢኑሲ ዋንጓዊ 
ከነዚህ ሀገራት መካከል ኢትዮጵያ አንዷ አጋር 
እንደሆነች  ይገልጻሉ። በምስራቅ አፍሪካ የጂሜስ 
‹‹GMES›› ፕሮግራምን ለመተግበር በተያዘው እቅድ 
መሠረት በኢትዮጵያ ከሚገኙ ባለድርሻ አካላት ጋር 
የተደረገው የሁለት ቀን ውይይትና የልምድ ልውውጥ 
ገንቢ ሀሳቦች የፈለቁበትና ተሳታፊዎች በንቃት 
የተሳተፉበት እንደሆነ ተናግረዋል።    

የጂሜስ ፕሮጀክት በአካባቢ ጥበቃና ደህንነት ላይ 
ትኩረት የሚያደርግ እንደመሆኑ በተለይም የመሬት 
እና የውሃ ሀብትን በአግባቡ ጥቅም ላይ በማዋል 
በአንድ በኩል ስጋት እየሆነ የመጣውን የአየር ንብረት 
ለውጥ መቆጣጠር፤ በሌላ በኩል የአርሶ አደሩን 
ምርታማነትና ተጠቃሚነት ማረጋገጥ ዋና ዓላማው 
ነው።    በመሆኑም በተፈጥሮ ሀብት አጠቃቀም ዙሪያ 
ቀጣናውንና በዙሪያው ያሉ አርሶ አደሮችን ተጠቃሚ 
ያደረገ የግንዛቤ ማስጨበጥ ሥራ እየተሠራ መሆኑን 
ይጠቅሳሉ ። 

ሀገራት የጂኦስፓሻል መረጃዎችን መሠረት 
አድርገው በተፈጥሮ ሀብት አጠቃቀም ዙሪያ 
ፖሊሲዎችን እና ስትራቴጂዎችን እንዲቀርጹ ወይም 
ውሳኔ እንዲሰጡ ይረዳቸዋል።   

ፕሮጀክቱ አፍሪካ ለአካባቢ ጥበቃና ደህንነት 
ትኩረት ሰጥታ የምግብ ዋስትናዋን እንድታረጋግጥ 
የሚደግፍ በመሆኑ የተፈጥሮ ሃብትን ያለብክነት 
መጠቀም የሚቻልበትን ብልሃት የሚያሳይ ነው።  

መሬትን ማደስ ወይም ማከም፤ የአፈር መሸርሸርን 
መግታት፤  ኩታ ገጠም የአስተራረስ ዘዴን መጠቀም፤ 

የኢንስቲትዩቱ እና የ‹‹RCMRD›› ትብብር በአካባቢ ጥበቃና ደህንነት

ዶክተር ቱሉ በሻ ሚስስ ኢዩኑሲ ዋንጓዊ

የግጦሽ ቦታዎችን መለየት ፤ ውሃ ገብ መሬቶችን 
ማልማት በአጠቃላይ የተፈጥሮ ሃብቶችን በአግባቡ 
በመጠቀም ሰዎችም ሆኑ እንሰሳት ማግኘት ያለባቸውን 
በረከት እንዲያገኙ ማስቻል ነው።  

ውሃን ለመስኖ ልማት ጥቅም ላይ ከማዋል በዘለለ 
የተፈጥሮ ስነ ምህዳር ሳይዛባ ለዓሣ እርባታ፣ ለመዝናኛ፣ 
ለትራንስፖርት ወዘተ በማዋል ተጠቃሚነትን ማረጋገጥ 
እንደሚቻል ማሳየት የፕሮጀክቱ አንዱ ዓላማ ነው።  

በዚህ የሥራ ሂደት የሚገኙ መረጃዎች ከተፈጥሮ 
ሀብት ጋር ቀጥተኛ ግንኙነት ያላቸው ለምሳሌ እንደ 
የግብርና ሚኒስቴር፣ የአካባቢ ጥበቃ ባለስልጣን፣ የብዝሃ 
ሕይወት ኢንስቲትዩት፣ማዕድንና ኢነርጂን የመሳሰሉት 
ተቋማት  የፖሊሲ ማሻሻያዎችን እንዲያደርጉ ተጽእኖ 
ይፈጥራል።   

የፕሮጀክቱ የተፈጥሮ ሀብት አጠቃቀም ሥርዓትን 
ከአርሶ አደሩ የተሻለ ተጠቃሚነት ጋር በማያያዝ  
ግንዛቤ የሚያስጨብጥ እንደመሆኑ አርሶ አደሩ 
የተፈጥሮ ጸጋዎችን ያለብክነት በመጠቀም ሕይወቱን  
የሚመራበትን መንገድ ከማመላከት በዘለለ የተፈጥሮ 
ሚዛን ሳይዛባ አስቻይ አሠራሮችን እንዲከተል ይረዳዋል።  

 ፕሮጀክቱ ትኩረት ከሚያደርግባቸው ጉዳዮች 
አንዱ በቂ ምርት የማያመርቱ አካባቢዎች መረጃዎች 
ላይ በመንተራስና አዳዲስ አሠራሮችን በመከተል 
ከበፊቱ የተሻለ ምርት እንዲያመርቱ ማገዝ ነው። 
አፍሪካ በተለይም በምግብ ራሷን የቻለች አህጉር 
እንድትሆንና ከሌሎች ጥገኝነት እንድትላቀቅ የሚያደርግ 
ነው።   በመሆኑም ሀገራትን ፣ ተቋማትን ፣ የምርምር 
ማዕከላትን፣ ዩኒቨርሲቲዎችንና ጉዳዩ የሚመለከታቸው 
አርሶ አደሮችን በማስተሳሰርና በማሳተፍ በአፍሪካ 
የአካባቢ ጥበቃና ደህንነት ላይ ለውጥ ለማምጣት 
በትኩረት እየተሠራ መሆኑን ተናግረዋል። 

በወርክሾፑ ላይ  ከየተቋማቱ የተውጣጡ ባለድርሻ 
አካላት ለውጥ ለማምጣት ያሳዩትን ጉጉትና ፍላጎት 
እንደተረዱ የተናገሩት ሚስስ ኢኑሲ ዋንጓዊ ይህ 
ተነሳሽነት ፕሮጀክቱ ግቡን እንዲመታ ተስፋ ያሳደረ 
ነው ብለዋል። የኢትዮጵያ ስፔስ ሳይንስና ጂኦስፓሻል 
ኢንስቲትዩት እያሳየ ያለው አጋርነትና የተፈጥሮ ሀብት 
መረጃዎችን ተደራሽ በማድረጉ ዘርፍ ያለው ትጋት 
የጂሜስ እቅድን በኢትዮጵያ ተግባራዊ ለማድረግ በእጅጉ 
የሚያግዝ እንደሆነ ገልጸዋል። ይህም በሀገሪቱ  ዘላቂ 
ልማትና ኢኮኖሚያዊ  እድገትን ለማረጋገጥ  ትልቅ አቅም 
የሚፈጥር ነው ብለዋል። ድርጅቱ ተመሳሳይ የትብብር 
ሥራዎችን በቀጣናው ከሚገኙ ሀገራት ማለትም 
ከሶማሊያ፣ ከዑጋንዳ ፣ ከሱዳን ፣ ከኤርትራ፣ ከጂቡቲ፣ 
ኬኒያና ታንዛኒያ ጋር እየሠራ ስለመሆኑም ተናግረዋል። 

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ዓ
ርብ

የዓመቱ የማራቶን ምርጥ አትሌቶች
ብርሃን ፈይሳ

በዓለም ላይ ከሚካሄዱ የማራቶን ውድድሮች 
መካከል በቀዳሚነታቸው የሚጠቀሱት ስድስቱ ታላላቅ 
ውድድሮች የ2022 የውድድር ዘመን ባለፈው ሳምንት 
ተጠናቀዋል። በአትሌቲክሱ ዓለም በየዓመቱ ከሚካሄዱት 
እነዚህ የማራቶን ውድድሮች የቶኪዮ፣ ቦስተን፣ ለንደን፣ 
በርሊን፣ ቺካጎ እና ኒውዮርክ ማራቶኖች ዋና ዋናዎቹ 
(ሜጀር) ሩጫዎች ናቸው። ታዲያ በእነዚህ ሩጫዎች 
ላይ የተካፈለ አትሌትም ለዓለም አትሌቲክስና ኦሊምፒክ 
እንደ መለኪያ የሚቀመጡ ውድድሮችም ናቸው። 

በአቦት ላቦራቶሪስ ስፖንሰርነትም በዓመቱ 
በሚካሄዱት በእነዚህ ውድድሮች ተሳታፊ የሚሆኑ 
አትሌቶች የሚያገኙት ውጤት ተደማምሮ በዓመቱ 
መጨረሻ አሸናፊው አትሌት ይለያል። በዓመቱ የዓለም 
አትሌቲክስ ሻምፒዮና የሚካሄድ ከሆነም በማራቶን 
አሸናፊ የሚሆኑ አትሌቶች ከስድስቱ ውድድሮች 
በተጨማሪ ነጥብ የሚያዝላቸው ይሆናል። በዚህ 
የውድድር ዓመትም ስድስተኛው የኒውዮርክ ማራቶን 
መካሄዱን ተከትሎ አሸናፊዎቹ አትሌቶች ተለይተዋል። 
በዚህም መሠረት የ2022 የአቦት ሜጀር ማራቶን 
አሸናፊዎቹ በሴቶች ኢትዮጵያዊቷ አትሌት ጎይትቶም 
ገብረስላሴ ስትሆን፤ በወንዶች በኩል ደግሞ የማራቶን 
ጀግናው ኬንያዊ አትሌት ኢሉድ ኪፕቾጌ ማሸነፋቸውን 
አረጋግጠዋል።      

ከረጅም ዓመታት በኋላ በሴቶች የማራቶን ውድድሮች 

ንግሥናን የተቀዳጀችው አትሌት ጎይትቶም ገብረስላሴ 
ሆናለች። አትሌቷ ከዋና ዋናዎቹ ውድድሮች መካከል 
በመጀመሪያው የቶኪዮ ማራቶን ሦስተኛ ደረጃን ስትይዝ 

ባለፈው ሳምንት መጨረሻ በተካሄደው 
የመጨረሻው የዓመቱ ውድድር ኒውዮርክ 
ማራቶንም በተመሳሳይ ሦስተኛ ነበረች። 
ይሁንና አትሌቷ በዓመቱ በአሜሪካኗ ኦሪጎን 
በተካሄደው የዓለም አትሌቲክስ ሻምፒዮና 
የማራቶን ውድድር አሸናፊ መሆኗ ውጤቷን 
ከሌሎች አትሌቶች ይልቅ ሊያንረው ችሏል።  

በወንዶች በኩል አሸናፊ የሆነው የዓለም 
የማራቶን ክብረወሰን ባለቤቱ አትሌት ኢሉድ 
ኪፕቾጌ ነው። አትሌቱ የዓመቱን ቁጥር አንድ 
የማራቶን አትሌትነትን ክብር ለማግኘት 
የቻለው ደግሞ በቺካጎ ማራቶን በማሸነፉ 
እንዲሁም በለንደን ማራቶን ሶስተኛ ደረጃን 
ይዞ በማጠናቀቁ ነው። በተሰበሰበው ነጥብ 
መሠረት ከኪፕቾጌ የተሻለ አትሌት ቢኖርም 
የወርልድ ሜጀር ማራቶን ዳይሬክተሮች 
በሰበሰቡት ድምጽ መሠረት አሸናፊነቱን 
ሊያገኝ ችሏል። በነጥብ የሚበልጠው አትሌት 
የሃገሩ ልጅ ኢቫንስ ቺቤት ሲሆን፤ የቦስተን 
እና ኒውዮርክ ማራቶኖች አሸናፊ ነበር። 

የማራቶን ንጉሡ ኪፕቾጌ በዚህ 
ውድድር አሸናፊ ሲሆን ይህ የመጀመሪያው 
አይደለም። እአአ ከ2015 ጀምሮ ለተከታይ 

አራት ዓመታት 50 ነጥቦችን በማስመዝገብ የበላይነቱን 
ለብቻው ተቆጣጥሮት ቆይቷል። ያለፈው ዓመት የሃገሩ 
ልጅ አልበርት ኮሪየር አሸናፊ ሲሆን፤ በዚህ ዓመት ደግሞ 

በድጋሚ ኪፕቾጌ ወደ ለመደው አሸናፊነቱ ሊመለስ 
ችሏል።  

በዊልቸር ወንዶች አሸናፊ የሆነው ስዊዘርላንዳዊው 
አትሌት ማርስል ሃግ ሲሆን፤ በሴቶች በኩል ደግሞ 
አሜሪካዊቷ ሱዛና ስካሮኒ ናት። በእርግጥ ከዊልቸር 
አሸናፊዎቹ በቀር አሸናፊ የሆኑት አትሌቶች እነማን 
እንደሆኑ በግልጽ በተሰጠ ጋዜጣዊ መግለጫ 
አልታወቁም። ነገር ግን የወርልድ ሜጀር ማራቶን 
የትዊተር ገጽ ሁለቱ አሸናፊዎች በ2022 የማራቶን ቁጥር 
አንድ ምርጦች መሆናቸው መገለጹን ሌታስራን የተባለው 
ድረገጽ በዋቢነት ኣሳይቷል። 

ይህ ሽልማት ለማራቶን ሯጮች የሚሰጥ እንደመሆኑ 
በዚህ ርቀት በተለይ የሚታወቁት የምሥራቅ አፍሪካ 
አትሌቶች መሆናቸው ግልጽ ነው። በዚህም መሠረት 
እአአ ከ2006 ጀምሮ በአሸናፊነት ማጠናቀቅ የቻሉት 
ኬንያውያንና ኢትዮጵያውያን ናቸው። በሴቶች 
በኩል የመጀመሪያው የአቦት አሸናፊ የነበረችው 
አትሌት ኢትዮጵያዊቷ ጌጤ ዋሚ መሆኗን መረጃዎች 
ያመላክታሉ። የወቅቱ የበርሊን ማራቶን አሸናፊዋ 
ጌጤ ምርጥ አትሌት ከተሰኘች በኋላ ለረጅም ዓመታት 
ኢትዮጵያውያን ሴት አትሌቶች አሸናፊ መሆን አልቻሉም 
ነበር። በወንዶች በኩልም አትሌት ጸጋዬ ከበደ ብቸኛው 
አሸናፊ በመሆን በደረጃ ሰንጠረዡ ላይ ተቀምጧል። 
አትሌቱ እአአ በ2012 የቺካጎ ማራቶን አሸናፊ ሲሆን፤ 
በለንደን ማራቶን ደግሞ 3ኛ ደረጃን ይዞ ማጠናቀቁ ነው 
አሸናፊ ሊያደርገው የቻለው። 

ኤረር የገበሬዎች ኃ.የተወሰነ የህብረት ሥራ ዩኒየን የቢሮ ዕቃዎች፣ የጽህፈት መሣሪያዎች፣ 

የጽዳት ዕቃ የተለያዩ የመኪና ጐማዎች እና የደንብ ልብሶችን በጨረታ አወዳድሮ ለመግዛት 

ይፈልጋል።

ስለሆነም በመስኩ የተሰማሩ ህጋዊ የንግድ ፍቃድ ያላቸው  የዘኑን ግብር የከፈሉና የቫት 

ተመዝጋቢ የሆኑ አቅራቢዎች መወዳደር ይችላሉ።

1.	  የጨረታ ሰነዱን ማስታወቂያው በአዲስ ዘመን ጋዜጣ ከወጣበት ተከታታይ ለ21 ቀናት 

ኦሮሚያ ህብረት ሥራ ባንክ ሒሳብ ቁጥር 1000000761781 ብር 200/ሁለት መቶ ብር/  

በመክፈል ከኤረር የገበሬዎች ኃ.የተወሰነ የህብረት ሥራ ዩኒየን ጽ/ቤት ቢሮ ቁጥር 7 ደረሰኝ 

መውሰድ ይችላሉ። 

2.	 የጨረታ ሰነዱን ኦርጅናልና ኮፒውን በጥንቃቄ በመሙላት በ21ኛው ቀን ከቀኑ 8፡00 ሰዓት 

ድረስ በታሸገ ኤንቨሎፕ ለዚሁ በተዘጋጀ ሳጥን ውስጥ ማስገባት አለባቸው። ጨረታው 

በዚሁ ቀን 8፡15 ሰዓት  ሆኖ ነገር ግን ቀኑ የበአል ቀን ወይም የሥራ ቀን ካልሆነ በሚቀጥለው 

የሥራ ቀን በተመሳሳይ ሰዓት ተጫራቾች ወይም ህጋዊ ወኪሎቻቸው በተገኙበት በዩኒየኑ 

ስብሰባ አዳራሽ ይከፈታል።

3.	 ተጫራቾች የጨረታ ማስከበሪያ ዋስትና የጠቅላላ ዋጋውን 5% በሲፒኦ ብቻ ማስያዝ 

አለበት።

4.	 ዩኒየኑ ጨረታውን በሙሉም ሆነ በከፊል የመሰረዝ መብቱ የተጠበቀ ነው።

የቢሮ ዕቃዎች፣ የመኪና ጐማዎች፣ የጽህፈት መሣሪያዎች፣ የጽዳት 
መሣሪያዎች፣ እና የደንብ ልብሶችን በጨረታ አወዳድሮ ለመግዛት የወጣ 

የጨረታ ማስታወቂያ

ለበለጠ 
መረጃ ስልክ ቁጥር 

0114335665/0912231187

ኤረር የገበሬዎች ኃ.የተወሰነ የህብረት ሥራ ዩኒየን

የንግድ ምልክት ምዝገባ ተቃውሞ ጥሪ ማስታወቂያ
1 የአመልካች ስም ፡- ሞፕላኮ ትሬዲንግ ኃላ/የተ/የግ/ማ  

የአመልካች አድራሻ፡- ወረዳ 1 የቤት ቁጥር, -, ድሬዳዋ, ኢትዮጵያ

2 የማመልከቻ ቁጥር :- LTM/11854/2014 	
ማመልከቻው ገቢ የሆነበት ቀን፡- 16/06/2014 E.C.

3 ምልክት፡- 4 የምልክቱ መግለጫ፡-የቃልና ምስል

5 የቀለም ዓይነት፡- ጥቁርና ነጭ

6
የብቸኛነት መብት አለመጠየቅ መግለጫ፡የቡና 
ፍሬ ምስል (BORN IN 1940;THE COFFEE 
CARRIER)

7 ዓለም አቀፍ ምድብ፡- 35

8
ማመልከቻው የሚሸፍናቸው ምርቶች ወይም አገልግሎቶች

የቡናና ሻይ ቅጠል ላኪነት (ምድብ 35)
አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል። ስለሆነም ተቃዋሚ ካለ የጋዜጣ  
ማስታወቂያው በወጣ በ 60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ 
ለኢትዮጵያ አዕምሯዊ ንብረት ባለሥልጣን  መ/ቤት ካልቀረበ ምልክቱን የምንመዘግብ መሆኑን እናስታውቃለን። 
ስለሆነም ማንኛውም ሰው ካለባለቤቱ ፈቃድ በዚህ ምልክት ከተጠቀመ በኢትዮጵያ ህግ ይጠየቃል። 

የኢትዮጵያ አዕምሯዊ ንብረት ባለስልጣን 
ADDIS ZEMEN VOl-LXXXII No-062 2/3/2015 (11/11/2022)

የጨረታ መዝጊያና መክፈቻ ቀን ማራዘሚያ ማስታወቂያ  የተለያዩ 
አር ኤች ኤስ ብረቶች እና የተለያዩ አንግል አይረኖች ግዥ መለያ ቁጥር 

አአከመባ/ግብዓት/ቡ-1/013/2015 
ባለስልጣን መ/ቤታችን የተለያዩ አር ኤች ኤስ ብረቶች እና የተለያዩ አንግል አይረኖች ግዥ በግልጽ  
ጨረታ ለመግዛት በአዲስ ዘመን ጋዜጣ ጥቅምት 21 ቀን 2015 ዓ.ም ባደረገው የጨረታ ጥሪ የመክፈቻ  
ቀኑ ህዳር 06 ቀን 2015 ዓ.ም ከቀኑ 8:15 ታሽጎ 8፡30 ይከፈት የነበረ ቢሆንም ከተጫራቾች በቀረበ  
ጥያቄ መሰረት ለህዳር 13 ቀን 2015 ዓ.ም ከቀኑ 8፡30 ታሽጎ በዕለቱ ህዳር 13 ቀን 2015 ዓ.ም ከቀኑ 	
8፡45 እንዲከፈት ያራዘመ መሆኑን እንዲሁም የናሙና ማቅረቢያ ቀን እስከ ህዳር 12 ቀን 2015 ዓ.ም  ብቻ 
ያራዘመ መሆኑን እናሳውቃለን። 
ባለስልጣን መስሪያ ቤቱ የተሻለ አማራጭ ካገኘ ጨረታውን በሙሉም ሆነ በከፊል የመሠረዝ መብቱ 
የተጠበቀ ነው። 

አድራሻ፡- ሳር ቤት ፑሽኪን አደባባይ ሳይደርስ 
ስልክ ቁጥር፡ -011-3 72-28-15/ 011-3 71-41-03/ 011-3-72-00-47 

የአዲስ አበባ ከተማ መንገዶች ባለሥልጣን


	1.pdf
	2.pdf
	3.pdf
	4.pdf
	5.pdf
	6.pdf
	7.pdf
	8.pdf
	9.pdf
	10.pdf
	11.pdf
	12.pdf
	36.pdf

